STUDENTLƏR
BİR NEÇƏ SÖZ.

“Studentlər” inqilabdan əvvəl türk (azərbaycanlı – M.A.) tələbələrin həyatını göstərir. Bu həyat çox da zəngin, mündəricəli və yüksək məfkurə izincə qoşan bir həyat deyil. Bu da babalar həyatının müasir bir şəklidir. Babalarımız əsrlər boyu dini mübahisələrlə vaxt keçirmiş, Rüstəmbəylə Əli də bu yolu davam etdirirlər; babalarımız alış-veriş edib, min bir fəsadla zəngin olur, əlsiz-ayaqsızları istismar edirdi. Qulu da eyni tipin müasirləşmişi deyilmi? O zamanın hər bir mütəxəssisi yeni sənət, yeni fənlə təchiz olunmuş birər tacir, xudmin adamlar deyilmi?

Babalarımız şəhvət üstündə vicdanlarını boğmağa alışıq idilər; çoxarvadlılıq, qadın hüququnu tanımamazlıq və bundan irəli gələn dəhşətlər adət yerini almışdı. Fərəməz, Qulamrza, Cəfər və başqaları da eyni yolla getmirlərmi?

Tələbələrimizin içində inqilab ruhlu, əməkçi kütləni düşünən, ictimai yaraların nərədən doğduğunu anlayanlar da var idi. Lakin bunların bütün fəaliyyəti irtica dövrünün qorxunc məngənəsi arasında əzilirdi. Yığılışmaq yasaq, danışmaq yasaq, hökümətə qarşı baş verə biləcək hər bir hərəkət susdurulur, insanlar həbsə və sürgünlərə sürülürdü... Səlmanla Əhməd havası xəfiyyə qoxuyan bu mühitdə yaşayır və onun dəhşətini hər an duyurdular...
O zaman tələbə həyatı və tələbə mühiti belə idi.
Bu gün tələbə həyatı bambaşqadır. Bu başqalığın səbəbi də bəllidir: elmi yalnız azlıq təşkil edən imtiyazlı bir sinfin malı edən çar höküməti təşkilatı yıxılmışdır; iş başına gələn əməkçi sinfi məktəb və bütün elmi müəssisələrin qapılarını geniş kütləyə açmışdır. Əməkçi balalarının oxuması üçün tələbə yurdları qurulmuş, təqaüd təyin edilmişdir. İndi artıq təhsilini bitirmək üçün min bir sənət dalınca qoşan Bəhramlar yoxdur.
Maddi cəhətdən təmin olunan tələbələr eyni zamanda mənəvi varlığı da duyurlar. Hər bir şura tələbəsinin qarşısında yüksək bir əməl var: bunlar mütəxəssis olaraq, ixtisaslarını sosializm quruluşuna həsr edəcəklər.

İndiki tələbələrin ruh yüksəkliyini təmin edən bir amil daha var: bunlar, doğrudan da, tarixdə əmsalı olmayan yüksək bir dövrdə yaşayırlar. Gələcək bu dövrü və bu dövrün təməl daşını atanları alqışlayacaq...

Bu mülahizələri nəzərdən keçirərək “Studentlər”i oxuyan gənclər tarixə qarışmış bir həyatı təsvir etmiş müəllifə, bir az da olsa, haqq verərlər zənnindəyəm.
Y.Vəzir

Bakı, aprel 1936.

BİRİNCİ KİTAB
BİRİNCİ HİSSƏ

Bir-iki dəqiqə keçmədən qapı bir az aralandı.
· Kimdir? – deyə nazık bir səs eşidildi. Student şübhəli bir nəzər fırladaraq sordu:

· Otaq buradamı kirayə verilir?
· Burada verilir, - deyə qız o saat qapını açdı. 
Student balaca bir koridora girdi; qulluqçu qız sol tərəfdəki qapını açıb, otağa baxmağı təklif elədi. Student papağı əlində otağın ortasında duraraq, əvvəlcə qulluqçu qızı diqqətlə nəzərdən keçirdi: orta boylu, qırmızı yanaqlı kəndli balası məlahətdən məhrum deyildi.
· Deyin görüm, bu otaq qışda isti olurmu? Qulluqçu bir az qızararaq cavab verdi:

· Çox isti olur. Keçən il də burada student olurdu, həmişə evdə bir köynəkdə oturardı.

Student divarın dibinə çəkildi, bir də otağa diqqətlə baxmağa başladı. Otaq pis deyildi; student otağına məxsus hər bir şey vardı: yazı masası, kürsü, əlüzyuyan, çarpayı, hətta elektrik işığı da yerində idi. Otaq bəyənilməli idi. Student qulluqçudan qiymət xəbər aldı. Qız bir az duruxdu, “qoy xanımı çağırım”, deyə otaqdan çıxdı.

Otağın rahat və uyğunluğundan, qulluqçunun safdil və gözəlliyindən başqa, student üçün bir ayrı məsələ də var: bu da xanımın xoşsifətliyidir. Bunun üçün bizim student də xanımın gəlməsini həyacanla gözlədi. Bir də qapı açıldı və içəriyə orta boylu, sarışın, dedikcə zərif bir xanım girdi. Onun gülər üzü studenti çox məmnun etdi.
· Bağışlayın, sizə zəhmət verirəm, otağın qiymətini lütfən söyləyərmisiz?
Xanım altuna bənzər tüklərini oyan-bu yana dağıdaraq, məhcub bir tərzdə:
· Həmişə bu otaq on yeddi manata gedir, - dedi.

Student:

· İşıq haqqı və qulluqçu muzdu kimin öhdəsində qalır?

Xanım studentin üzünə baxmağa cəsarət etməyərək, qulluqçuya tərəf döndü:

· İşığı biz öhdəmizə götürərik, ancaq siz qulluqçunu razı eləyin, - dedi.

Student razı oldu, bu səfər daha diqqətlə otağa baxıb soruşdu:

· Qonşu otaqda kim olur? Səs-küy olmur ki?..

Xanım gülümsündü:

· Arxayın olunuz, səs olmayacaq, ora yemək otağıdır. Bir ərimdir, bir də mən. Ərim də çox vaxt evdə olmur.

Student xanımla vidalaşaraq iki gündən sonra daşınacağını bildirdi.

Bir neçə gün idi ki, student otağa daşınmışdı. Amma ev sahibləri barəsində hələ lazımi məlumat toplamamışdı. Bircə bildiyi onların çox sakit və mehriban olmaları idi. Bir neçə günün ərzində xanıma bircə dəfə koridorda rast gəlmiş, salam verdikdə xanım başı aşağı cavab verərək dərhal uzaqlaşmışdı. Xanımın ərini hələ görməmişdi.

Bir axşam qulluqçu samovar gətirəndə student qəsdən ona bir sual verdi:

· De görüm, yavıqda paltaryuyan varmı?

Qız ciddi bir səslə:

· Budur, bizim küçənin tinində “Varşava paltar yuyanı” var. Orada təmiz yuyurlar, - dedi.

Student yeni bir sual olmasa, qulluqçunun gedəcəyini görərək, yenə sordu:

· Deməli, lap yaxşı yuyurlar, eləmi?

Qulluqçu divarın bir nöqtəsinə baxa-baxa:

· Lap yaxşı yumalarını bilmirəm, amma gərək yaxşı yusunlar.

· Student sualların arasını kəsməmək üçün yenə soruşdu:

· Siz də, paltarlarınızı oramı verirsiniz?

· Yox, biz özümüz yuyuruq. Bizim elə artıq paltarlarımız olmur. 
Student mətləbə yetişirdi:

· Yaxşı, bəs xanımın uşağı yoxmu?

Qulluqçu gülümsündü:

· Yox.

Student də gülə-gülə:

· Bəs görəsən niyə?

· Ərə getdiyi bir ildir...

Qulluqçu büsbütün utandı və sözünün axırını yavaşca söyləyərək qızarmış bir halda otaqdan çıxdı.
Studentin marağı bir az yatdı, ev sahiblərinin təzəcə ər-arvad olduqlarını da bildi. Bu xəbər onun ürəyində lətif bir hiss oyandırmamış olmadı: təzə ailənin gənc üzvlərinə qarşı qəlbində bir hörmət bəsləməyə başladı. Belə ki, yoldaşları, adət üzrə ondan “ev sahibi xanım gözəldirmi?” – deyə iyma ilə soruşduqda ciddi cavab verdi:

· Çox da gözəldir! Mənə nə? Özgə arvadı barəsində belə suallara heç bir lüzum yoxdur.

Student özünə müvafiq bir ömür sürməkdə idi. Səhər darülfünuna, günorta aşxanaya, axşam da ya dərsləri ilə məşğul olar və ya bir yana gedərdi. Bu axşam student evdə qalaraq, atasına məktub yazmaqla məşğul idi. Məktubu yazdı, qurtardı, zərfi bağladı və sonra durub yatağında uzandı. Yatmaq vaxti deyildi; bikar uzanmaq da əl verməzdi. Qalxdı, bir az otaqda o baş-bu-başa dolandı. Kitablarını qarışdırmağa başladı. Gözünə yeni bir şey çarpmadı: hamısını oxumuş, hələ çoxunu sətir-sətir təhlil etmişdi.
Birdən-birə ev sahiblərinin qonaq otağında bir dolab kitab olduğunu xatırladı. Sevincli bir halda qulluqçunu çağırdı, xanımın yanına kitab dalınca göndərdi.

Xanım da burada kitab oxumaqla məşğul idi. Qulluqçu içəri girdikdə student qapının arxasında idi; xanım əlindəki kitabı masanın üstünə qoyub, sualverici nəzəri ilə qapıya baxdı. Qulluqçu söylədikcə onun rəngi dəyişməyə başladı. Xanım gülümsünə-gülümsünə:

· Bilmirəm necə kitab verim ki, xoşlarına gəlsin, - dedi.

Qulluqçu döyükdü. Xanım da cəsarətsiz bir halda duruxdu. Student qapının arasından:

· Xirda hekayələr olsa, çox məmnun olaram, - dedi. – Yoxsa işsizlikdən darıxıram.

Xanım xoş bir təbəssümlə studenti içəri çağırdı. Görüşdülər. Student həlim və cəsarətsiz səslə:
· Bağışlayın, sizə əziyyət veirəm. Bilirsiniz, könlüm heç yana getmək istəmir. Evdə də işsiz oturmaq olmur. Bunun üçün də sizi narahat etməyə məcbur qaldım. Məni məzur görünüz.

Xanım məmnun bir halda:

· Zərər yoxdur. Zərər yoxdur... Buyurun, əyləşin.

Student sandalya çəkib oturdu. Kitab büsbütün yaddan çıxdı. Görünür ki, xanım da evdə tək darıxırmış: bunun üçün iki tərəf də böyük bir həvəslə danışığa girişdi. Ən əvvəl xanım studentin haralı olduğunu soruşdu:

· Yəqin, siz qafqazlısınız.

· Bəli, qafqazlıyam.

· Ürəyimdə bircə arzu var. O da Qafqazı görmək. Qafqaz barəsində o qədər kitab oxumuşam, oqədər qəribə sözlər eşitmişəm ki, adı gələndə ürəyim əsir.

Student bütün vücudu ilə sandalyanın arxasına söykəndi, xanımı süzərək gülümsündü. Sanki “Qafqaz gözəldir, məndə o gözəlin yavrularındanam”,- demək istəyirdi.

Xanım, görmədiyi ölkənin xəyali gözəlliyinə məftun bir halda sözünə davam edirdi:
· Yəqin uca dağları görəndə adamın bütün kədəri yadından çıxır...
· Xanım qulluqçuya yönəlib gülə-gülə:

· Liza, daha bundan sonra evdə yalnız qaldıqda darıxmayacağıq: təzə kirayıçi öz ölkələrindən bizə nağıl edəcək, qəribə-qəribə şeylər eşidəcəyik.

· Indiyə qədər divarın dibində duran Liza masanın kənarına gəldi. Xanım birdən:

· Bağışlayın, sizin adınız nədir?

· Mənim adım Rüstəmbəydir.

Xanım bir-iki dəfə “Rüstəmbəy” deyə təkrar etdi. Dili dürüst tutmadı. Qızardı və qayət lətif təbəssümlə Lizaya dedi:

· Görürsən, Liza, nə çətin addır. Bizimkilər asandır. Məsələn, Sofya Sergeyevna (studentə üzünü çöndərərək), bu mənim adımdır, - dedi. – Sizin üçün yəqin çətin gəlmir.

Rüstəmbəy indiyə kimi xanımın sözlərini məcburi bir təbəssümlə qarşılayırdı; indisə ciddi bir sima ilə dedi:

· Əlbəttə, bizlərə çətin gəlmir, çünki biz çocuqluğumuzdan rus məktəblərində oxuyuruq...

Söhbət qızışdı. Rüstəmbəy Qafqaz barəsində xanıma bir çox şeylər nağıl elədi, şücaət və cəngavərliyindən danışdı, qafqazlıların adət və ayinlərini təsvir edərkən, xanımın nəzərində vətənini yüksəltmək üçün quldurluq və qanlılıq kimi adətlərdən bəhs etmədi.

Xanım gözlərini Rüstəmbəydən ayırmadan onu böyük bir həvəslə dinləyir, Qafqazın şəklini xəyalına gətirərək onu füsunkar bir ölkə kimi təsəvvür edirdi. Studentin hər sözü xanımın xəyalındakı lövhəyə yeni boyalar əlavə edirdi. Xanıma hər şeydən artıq qafqazlıların şücaət və qoçaqlığı xoş gəldi. Qısqanc kişilərin qadın yolunda qan tökmələri Sofya xanıma o qədər qəribə gəldi ki, studentə bu xüsusda təkrar-təkrar sual verməyə başladı:

· Məsələn, mən qafqazlı olsaydım və sizinlə söhbət elədiyimi ərim görsəydi, məni öldürərdimi? – dedi.

Rüstəmbəy gülümsündü və düşünə-düşünə dedi:

· Qafqazın elə yerləri var ki, yad kişi ilə söhbət etdiyindən ər arvadını öldürər. Elə yer də var ki, öldürməz; lakin qısqanar, acıqlanar.

Xanım heyrət içində Lizanın üzünə baxdı və bir az fikirləşdikdən sonra gözlərini yenə Rüstəmbəyə döndərib ona ciddi bir nəzər atdı.
Studentin iri və hirsli gözləri, vəhşi baxışı, qara qəşəng bığları onu qorxutdu; xanım masanın üstündən kitabı götürdü, dirsəyinə dayaq verərək əlini çənəsinə söykədi. Artıq sual verməyə cəsarət etmədi.

Rüstəmbəy xanımı əyləndirmək üçün söhbətin davamına çalışırdı:
· Sizin şimalda kişilər elə həlimdirlər ki, arvadları və ya tanış qızları özgələri ilə gəzib danışdıqda qanları əsla coşmur. Bizlərdə isə işlər tamam özgə cürdür. Qafqazlının hələ arvadı bir kənara, bir qadın tanışı özgəyə gülər bir üz göstərsə, qısqanclıqdan özünü itirər.

Rüstəmbəyin sözləri Sofya xanımın sükutunu pozdu, xanım kitabı msanın üstə atdı:

· Qısqanclıq yaxşıdır – yerində; hər şey üstə qısqanclığa meydan verməyin, zənnimcə, mənası yoxdur.

· Sizin sözlərinizin doğruluğunu inkar edə bilmərəm; ancaq qısqanclıq qafqazlının qanındadır; nə qədər etsə də, öhdəsindən gələ bilməz.

Xanım güldü və zaarfatla:

· Deməli, siz də qısqancsınız?

· Əlbəttə! Əlbəttə!

· Yaxşı, tutaq ki, sizin məhbubənizlə bir yad kişi gəzir. Onda nə edərsiniz?

· Nə edəcəyimi indidən deyə bilmərəm, ancaq onu bilirəm ki, hər nə olsa da, var qüvvəmlə rəqibimi məhbubəmdən uzaqlaşdırardım.

· Necə uzaqlaşdırarsınız?

· Boğazından yapışıb, güclə uzaqlaşdırardım! Rüstəmbəy son sözlərini elə bir qeyzlə dedi ki, o saat rəqibi ilə savaşır kimi oldu. Sofya xanım qəhqəhə ilə güldü:
· Hələ rəqib olmaya-olmaya siz hirsinizdən alt dodağınızı gəmirirsiniz; olsaydı nə edərdiniz?

Lakin bu sırada Rüstəmbəy də artıq gülməyə başladı.

Zəng vuruldu. Bir neçə dəqiqə sonra qulluqçu Rüstəmbəyin yanına qonaq gəldiyini xəbər verdi. Yoldaşlar koridorda görüşdülər. Rüstəmbəy şad bir halda əlini uzatdı:

· Ya Allah, Əli, - dedi. – Xoş gəlmisən.

Əli ortaboy, nazik bığlı, pəjmürdə tüklü bir student idi. Istər söhbətində, istərsə tərpənişində çox ağır idi. Hər bir hərəkətində əsla adi studentlərə bənzəmirdi. Fikir və xəyalı həqiqət aramaq idi. Ruhani alimlərlə görüşər, dinə dair bir çox məsələlər soruşar, zaviyyələrə gedər, rahiblərin həyatını öyrənməyə çalışardı. Bir molla, bir dərviş yox idi ki, onlarla mübahisəyə girməsin. Buna görə də sabit fikrə malik deyildi. Daima axtarış yolunda, tərəddüd içində yaşayırdı.

Rüstəmbəy Əlini otağına dəvət etdi. Əli mülayim bir sima ilə:

· Bağışla, yoldaş, - dedi, - bəlkə sənə əziyyət verirəm. Əli sözlərini qurtararaq, elə bil oturmağa cəsarət eləmirdi. Rüstəmbəy ona kürsü göstərdi, əyləşməsini təklif etdi. Əli oturdu və əllərini ova-ova təkrar:

· Yoldaş, sənə mane olmuram ki? – dedi.

Rüstəmbəy gülümsündü və xoşhallıqla cavab verdi:

· Yox, qardaş. Məni yad eləməyindən çox məmnunam. Yoxsa qapımı açıb girən yoxdur. Müsəlman studentləri mənim yanıma gəlməyə qorxurlar; çünki onların ciddi söhbətlə araları yoxdur. Zavallılar kitabdan yaman ürkürlər. Tərs kimi mənim kitabxanamda da belə dolaşıq kitablar var ki, ciddən qorxmalıdır.

Rüstəmbəy gülümsündü və sonra gözlərini küncdəki kitab qəfəsinə döndərdi. Əli ciddi bir halda kitabları nəzərdən keçirdi.

· Yoldaş, – dedi, – o iri kitab Tovratmıdır?

Rüstəmbəy gülümsündü:

· Tövratdır; müsəlman studentlərini qorxudan Tövrat. Əli yavaşca qalxdı, kitabxanaya tərəf yönəldi:

· Bağışla, bu “Kitabi-əqdəs”ə baxmaq olarmı? – deyə qəfəsədən nazik bir kitab çıxartdı.
· Əli kitabı vərəqlədi. Orasına, burasına baxdı və müqəddiməsini oxumağa başladı. Bir müddət sükuta daldılar.

Qonşu otaqdan ev xanımının səsi gəlirdi: qulluqçuya sifariş verməkdə idi. Tavanın üstündə kim isə bərk tappıltı salmışdı. Aşağı mərtəbədən piano səsi gəlirdi.

Əli kitabdan aralandı. Fikirli gözlərini Rüstəmbəyə döndərərək dedi:

· Babiliklə əsla tanış deyiləm. Amma onların tarixini oxumaq lazımdır.

Rüstəmbəy müxtəsərcə olaraq babilik və bəhailik barəsində Əliyə məlumat verdi. İranın məzhəb mənbəyi olmağından bəhs etdi. Cəfəri təriqətlərdən danışdı.

Əli Rüstəmbəyin sözlərini diqqətlə dinləyirdi. Arabir sual verir və öz rəyini bildirmək fürsətini də əldən qaçırmırdı. Birdən bəhailiyin artması barəsində soruşdu:
· Deyirlər, Amerikada bəhailik getdikcə intişar edir.
Rüstəmbəy bu fikirlərin doğruluğuna şərik olmaq istəmədi və acıqlı bir halda:

· Zənnimcə, - dedi, - Amerikanın yeni dinə ehtiyacı yoxdur. Amerikanın dini sənaye və ticarətdən ibarətdir. Amerikada xalq o qədər işə məşğuldur ki, başlarını qaşımağa belə macalları yoxdur. Din axtarmaq işsizlik əlamətidir. Din və məzhəb icadi şərqlilərin inhisarındadır. Ömrümüzü o qədər işsizliklə, xəyal və mövhumatla keçiririk ki...

Din haqqındakı söhbət Rüstəmbəyin ən sevdiyi məsələlərdən biri idi. Ona görə danışdıqca qızışdı və bu məsələ barəsində geniş məlumatı olduğunu göstərdi. O danışırkən tarixin qanlı səhifələri, həyatın donub, bir nöqtədə qalması... bir lent kimi Əlinin gğzü önündən keçdi. Avropanın din düşməni olan ümdə mütəfəkkirlərinin adları təkrar edildi. Axırda Rüstəmbəy xoş bir təbəssümlə dedi:
· Avropada dünyaya hədsiz-hesabsız mütəfəkkirlər gəlmiş, orada böyük filosoflar, geniş məlumatlı alimlər olmuş; ancaq Avropa tarixində din icad edənlərə rast gəlmədim. Lüter və Qalvin kimi din islahatçıları olmuş, yeni din uyduran olmamışdır. Amma bizim Şərqdə iki eşşəyin arpasını bölməyə qadir olmayan belə peyğəmbərlik iddiasına düşmüşlər.
Rüstəmbəy bir qədər sükut etdi. Əli onun nitqinin bəxş etdiyi təsirdən fikrə dalmışdı. Yenə üst mərtəbədən tappıltı gəlirdi. Altdan piano əvəzində çocuq bağırtısı eşidilməyə başladı. əli Rüstəmbəyin üzünə baxdı, nəzərləri qarşılaşdı. Rüstəmbəy yenə başladı:

· Mən bəhailiyi qəbul edənlərə diqqət etdim. Bunların içində bir nəfər də olsun kamil adam yoxdur, hamısı yarımçıqlardır ki , avamlıqdan aralanıb, kamilliyə də çatmayıblar. Zatən gərək belə də olsun; çünki avam dinində möhkəm olar və ayrı dini öz dininə tərcih etməz; arif və kamillərin də dinə ehtiyacı yoxdur. Onlar dinsiz də yaşayışın yolunu tapmışdırlar. Namaz, oruc, ziyarət və qeyri-bunlar lüzumsuz şeylərdir. Ona görə ariflər yeni din axtarmaq deyil, öz dinlərinə belə etina etmirlər. Bunlar dinə qul olmağı alçaqlıq bilirlər. O ki, qaldı yarımçıqlara – bunlar təzə din axtarmağa tərəqqipərvərlik iddiası edirlər. Halbuki dinlə elm bir-birinə düşməndir; həmişə vuruşublar, qiyamətədək də vuruşacaqlar.
Əli çənəsindəki yumşaq tükləri buraraq qulaq asır, onun fikirlərini təsdiq edərək başını tərpədir və bəzən də üzünün cizgilərində parlayan ifadə ilə ona şərik olmadığını duydururdu. Nəhayət, Rüstəmbəyin sükutundan istifadə edərək sözə başladı:

· Yoldaş, - dedi, - din haqqında söylədiklərinin bir çox nöqtələri ilə razılaşıram. Bilirəm ki, din uydurma bir şeydir. Bilirəm ki, dinsiz də yaşamaq olar. Gözəlcə bilirəm ki, heç bir sağlam dimağ din səfsətələrinə inanmaz və inanmamalıdır. Lakin din bir əmri-vaqe olaraq, insaniyyətlə bərabər doğmuş və əsrlərdən bəri dolanbac tarix yollarında onu təşyi edir, ona yol göstərir. Bu gün bizim istehza etdiyimiz Konfuçi, Budda, Musa, İsa və Məhəmmədlər arxasınca milyonlarca adamlar gedir; həm də fədakar və mütəəssib adamlar. Bu hala nə deyərsən? Məsələ din icad edəndə deyil, məsələ bəşərin din axtarmasındadır. Peyğəmbər olmadan da insanın dini vardı. Oda, günəşə, aya, daşa, heyvanlara tapınan azmı olmuş?

Əli sözlərini bitirmişdi, lakin gözlərinin düşüncə içində çarpınması onun qane olmamasını göstərirdi. O sanki qaranlıq üfüqdə bəzi parıltılar sezmiş, lakin onun işıq olub-olmamasını kəsdirə bilmirdi. Rüstəmbəy də düşünürdü. Bunun da fikir sahəsində yeni hərəkət başladığı gözlərindən duyulurdu.

Əli:

· Bəs nə etməli? – deyə məyus bir çöhrə ilə Rüstəmbəyə müraciət etdi.

Rüstəmbəy mətin bir səslə:

· Həyatın məqsədini anlamalı!.. – dedi.

Söhbət gecə yarısına qədər çəkdi. Əli ayağa durdu, üzr istədi və axırda bir neçə kitab alıb getdi.

Rüstəmbəy Üçdəyirmanlı Alışbəyin oğlu idi. Bu bəy kənddən daşınıb şəhəri özünə həmişəlik qərargah tutduqdan sonra bəylik və ağalıq əlamətlərini büsbütün itirmişdi. “Bəy” ləfzi çox vaxt onun rişxəndinə səbəb olurdu: “Nə bəybazlıqdır – hər kəsin qarnı toxdur, ondan yaxşı bəy yoxdur”, - deyirdi.
Bu neçə ildəki şəhər məişəti arvadı Zeynəb xanımın tərzi-həyatını əsla dəyişməmişdi; xanımlara məxsus təmtəraq köhnə qaydası ilə gedirdi. Haraya getsəydi dalınca qulluqçu qəlyan gətirər, məclislərdə qapıda durar, xanımın başmaqlarını gözlərdi. Hamam səfəri isə daha cəlallı olardı. Görərdin, əvvəlcə xanım ahəstə-ahəstə yola düşdü, dalınca nökər Xanqulu bir qolunda iri boğça, o birisində su satılı, arxadan da qulluqçu Qızyetər çarşabın ucu ağzında, çəp gözlərini bərəldə-bərəldə bir əlində gümüş qəlyan, o birində tənbəki çanağı gedir. Qızyetərin başmağının bir tayının dabanı düşmüş olduğuna görə axsayırdı və hərdən ayağı büdrəyib, çuxura düşdükdə diksinər, duruxardı və bir neçə dəqiqə çuxura əyri-əyri baxdıqdan sonra nə fikir elərdisə, axırda: “Buy, qadan alım”, - deyə yola düşərdi.

Hamama yavıqlaşdıqda Qızyetər özünü cəld içəri salar, “Xanım hamama gəlir”, - deyə hamını xəbərdar edərdi. Hamamçı Hürzad əl-ayağa düşərdi; cansürtən Şərəf haman daş döşəməni yumağa başlardı; hamamçı Tükəzban xanımın arxası üçün həcəmət hazırlardı... Bir dəqiqədə səkiyə süzəni salınardı. Ondan sonra albuxara suyunun tədarükünə düşərdilər ki, xanım hamamdan çıxandan sonra içib sərinlənsin.
Bu həngamə bir neçə saat çəkərdi. Biçarə Xanqulu hamamın çöl divarına söykənər, mürgü döyərdi.
Hamam səfəri kimi fövqəladə hadisələr tez-tez ittifaq düşməzdi; həftədə bir dəfə olardı. Bəlkə, demirəm, xeyir-şər işi düşsəydi, onda yenə Qızyetərlə Xanqulunu səfərbərlik halına gətirərdilər. Səfərbərlik də bu idi ki, Xanquluya uzunboğaz çəkmə geydirərdilər (adi vaxtlarda, Xanqulu başmaqlı olardı), belinə bir uzun xəncər bağlardılar. O ki qaldı Qızyetərə, bunun da rəsmi libası gümüş düyməli çəpkəndən ibarət idi. Bir də üstü güllü qara çitdən bir dizliyi var idi ki, onu da hər yerə qıyıb geyməzdi.
Qalan vaxtlar isə hərəsi öz işinə məşğul olardı.

Ağalar nökər və qulluqçuya donluq vermirdilər. Bunlar qarınlarının çörəyinə və əyinlərinin paltarına qulluq edirdilər. Bir də ki, özlərinə məxsus müftə otaqları var idi. Kənddən şəhərə bəhrə az gəldiyinə görə ağaların həyatı yavaş-yavaş sadələşir və əsnaf dolanışığına dönürdü; nökərə qədimdə libas bağışlardılar, indi isə bu qayda dəbdən düşürdü. Libas dursun kənarda, ona çörək verməyə imkan yox idi. Odur ki, Xanqulu neçə il idi ki, özü üçün qazanc yolu tapmışdı. Ağasının həyətində kələm əkər, göyərti becərər, tut çırpar, tutundan sirkə qayırardı. Beləliklə, əyninin libasını və cib xərcliyini təmin elərdi. Asudə vaxtı yenə bəylərin və xanımın qulluğunda olardı.
Zeynəb xanım Ağqoyunlu Cahangirbəyin qızı idi. Cavankən “diribaşlığı” və müdrikliyi ilə ata-anasının heyrətinə səbəb olardı. Həmişə hazırcavab, sözü üzə dik söyləyən idi. Cahangirbəy deyirdi: “Arvad, Zeynəbə heç kəs yiyə durmayacaq. Atamın yatdığı yer haqqı, hansı qapıya getsə, geri qaytaracaqlar”. Arvad isə ayrı fikirdə idi; bilirdi ki, qızlarının içində ərə gedib, əvvəl oğul və qız anası olan Zeynəb olacaq. Necə fikir eləmişdi, elə də oldu – on altı yaşında ikən Alışbəyə qoşuldu, qaçdı.

Alışbəy onda iyirmi üç, ya iyirmi dörd yaşında qaraqaş-qaragöz bir igid idi. Həmişə at belində, qolunda qızılquş, yanında tulaları – peşəsi ova getmək idi. Bir gün Alışbəyin yolu Ağqoyunludan düşdü. Bağların arasında fışdırıqlaya- fışdırıqlaya getdikdə, gözü bağda gəzən iki qadına sataşdı. Biri, görünür ki, xanım idi, o biri qulluqçu. Xanım ağ, totuq qız idi. Səliqə ilə geyinmişdi. Ortadan ayrılmış saçlarının üzərində qızıl pərəkli araxçın yan qoyulmuşdu; ağ kəlağayı qulağlarına dolanmış qara zülfünü və uzun gərdənini qucaraq aşağı sallanmışdı; çəhrayı arxalıq sinəsində yarımdairə təşkil edərək, qızıl toqqa sarılmış incə belində düymələnmişdi. Tafta köynək köksünün lətif yuvarlaqlarını əks eidirirdi. Ətəyində bir sıra əşrəfi, boynunda qızıllı şəvəsi vardı. Arxalığın geniş qolundan çıxıb zövqlə sallanan köynək qolları çəhrayı boyası ilə ağ biləklərə çox yaraşmış və sanki bir-birinə rəng verib, rəng alırdı... Bağın yabanı çiçəkləri arasında bu da çiçək kimi zəngin və gözəldi. Alışbəyi görüncə qaşlarını qaldırdı, fitnəli gözlərini süzdü və işvəkar bir səslə qulluqçuya dedi:
· Ovçuluq gözəl işdir.

Qulluqçu üzündən dünyagörmüş və çoxbilmiş adama bənzəyirdi. Çox fikir eləməyərək cavab verdi:

· Gözəl işdir, ovçuda hünər olsa.

Alışbəy kinayəni anladı və qızın gözəlliyindən, ruhluluğundan valeh oldusa da, özünü itirmədi:

· Ovçuda hünər olar, - dedi. – Sonada vəfa olsa.

Zeynəb xanım bu cavabdan xoşlanaraq yenə də gözlərini süzdü və gözəl bir təbəssümlə Alışbəyin ürəyini ələ aldı. Alışbəy ova əhəmiyyət vermədi. Bir-iki qırqovul ovladı, çayın kənarına göy ot üstdə uzandı – fikri Ağqoyunluda idi. Qızın tərpənişi, sözləri və təbəssümü zehnində canlanırdı. Ürəyi sızıllamağa başladı. “Ovçuluq gözəl işdir”, - deyə qızın sözlərini təkrar elədi, gözləri doluxdu, durdu və mətanətsiz bir halda ata mindi, öz-özünə: “Ev basmaq, adam öldürmək də lazım gəlsə, qız gərək mənim olsun”, - deyə qərar verdi.
Getdikcə Alışbəyin cəsarəti artdı. Bir də Ağqoyunlunun damları gözünə sataşdı. Alışbəyin cürət və cəsarəti yox oldu: bədəni keyidi, qız olan bağı gördükdə ürəyi sürətlə döyünməyə başladı.

Bağda heç kəs yox idi. Atın üzərindən boylanıb baxdı. Istədiyini görə bilmədi. Qızın bir neçə saat əvvəl durduğu otluq bir az əzilmiş, çiçəklər yerə yatmışdı... Alışbəyin ürəyindəki fərəh və ümid söndü; o, acı bir tənhalıq duydu. Ona əvvəlcə şən və süslü görünən çiçəklər indi qəmgin və solğun kimi idi.

Ayaqları ilə atı tərpətdi: sanki yiyəsinin məyusluğunu duyaraq, at da məyus və könülsüz addımlarla yürüməyə başladı. Alışbəyin gözləri həp bağda idi, uzaqlaşdıqca sanki canı, həvəsi və şövqü də ondan ayrılıb, yar bağında dolaşmada idi. Çəpərin dibi ilə axan arxın həzin səsi kədər saçırdı.

Başqa bağlar başlandı. Iki yol ayrıcındakı yosma dəyirmanın yanında atı geri döndərdi. Yenə fərəh və ümid canlandı. Yar bağına yaxınlaşdıqda atı yavaşıtdı. Yenə yəhərdən boylanıb baxdı.
Kolun dalından qulluqçunun qalxıb yaşmanmasını sevinclə gördü. Alışbəy atı saxladı. Qulluqçu gülümsənə-gülümsənə çəpərə yavıqlaşıb əlini uzatdı. Yavaş səslə:
· Ay bəy, - dedi, - ala bunu

Alışbəy döyükdü və əlini uzatdıqda qulluqçu ona bir tərəfi dişlənmiş bir alma verdi.

Alışbəy heyrətlə almadakı xırdaca diş yerinə diqqət etdikdə qulluqçu başladı:

· Bunu xanım göndərdi, bir də bir sifariş elədi.

· Nə sifariş?

· Dedi bəyə deyinən ki:

Ağ almanı dişlədim,

Dişlədim gümüşlədim;

Qardaş gəldi – qıymadım,

Yar gəldi – bağışladım.

Bu dəfə də Zeynəb xanımın kəskin oxu hədəfə isabət etdi. Alışbəyin ürəyi təzədən yaralandı və qan damcıları axıb cəmi bədənini ağzına aldı. Nitqi kəsildi. Dili ağzında qurudu. Axırda:

· Sabah səhər ertə burada hazır olsun, gəlib onu aparacağam, - deməyə qadir oldu.

Qulluqçu çəpərdən aralandı və uzaqlaşdıqca Alışbəyin ağlı başına gəlməyə başladı. Bir də onu çağırdı:

· Mən Üçdəyirmanlı Həsən ağanın oğlu Alışbəyəm. Sonra elə bilər, görəsən kiməm.

Qulluqçu güldü:

· Başına dönüm, elə Zeynəb xanım da sənin tayın, bərabərindir: Cahangirbəyin qızıdır. Bu bağ-bağat, ilxı, əkin, biçin – hamısı onundur.

Alışbəyin Zeynəb xanımdan üç qızı və iki oğlu var idi. Qızının böyüyünü Sarıhəsənli Nəsirbəyə vermişdi. Lakin az çəkmədi öldü və yerinə ikinci qızını verdi. Üçüncü qızı isə Sığırlı Laçınbəydə idi. Deməli, şəhərdə Alışbəyin ailəsi bir o qədər də böyük deyildi: Zeynəb xanım, böyük oğlu Səmədbəy və özü idi.
Yay vaxtları Rüstəmbəy də təhsilindən qayıdardı və qızlar da övladları ilə yaylamağa gələrdilər. Onda ailə böyüyər, həyatın yektərzliyi pozulardı.

Qış fəsli isə Alışbəyin ailəsində bir dəyişiklik olmazdı. Zeynəb xanım həmişə qəlyan damağında, pəncərənin içində arxasını püştiyə söykəyib oturardı. Qızyetər ona şəhərin övza və əhvalatından nağıl elər; Alışbəy də məscid həyətinə gedər, qazının hücrəsinin qabağında oturaraq dini mübahisələrə qulaq verərdi. Səmədbəy isə qulluğunda olardı – şəhər naçalnikinin dəftərxanasında mirzə idi.

Yeri gəlmişkən, Səmədbəy barəsində də bir neçə söz:

Alışbəy kənddə Səmədbəyin tərbiyəsi üçün bir dayə tutmuşdu. Bu dayə pak ürəkli, saf bir qadındı və bu saflığı ilə də Səmədbəyə düzlük və doğruluğu təlqin eləmişdi. Lakin iradəsiz olduğu üçün balaca Səmədi öz təsirində lazımınca saxlaya bilməmişdi. Səməddə bir inadlıq və istədiyini yerinə yetirmək adəti baş vermişdi. Burada Səmədin ilk övlad olması da bir rol oynamışdı.

Nə qədər Səməd ev dairəsində idi, onun inadı, təbii, nəticəsini büruzə vermirdi. Elə ki, böyüdü, evdən uzaqlaşdı, həyatla qarşı-qarşıya gəlməyə başladı, onda tərbiyəsinin fənalığı məhsul verməyə üz qoydu. Məktəbdə uşaqlarla düz yola getməzdi. Hamını öz fikrinə, öz arzusuna tabe etmək istərdi. Bu isə baş tutmayacaq bir iş idi. Müəllimlərlə də rəftarı yaxşı olmurdu: hazırcavablığı ilə onları da zara gətirirdi. Odur ki, oxuya bilmədi, orta məktəbin dördüncü sinfində dərsi tərk etdi.
Əvvəlllər cavanlarla bir az dağda-bağda gəzdi, dolandı, boş ömür keçirdi. Sonralar təngə gələrək qulluğa girmək istədi. Alışbəy onu pristavın dəftərxanasına qoydu. Bir müddət yazdı.

Lakin çox çəkmədən oradan da çıxdı.

Bir ildən sonra imtahan verdi, kənd müəllimi oldu. Burada da övc eləyə bilmədi. Müəllimlik işinin zəhmət və əziyyəti Səmədbəyi təngə gətirdi. Şəhərə qayıtdı.

Hər nə də olsa bəy uşağı olduğundan bu dəfə naçalnikin dəftərxanasına girməyə nail oldu. Səmədbəyin dost və yoldaşı olmaması onu faydalı bir yola sövq etdi: o, kitaba sarılaraq mütaliəyə başladı.

Rüstəmbəy əvvəlllər böyük qardaşına əsla bənzəmirdi. Nə qədər uşaq idi, öz xüsusi işləri ilə məşğul idi – məktəbə gedərdi, dərslərini lazımınca hazırlardı. Qalan vaxtı evdə oturardı, küçəni və onun müzür təsirini milmərrə tanımazdı. Alışbəyin səmimi ibadəti pak əxlaqılı Rüstəmbəyin ürəyində dindar hisslər oyatmamış olmadı.

Allah ona ən yavıq, ən sevimli bir hami, bir dost, bəlkə bir qardaş kimi görünürdü. Ümidlərini ona bağladı, fikrini və xəyalını ona həsr elədi. Atası namaz qıldıqda Rüstəm də onun arxasında namaza durardı, mənasını anlamadığı sözlər əsrarəngizliyi ilə onun ürəyini oxşardı.
Səməd həmişə Rüstəmin ibadətinə rişxəndli bir təbəssümlə tamaşa edərdi:
· Rüstəm, - deyərdi, - balam səndən yaxşı molla çıxar. Nahaq yerə də realniyə gedirsən. Yaxşısı budur ətəbata get.

Qardaşının sözləri Rüstəmin xətrinə dəyərdi.

· Canım, mənim işimə qarışma. Allahımla mənim arama niyə girirsən?

· Ay axmaq, Allahınla sənin aranda yer yoxdur ki, girim. Allah bütövdür, dibsiz və kənarsızdır. Ondan ayrı bir şey yoxdur; daha sən niyə özünü Allahdan ayırırsan.

Rüstəmbəy Səmədbəyin ciddi sözlərinə qulaq verər, mənasını dərk etməyə qadir olmaz və çox vaxt düşünməyə belə cəsarət eləməzdi. Bununla belə, qardaşının sözləri Rüstəmə təsir bağışlardı.

Gecələr yatağında onun sözlərini xatırlayaraq fikrə dalardı. Əvvəllər qorxa-qorxa, sonralar hər bir fikri açıqca təhlil və tənqid etməyə adət edərdi. Allah, onun peyğəmbərləri və tarixi-müqəddəsdəki möcüzələr barəsində çox düşündü. Anlamadığı məsələləri Səməddən soruşdu.

Səməd də onu başa salmağa çalışdı. Rüstəmi bu məsələlər artıqlığınca həvəsləndirdi. Tez-tez qardaşına müraciət elədi. Mübahisəyə girişdilər. Səməd fikirlərini təlqin etmək üçün ona kitablar verdi. Kitablar Rüstəmin fikir dairəsini genişləndirdi, lakin qəti olaraq onun köhnə əqidəsinə xələl vura bilmədi. Yenə adəti üzrə Rüstəm ibadətinə davam edirdi.

Rüstəmbəyin əmisi Bakıda qulluq edirdi. O sonsuz olduğu üçün Rüstəmi Bakıya göndərməsini Alışbəyə yazdı. Rüstəmbəy altıncı sinifdən Bakıda oxumağa davam etdi. əmisi Baxışbəy və arvadı Nabat xanım onun və xətrini çox istərdlər. Rüstəm də onlara öyrənişib, qarşılıqlı hörmət və məhəbbətdə davam edirdi.
Bakı həyatı Rüstəmbəyin dəruni aləminə böyük təsir buraxmamış olmadı. Özünəməxsus dərs otağında fikir və xəyalına geniş meudan verməyəy müvəffəq oldu. Yavaş-yavaş Səmədin sözlərini zehnində ehya edib təhlilinə çalışdı və onları fikir dairəsində həzm eləməyə cəhd etdi. Bir gün Rüstəm öz-özünə:

· Allah doğmayıb və doğulmayıb, - dedi, - deməli, var imiş, var və olacaq. Böyükdür və küllün cəmidir. Ondan ayrı bir şey yoxdur; hamısı onda mövcuddur, hamıya da o nüfuz elər... Allah hər şeyə etidalidəmlə baxır; acıq və intiqam, rəhm və əvəz onda yoxdur. Günah, savab Allah yanında bərabərdir; onun üçün “fərq” mənası mövcud deyil.

Bu qərarla Rüstəmbəy uzun-uzadı özü ilə mübahisə elədi və axırda dərin bir əqidə ilə:

· Belə olduqda, - dedi, - Allah bizim ibadətimizə möhtəc deyil. Onun üçün bizim dua və diləyimizi eşitmək də ağıla müvafiq gəlməyən işlərdəndir; çünki Allah qanunu, təbiət nizamı sabit və sarsılmazdır...

Belə-belə fikirlər Rüstəmbəyi artıqlığınca məşğul edirdi. Həllinə aciz olduğu məsələlərdə məlumatlı adamlara və kitabxanalara müraciət edərdi. Onu çox həvəsləndirən məsələlərdən biri də möcüzə idi. Qardaşı ona demişdi ki, möcüzə ola bilməz, ona inanmaq, sağlam ağıllı adamların işi deyil. Möcüzə adamları aldatmaq üçün icad olunmuşdur.
Rüstəmbəy bu sözləri fikrinə gətirdi. Təkrar-təkrar öz-özünə söyləndi, şərh elədi:

· Möcüzə, - dedi, - yəni imtiyaz. Imtiyaz, yəni təbiət müvazinəsini pozmaq. Təbiət müvazinəsini pozulduqda əbədi qanunun sabitliyi sarsılır. Bu da ola bilməz; çünki əbədi qanunun sabitliyi Allahın ədalətinə dəlildir. əbədi qanun qeyri-sabit olduqda Allahın ədaləti şübhə altına düşür.

Bu məsələni Rüstəmbəy həll olunmuş ədd edərək o birisinə keçdi.

· Həzrət İsanın göyə çəkilməsinə, - dedi, - necə inanmaq olar?

Bu sözləri huşsuz bir halda deyərək Rüstəmbəy yazı masasına yavıqlaşdı, oradan hirslə bir mədən daşı götürdü və yuxarı qaldırıb, əlindən saldı. Daş sürətlə aşağı endi və tappıltı ilə döşəməyə düşdü.

· Daş aşağı düşdü. – Rüstəmbəy dərin bir əqidə ilə dedi, - çünki əbədi qənun belə qayda qoymuşdur. Daş göyə qalxsaydı, bu imtiyaz olardı. Təbiət imtiyaz tanımaz, daş da adam kimi durduğu yerdən özü özbaşına göyə qalxmaz: hər kəs əksinə etiqad eləsə, imtiyaza iman etmiş olur və bununla da Allahın ədalətinə inanmır...

Realni məktəbin son sinfində Rüstəmbəyi həvəsləndirən məsələlərin hamısı həll olunmuşdu. Bunun nəticəsi olaraq Rüstəmbəy namazdan və orucdan əbədi əl götürmüşdü. Onun inanıb iman etdiyi bircə Allah idi. Onu özünə, əzəmətli ağıl, zəka, yaradıcı bir qüvvə kimi təsəvvür edir, lakin lazımınca tərif və tövsif edə bilmirdi: Tövrat, İncil, Quran və qeyri din mənbəyi olan kitabları oxumaq, fəlsəfə ilə dürüst tanış olmaq lazım gəlirdi.
Rüstəmbəy üçün bu yeni dövr studentliklə başlanmışdı.

Sofya xanım yata bilmirdi. Xəyali Rüstəmbəylə məşğul idi; onun vəhşi baxışı, hirsli danışığı Sofyanı qorxudur, ona rahatlıq vermirdi. Nə qədər səy eləyirdi, gözlərini bərk-bərk yumaraq başını yorğanın altına gizləyir, studentin heybətli siması gözlərinin önündən uzaqlaşmırdı.

· Yaramaz, - deyə, neçə dəfə öz-özünə təkrar elədisə də, aram tapa bilmədi; - kirayəçi bir student barəsində fikir eləmək yaramaz. Yaramaz! – dedi.

Lakin iradəsi fikrinə tabe olmaqdan imtina etdi. Yeni bir qüvvə, dəhşətli bir qüvvə bütün vücudunu sarmaqda idi. Birdən yerindəən sıçradı:

· Fedya! Fedya! – deyə iztirabla ərini oyatdı. – Fedya. Naxoşlamışam, lampanı yandır. Qaranlıqdan qorxuram.

Feodor İvanoviç durdu, lampanı yandırdı:

· Əzizim, nə olmuşdur? – dedi. – Yoxsa bu gün özünü soyuğa verdin?

· Yox, Fedya, ürəyim sıxılır.

Sofya ərinin üzünə baxdı, gülümsündü və sonra onu qucaqlayıb başını sinəsinə söykədi.
Feodor İvanoviç arvadını bağrına basdı, başını sığalladı:

· Heç zadın yoxdur, sevgilim, naz eləyirsən, - dedi.

Sofya cavabında başını qaldırdı, xəstələrə məxsus bir nəzərlə ona baxdı. 
· Fedya, əzizim, bilsən səni necə istəyirəm.

Feodor İvanoviç arvadının sözündən məmnun bir halda, təbəssümlə:
· İnanıram, sevgilim, inanıram, - dedisə də kişi arvadının bu hərəkətini əsla başa düşmədi, bir məna da vermədi. Sofya sakit olan kimi lampanı söndürüb yuxuya getdi.

Arvad isə yenə yata bilmədi: Rüstəmbəyin siması füsunkar bir gözəlliklə zehnində canlandı.

Bu dəfə Sofya xanım studentin baxışından qorxmadı, gözlərinin içinə dik baxdı. Birdən yenə xanımın ürəyinə qorxu çökdü, bütün bədəni titrəməyə başladı. Soyuq əlləri ilə boğazındakı xaçından bərk-bərk yapışdı, dua oxudu, Allahı çağırdı... Lakin ruhuna sükut gəlmədi. Zəfini duydu və başını yasdığa söykəyərək ağladı.

Zəng ikinci dəfə vuruldu. Səsə kimsənin gəlmədiyini gördükdə Rüstəmbəy çıxdı. Qapını açdı. Sofya xanımla əri idi. Sofya xanım Rüstəmbəyi görən kimi əvvəl döyükdü, rəngi qaçdı. Sonra üzünə qan gəldi, yanaqları qıpqırmızı oldu. Feodor İvanoviç nəzakətlə baş endirdi və dedi:

· Siz niyə zəhmət çəkirsiniz, qulluqçu açardı.

Sofya xanım yavaş səslə:

· Yəqin, Liza gəzməyə getmişdir. Bağışlayın, sizə zəhmət verdik.

Rüstəmbəy də baş əydi:

· Çox xoşdur, - dedi.

Feodor İvanoviç sarı və nazik bığlarını buraraq gülə-gülə:
· Bu bazar axşamında necə olmuşdu gəzməyə getməmişsiniz?

· Çox xoşhallıqla gəzərdim, heyf ki, yatıb yuxuya qalmışam.

· Ah, yuxuya qalmısınız... Onda buyurunuz bizə.

· Çox gözəl, - deyərək Rüstəmbəy otağına getdi.

Cəld güzgünü qapdı, saçlarını qaydaya saldı, libasını düzəltdi və bığlarının uclarını bir az da yuxarı qaldıraraq gəzinməyə başladı.
Qonşu otaqdan səs gəlirdi – görünür ki, ev yiyələri gözləyirdilər. Rüstəmbəy yavaşca koridora çıxdı, qapını tıqqıldatdı:
· Gəlmək olarmı?

İçəridən:

· Buyurunuz! – səsləri eşidildi.

Girdi. Studenti yemək masasının kənarına dəvət etdilər. Oturdu. Masanın üstündə bir-iki kitab vardı. Sofya xanım onları yığışdırdı və ərinin üzünə baxa-baxa oturdu.
Feodor İvanoviç ağ dəsmalını çıxarıb, geniş alnını sildi, gözlərinin bulaqlarını təmizlədi və zarafatla dedi:

· Siz evdə oturdunuzsa, biz sinematoqrafa getdik, şəklə baxdıq.

Rüstəmbəy mehriban bir səslə:

· Doğrusu, mən şəkilləri heç sevmirəm; hamısı bir-birinə bənzəyir.

Sofya xanım cavab olaraq:

· Əlac nədir. Evdə oturub darıxmaqdansa şəklə baxmaq yaxşıdır.

Rüstəmbəy dedi:

· Əlbəttə, doğru buyurursunuz, lakin mən küçədə qarışqa kimi gəzişən adamları görməyi, şəhərin səs-küyünə qarışmağı şəklə tərcih edirəm.

Sofya xanım ciddi və təkidedici bir səslə:

· Həmişə bu küçədə gəzmək adamı axırda təngə gətirər. Bir də küçədə əl-ayağa dolaşmaq bir az münasibətsiz çıxar.

Feodor İvanoviç gülə-gülə ayağa qalxdı və rişxəndedici bir sima ilə:

· Rüstəmbəy, şəkil barəsində mənim zövcəmlə danışmayın; çünki o şəkil məftunudur; bilxassə komik şeyləri çox sevər. Məsələn, biri qaçır, biri qovur, ayaqları süd küpəsinə ilişir, süd dağılır, küçəni sel basır...

Sofya xanım ərinin sözlərini kəsdi:

· Xeyr, bağışlayasan, mənim elə şəkillərdən zəhləm gedir, - deyərək gülümsündü, sonra təbəssümünü gizlədi və ərinə acıqlı kimi görünməyə çalışdı.

· Əzizim, bilirsən nə var: mənim üçün yüz şəkildən üç yumurtanın qayğanağı daha yaxşıdır... Bir şey ver yeyək.
Xanım güldü:

· Sənə yeməkdən savayı ayrı şey lazım deyil.

Qulluqçunu çağırdılar, yemək istədilər.

Feodor İvanoviç pəncərəyə tərəf gedib, oradan tütün qabını və çubuğunu gətirdi. Yerində oturub çubuğunu doldura-doldura:

· Rüstəmbəy, dedi, - mən qulluqda papiros çəkirəm, evdə çubuq. Çubuğun ayrı hüsnü var. Bununla belə, sizin papiros çəkmədiyinə qibtə ilə baxıram. Sizdən əvvəl bu otaqda bir tələbə yaşayırdı, çox pinti idi: masanın üstü və otağın döşəməsi belə kül və papiros qırıntıları ilə dolardı. Bizim xanım, təbiidir ki, ondan heç də məmnun deyildi. Sizin təmizkarlığınızı isə çox bəyənir; mənə həmişə məmnuniyyətlə söyləyir.

Feodor İvanoviç sözünü bitirib, qəhqəhə ilə arvadının üzünə baxdı. Sofya xanım qızardı və həyacanını gizlətmək üçün:

· Rüstəmbəy, “Tayfunu” gördünüzmü? – deyə sordu.

Rüstəmbəy təəsüflə:

· Hələ görməmişəm, bu günlər gedəcəyəm.

Feodor İvanoviç qəti bir səslə:

· Çox gözəl pyesdir, görmənizi şiddətlə tövsiyə edirəm. Yaponların vətənpərvərliyi bizə örnək olmalıdır. Mənə pyesin bir yeri çox xoş gəldi: bir avropalı yapona bir sual verir: “Necə oldu da az vaxtda olduqca tərəqqi etdiniz?“ – deyir. Yaponun cavabı çox maraqlıdır: “Dövlətimizin tərəfindən hər birimizin üzərinə qoyulan vəzifəni lazımınca yerinə yetirdik”, - deyir... Böyük sözdür!

Rüstəmbəy gülərək:

· Bizdə tərsinədir. Vəzifə başdansovma deməkdir...

Qulluqçu yemək gətirdi. Rüstəmbəyə də təklif etdilər, yemədi.

Feodor İvanoviç ağzındakı tikəni çeynəyərək:

· Əzizim, hər şeydən əvvəl, vəzifə paylayanın nüfuzu olmalıdır. Bir axmağın biri başda oturduqda vəzifə qüdsiyyəti yada düşərmi?

Feodor İvanoviç ağzındakını udub qumrov səsi verən qəhqəhə ilə:

· Bizdən heç ağlım bir şey kəsmir: bizimki “bəlkə”yə qalmışdır. Bəlkə işlərimiz düzələ, - dedi, təkrar qəhqəhəsinə davam etdi.

Rüstəmbəyin yapdığı təbliğat nəticəsində üç tələbə türkcə savadsızlıqlarını ləğv etməyə razı olmuşdu. Rüstəmbəy həftədə iki dəfə bunlara dərs deyirdi. Bu axşam Fərəməzgildə toplanmalı idilər. Rüstəmbəy Xəlili orada buldu, Fərəməzin özü isə yox idi.

Rüstəmbəy:

· Ay Xəlil, balam, bəs ev sahibi hanı? – deyə sordu. Xəlil qəhqəhə ilə:

· Ev sahibi kürsəyə gedib, dedi, siz oxuyun, mən də gələcəyəm. Bilirsən ki, o, babaları Qacar tərəfə çəkmişdir: bütün qüvvətini bığla kürsəyə verir.
· Yaxşı, bəs Pərviz haradadır?

· Pərvizin də kefi yoxdur, səhərdən axşama qədər laboratoriyada “Əcəb asudə idim, gəldi düçar oldu mənə”, - deyə oxuyub, zəhləmi tökür.

Rüstəmbəy heyrətlə:

· Bax, bunu anlamıram: tələbə olasan, özünü də könlü olmadan evləndirələr.

· Hər şeyi sən öz arşınınla ölçmə: tacirlərin özlərinə məxsus bir ənənələri var. Bunlar sərvət dağılmasın deyə, həmişə zəngin yerdən evlənərlər. Pərvizin atası fabrikant, qızın da atası mülkədar, vəssalam. Çox da Pərviz başqasını sevir. Onun ağzına vurarlar, o da dinməz. Bu hal sənə-mənə yabançıdır. Çünki biz tacir ailəsindən deyilik.

Rüstəmbəy susdu. Durub bu böyük otağı dolaşdı, divardakı böyük tablolara tamaşa etdi, qız fotoqrafiyalarını seyr edib, gəlib oturdu. Zəng səsi eşidildi. Kim isə koridor qapısını açdı. Sonra otaq qapısı döyüldü; Rüstəmbəy və Xəlil sözləşmiş kimi bir yerdə:

· Gəlin, - dedilər.

İçəri orta boylu, uzun xətli, incə bığlı, qıvrım saçlı bir tələbə girdi.

· Bah, ya Allah, İsgəndər, həmişə sən gələsən. İsgəndər görüşüb, yumşaq kanapenin üstündə oturdu.

Xəlil:

· İsgəndər, evləndiyini eşitdik, bu necə işdir?

· İşdir də, iş də insan başına gələr.

Rüstəmbəy:

· Sən ki, Allahsan, necə oldu da insan hərəkətinə başladın, - dedi.

İsgəndər istehzalı heyrətlə:

· Allah evlənməz? Mən sami Allahı deyirəm, yunan Allahıyam.
· Deməli, onlar evlənər.

· O!.. Evlənər nədir, əllərindən hər bir kələkbazlıq gələr!

Tələbələr gülüşdü. İsgəndərin öz sözü özünə daha da xoş gəldi.

· O, yunan Allahları çox kələkbazdırlar, - deyə təkrar güldü.

Birdən Xəlil ciddi səslə:

· Yaxşı, Fərəməz evdə yoxdur deyibən, biz çay içməyəcəyik? – deyə qalxıb zəngi çaldı və qulluqçuya samovar gətirməsini tapşırdı. Sonra İsgəndərə müraciətlə: - Allah, - dedi, - mən ölüm, necə evləndin?

· Əşi, evlənməyə nə var, o ki, asan işdir. Ali qadın kurslarının yanından keçirdim. Gördüm yoxuşdan bir qız gedir. Yer qar idi, ayağı sürüşürdü. Yetirib qoluna girdim, yoxuşa çıxartdım. Məndən çox razılıq elədi. Dedim: “Ən böyük razılıq odur ki, mənim ömür yoldaşım olasınız”. Qız gülərək üzümə baxdı, heyrət etdi. Mən təklifimi təkrar etdim. Razı oldu. Sonra bir-birimizin adını öyrənib, tatar mollasının yanına getdik. Vəssalam.

Hamı gülüşdü. Qəhqəhə o qədər şaqqıltılı idi ki, Pərvizin içəri girməsindən heç kəsin xəbəri olmadı.
Pərviz həmişəki kimi şıq geyinmişdi və həmişəki kimi də pərt və məyus idi. Lakin məyusluğuna baxmayaraq, yenə də ətirlənməyi unutmamışdı və əllərini tərpətdikcə hava qoxuyurdu.

Xəlil gülə-gülə:

· Pərviz, Allahın evlənməsini eşitdinmi? – deyə sordu. Pərviz məyus bir təbəssümlə:

· Eşitdim. Vallah, kefiniz var, - dedi və İsgəndərin üzünə həsrətlə baxdı.

Xəlil:

· Pərviz görürsən, yan, tökül. Bunun hər bir ixtiyarı öz əlində olmasaydı, özünə “Allah” deməzdi. Biz indi bunun Allahlığını təsdiq edirik.

Pərviz yenə qibtə edərək İsgəndərə baxdı və əlini qulağına yavaşca qoyub oxudu:

“Əcəb asudə idim, gəldi düçar oldu mənə...”

Pərvizin səsindəki kədər hər kəsi susdurdu: diqqətlə dinləyib, axırda əl çaldılar.

Samovar gəldi. Xəlil çay dəmlədi, Fərəməzin mürəbbəsi olduğunu bilirdi, açıb mürəbbə çıxardı, yağ, pendir, çörək qoydu. Hamı masanın ətrafına toplanıb çay içmədə idi, Fərəməz gəldi.
Fərəməz uca boylu, qara bığlı, geniş kökslü, şıq geyimli bir tələbə idi. Nəzakətlə hamıya əl verib oturdu.

Xəlil:

· Ev yiyəsi çay içərmi? – deyə sordu.

· Həyasızlığa bax, hələ soruşur da.

· Haqlısan, bilirəm kürsəkdən sonra ürəyin bərk yanıb. Pərviz yenə heyrətlə:

· Kürsəyə mi getmişdin? – dedi.

· Bəs nədir?! Hamı sənin kimi başına vaxtsız xalta salmaz ki...

Pərviz yenə heyrətlə Fərəməzə baxdı, əlini qulağına qoyub oxudu:

“Əcəb asudə idim, gəldi düçar oldu mənə...”

Yenə qəhqəhə qopdu.

Bu dəfə zarafatın istiqaməti Fərəməzə tərəf çevrildi.. Rüstəmbəy:

· Mən görürəm, bu axşam siz dərs oxumaq fikrində deyilsiniz, heç olmasa, Fərəməz hara getdiyini anlatsın.

Pərviz Rüstəmbəyə:

· Deyəsən, sən də ayılırsan, - dedi.

· Bəs necə, cahil-cavan deyilmi?

Pərviz bu dəfə də Rüstəmbəyi qibtə ilə süzüb, əlini qulağına qoydu. Hər kəs onun nə oxuyacağını duyaraq bir səslə:

“Əcəb asudə idim, gəldi düçar oldu mənə...” – deyə oxudular. Sonra yenə qəhqəhə partladı.

Sofya xanım yenə yata bilmirdi, bütün fikir və xəyalı Rüstəmbəy idi: xəyalında cilvələnən simaya oxşanaraq böyük bir həzz duyurdu: vücudu məst olmuşdu, ürəyi də xoş bir sızıltı ilə dolu idi... Xanım öz-özünə:

· İlahi, - deyirdi, - onun baxışı nə qədər gözəldir. Sofya xanım ağlayaraq o biri üzünə döndü, və əlini yorğanının altından çıxardıb, başına söykək verdi, köksünü ötürdü və yenə xəyala daldı.

· Nə üçün Rüstəmbəy mənim deyil? – dedi. – Nə üçün onun məhbubəsi, dostu və sevgilisi deyiləm?.. Nə üçün?..

Xanım hövlnak bir surətdə sıçradı, yatağın içində oturdu, gözləri ərinə sataşdı... Yuxudan oyanan kimi oldu; bir az öz-özündən utandı, vicdan əzabı duydu.

Xanım yavaşca uzandı: yorğanı başına çəkərək , gözlərini bərk-bərk yumdu.

Dəruni bir səs ona rahatlıq vermir: “Nə yapmaqdasan, ey vəfasız qadın?” – deyirdi...
Sofya xanım gözlərini açdı; yuxusu qaçmışdı. Bir də o biri üzünə çevrildi. Ürəyi yenə xoş bir iztirabla dolu idi. Rüstəmbəy hal və hərəkətləri ilə artıq ona hakim idi.

Sofya durdu, yatağında oturdu. Gözlərini həsrətlə ərinə dikdi, fikrə getdi: “Nə üçün Fedya qaraşın deyildir? Nə üçün rəftarı Rüstəmbəyinkinə bənzəmir? Nə üçün onda qısqanclıq yoxdur?”

Sofya xanım ayaqlarını çarpayıdan aşağı salladı və bədənini düz tutaraq öz-özü ilə cəsarətlə danışmağa başladı: “Heç kəsdən qorxmuram, hər nə könlüm istəyir, onu eləyirəm. Nə olacaq olsun. Çox olar – Fedyadan boşanaram. Bir parça çörək tapmağa müstəid deyiləmmi? Günah tamam Fedyadadır: sabahdan axşamadək işləyir, gecə başını qoyur yatır, əsla məndən xəbəri olmur. Fedya mənim halımı anlamalı, elə etməli ki, mən darıxmayım. Işsizlikdən az qalır bağrım çatlasın. Axır mən gəncəm, əylənmək istəyirəm, indi də yaxşı gün görməyib, bəs nə vaxt görəcəyəm?..”
Sofyanın gözlərindən bilaixtiyar yaşlar süzülməyə başladı. O qədər ağladı ki, gecəliyinin döşü tamam islandı. Birdən nə təhər oldusa, ərinə yazığı gəlməyə başladı. “Zavallı cəmi zəhməti mənim üçün çəkmirmi?- dedi. – Mənim yemək, geymək və istirahətimi o təmin etmirmi? Fedya mənim bütün arzularımı yerinə yetirməyə çalışır, hər nə istəyirəm haman alır, gətirir. Mən də bunun əvəzində...”

Xanım əzaba uğradı; bir də cəsarətlə: “Günahkaram! Əxlaqı pozğunam! Vəfalı ərimi qoyub, gəldi-gedər bir qafqazlıya həvəslənirəm...”

Bir də xanım qeyri-şüuri bir halda yerindən sıçrayıb, küncdə, qarşısında sönük işıq yanan İsanın təsvirinə yanaşdı, dizi üstə düşüb tövbəyə başladı:

· İlahi, əfv diləyirəm. Günahımdan keç, məni haqq yola hidayət elə. Zəifəm, bağışla!..

Sofya xanımın solmuş yanaqlarından yenidən yaş axmağa başladı.

Axşam saat on ikidə Rüstəmbəy teatrdan qayıtdı. Nədənsə qapıya qulluqçu əvəzinə Sofya xanım gəldi. Rüstəmbəy üzr istədi:
· Bağışlayın, sizi deyəsən, oyatdım, - dedi.

Xanım saçlarını üzündən dağıda-dağıda:

· Zərər yoxdur. Mən hələ yatmamışam; yatağın üstə uzanıb ərimi gözləyirəm.

· Əriniz hələ evdə deyilmi?

· Xeyr, kluba getmişdir.

· Onda o, çox gec gələr – deyə Rüstəmbəy gülümsündü. Qırmızı dodaqları bir balaca əyildi, bığlarına və təzə qırxılmış üzünə elə məlahət verdi ki, Sofyanın fikrini özünə cəlb etdi. Rüstəmbəy bu gün çox cazibəli idi; lətif geyinmişdi, ətirlənmişdi; özü də çox nəşəli idi.

Sofya xanım otaq qapısına söykənərək koridorda durmuşdu. Yanaqları qızarmışdı; işıldayan sarı zülfləri dağınıq bir halda üzünə tökülmüşdü. Rüstəmbəy bu zülflərin gözəlliyinə heyran olmuşdu. O, divara söykəndi:

· Heç yuxum gəlmir, - dedi, - könlüm müsahib axtarır.

Sofya xanım ciddi bir halda qaşlarını qaldırdı və qəmli gözlərini süzərək, sakit bir səslə:

· Sizə müsahib nəyə lazımdır; onsuz da xoşbəxtsiniz, - dedi.

Rüstəmbəy gülümsündü:

· Xoşbəxt olduğumu nə bildiniz?

Sofya xanım cavab olaraq ciddi bir nəzərlə Rüstəmbəyin gözlərinə baxdı. Rüstəmbəy bir şey duymayaraq oynaq bir halda elektrik işığını söndürüb, yandırmağa başladı.

Bir də duruxdu, fikrə getdi. Sonra üzünü Sofyaya döndərdi. Nəzərləri bir-birinə rast gəldi. Ikisə də fikir içində, ikisi də ciddi və müəmmalı idi.

Rüstəmbəy xanıma yavıqlaşdı, dirsəyi ilə qapıya söykəndi, durdu.
· Sizin fikrinizcə mən xoşbəxtəmmi?

Sofya əvvəlki mövqeyini dəyişməyərək yerə baxa-baxa:

· Xoşbəxtsiniz.

· Doğruluğuna inana bilərəmmi?

· Əlbəttə

Rüstəmbəy titrəyən əli ilə xanımın sinəsindən aşağı sallanın saçını oxşadı və sonra onları dodaqlarına qovuşdurdu. Xanım dinmədi. Rüstəmbəy bir az da irəli əyildi. Duruxdu. Ürəyinin döyünməsinə bir az qulaq verdi və sonra məst bir halda üzünü Sofyanın üzünə yavıqlaşdırdı.

Xanım üzünü əlinin üstə qoydu, bir də qapıya söykəndi, sızıltı və iztirab dolu bir səslə:

· Allah xatirinə, məndən əl çəkin, günahımı artırmayın, - deyir, ağır bir xəstə kimi zarıldayırdı. – Allah xatirinə, məndən əl çəkin; - deyirdi, - zəifliyimdən istifadə etməyin.

Rüstəmbəy davamlı bir busənin ləzzətindən mütəəssir bir halda çəkilmiş, kənarda durmuşdu. Bir dəqiqə əvvəlki hərəkəti ona röya kimi görünürdü. Yuxudan ayılan kimi oldu. Gözü Sofya xanıma sataşdı. Nəfsinin əsiri olan bu qadına bir az acıdı. Ona nəsihət eləmək istədi, bir də xanımın gözəlliyi onun fəlsəfəsinə qələbə çaldı: ehtirasa tutulmuş student divanə kimi xanımı bağrına basıb dodaqlarını, qırmızı yanaqlarını və ağ gərdənini busə odu ilə yandımağa başladı.

Sofya xanım studentin qucağında hissini qaib edərək, bütün varlığını yaddan çıxartdı.

Bir də gözünü açdı. Rüstəmbəyin vəhşi baxışına rast gəldikdə ayıldı:

· Bu nə işdir? – deyə bu kəlmələri xanım neçə dəfə təkrar elədi və studentin əlindən çıxıb, kənara çəkildi.

Sofya xanım otağına çəkilmək meylində idisə də ayaqları getmir, studentdən aralana bilmirdi. əllərini üzünə qoydu, ağlamsındı:

· Aman, nə günah işlər görməkdəyik!..

Vicdan zəlzələsi bütün vücuduna yayıldı. Zavallı qəmli gözlərini Rüstəmbəyə döndərdi, yalvardı.
· Allah xatirinə, məndən əl çəkin... Rüstəmbəy, mənə yazığınız gəlsin.

Rüstəmbəyin də vicdanı oyandı, bu da bir tərəfə idi, lakin xanımdan aralanmağa cəsarət eləmədi.

· Sofya Sergeyevna, günah eləyirik. – Əlbəttə... həm də çox böyük günah.

Student bir az duruxdu, otağına getmək istədi, gedə bilmədi; özündə bir böyük qüvvə hiss elədi, bu qüvvə onu xanıma tərəf çəkirdi.

Nəfs vicdana qalib gəldi, şəhvət hissi damarları ilə axaraq vücuduna yayıldı. Rəngi qaçmış bir halda yenə xanıma yavıqlaşdı.

Rüstəmbəy xanımın üzünə diqqətlə baxdı, gülümsündü: özündə nəfsindən başqa bir qüvvə duymurdu.

Sofya xanım da iradəsini qaib etmişdi, hərdənbir dili ilə qurumuş dodaqlarını isladır, studentin üzünə heyran-heyran baxırdı... Birdən bilaixtiyar ikisi də dodaq-dodağa gəldilər...
Çoxmu öpüşdülər – bu onlara məlum deyil idi: bütün varlıq onların gözündən itmişdi. Ancaq özlərinə gəldikdə student saata baxdı və içini çəkdi:

· Vay, saat üçdür, - dedi. – İndicə əriniz gələcək. Öz otağının qapısını açdı: bir də fikirləşdi, qapının arasında dayandı. Xanımın baxışından onun getməyə əsla meyli olmadığı görünürdü.
Rüstəmbəy qapını daha da açdı və “salamat qalın”, - dedi.

Lakin yenə aralana bilmədilər, bir də yavıqlaşdılar. Bir də öpüşdülər. Yenə şəhvət nəşəsindən ayıldıqda hərəsi bir guşəyə çəkildi, vicdanları ilə mühakiməyə girişdilər. Nəhayət, studentin siması qayət ciddiləşdi; xanıma baxmayaraq, otağın qapısını açdı:

· Salamat qalın, - dedi.

Rüstəmbəy otağına girdikdə lampanı yandırmadı, öz-özünə : “Bəlkə Sofya xanımın əri küçə ilə gəlməkdədir, deməzmi bu vədə kirayəçinin işığı niyə gəlir”, - deyə fikirləşdi, ürəyinə qorxu çökdü, otağının ortasında hərəkətsiz durdu.

Elə bil donmuşdu; fikir və xəyalı da onunla bərabər dayandı. Bir neçə dəqiqə keçdi. Student ayıldı və halından xəbərdar olmaq üçün öz-özünə dedi: - “Mən nə etdim... Özgənin arvadını yoldan çıxardıram...”

Rüstəmbəy mütəəsir oldu və əli ilə başından yapışıb, xəstələrə məxsus bir halla zarıldadı:

· Günah işləyirəm...

Səs qaranlıq otaqda uzun bir müddət qəribə bir halda cingildəməyə başladı; divarlarla toqqaşdı və yenidən qayıdaraq, Rüstəmbəyin qulaqlarına doldu:

· Günah işləyirəm...

Rüstəmbəy yenə dondu, fikri də donub qalmışdı; bütün vücudu yoxluq aləminə dalmış kimi idi.

Bir azdan ayıldı. Pəncərə gözünə sataşdı, yavaş-yavaş masanı görməyə də qadir ola bildi. Hər tərəfi diqqətlə süzdü, özünü yada saldı. Mənasız yerə otağın ortasında durduğunu da sezdi. Istədi irəli yerisin, lampanı yandırsın; bir də işlətdiyi günah yadına düşdü. Yenidən onu fikir götürdü. Yenə pəncərə və yazı masası gözlərindən qaib oldu. Cansız və ruhsuz bir sütun kimi dim-dik qaldı... Bir də “nə etməkdəyəm?” – deyə döyükmüş gözlərini ətrafa saldı; bir-iki addım atdı, çarpayısına yanaşdı. Yatacağını düzəldib, yatmaq istəyirdi, lakin nədənsə əlləri qalxmadı, iradəsi onu tərk etmişdi.

Bie neçə dəqiqə bu halda dayandı, fərsiz gözlərini bir nöqtəyə dikdi və yenə mənasız yoxluğa daldı. Varlıq nəzərində heçə çevrilmişdi. Çarpayısının üstə oturduqda, özünə gəldi, düşünməyə başladı. Bu axşam Sofya xanımla ilk dəqiqələrdən tutmuş sonuna qədər keçirdiyi vaxtı xatirinə gətirdi; hər əhəmiyyətsiz nöqtəni zehnində ehya edərək təhlilinə çalışdı, inanacaq şeylər çox az idi, hər şey ona yuxu kimi gəlirdi. Özünə sual verdi:

· İşin bu dərəcələrə qədər varmasına səbəb nə oldu?

Başını aşağı saldı, gözlərini yumdu: Rüstəmbəy bu suala cavab tapa bilmirdi.

Yenidən ayağa durdu, döyükmüş nəzəri ilə pəncərədən çölə baxdı... Küçədən fayton səsi gəlirdi, işıqlaşmışdı.

Rüstəmbəy üsulluca yatağına uzandı, gözlərini yumdusa da, yuxuya gedə bilmədi.

Rüstəmbəy günorta çağı yuxudan oyandı. Durdu, geyindi, əl-üzünü yuyub evdən çıxdı. Studentlərə məxsus aşxanaya getmək istəyirdi. Öz küçəsindən sağ tərəfə dönüb Böyük Vladimir küçəsinə çıxdıqda student Cəfərə rast gəldi. Görüşdülər. Cəfər gülümsünə-gülümsünə Rüstəmbəyin qoluna girdi:

· Deyəsən, Rüstəm, bu gün tez acmısan, - dedi.

Rüstəmbəy ciddi bir səslə:

· Hələ acmamışam, bir az gəzmək istəyirəm.

· Mən də acmamışam, ancaq iştaha üçün bir az dolanmaq lazımdır.

Rüstəmbəy güldü:

· Yediyin beş şahılıq nahardır, ona da iştaha açırsan.

İkisi də bir yerdə gülüşdü. Birdən Rüstəmbəy ciddiləşdi, siması süni bir şəkil aldı. Cəfər yoldaşının üzündəki dəyişikliyi görərək:
· Balam, gözümə birtəhər dəyirsən, naxoş deyilsən ki? – dedi.

· Yox.

· Özü də, deyəsən yuxudan indicə durmuşsan... Gecə harada idin ki?..

Rüstəmbəy düşünmədən cavab verdi:

· Heç yerdə, evdə.

Cəfərin dodaqlarında iymalı bir təbəssüm gəzməyə başladı. Bu təbəssümlə də Rüstəmbəyi süzdü. Rüstəmbəy süni bir ciddiyyətlə:

· Gülümsənirsən, - dedi

Cəfər özünü saxlaya bilmədi:

· Deməli gecələr yata bilmirsən.

Rüstəmbəy bu sözlərdən sonra özünü itirdi, qızardı və üz-dörd dəfə Cəfərin üzünə baxaraq söz tapa bilmədi. Sonra dəruni iztirabını bildirməmək məqsədilə yenə süni bir tərzdə ciddiləşdi:

· İmtahanların nə vaxt başlanır?.. Yəqin, oxumaqdan-macal tapa bilmirsən.

Cəfər daha da gülümsündü:

· Olanda olur, - dedi.

· Nə olur?

Cəfər iymalı təbəssümlə:

· Məsələn, gecə ev xanımı ilə söhbət bir az artıq çəkir, yuxudan qalırsan.

Rüstəmbəy özünü büsbütün itirdi. O, halını gizlətmək üçün acıqlı bir səslə:

· Sən də zarafata vaxt tapdın, mən ölüm, qoy görək, -dedi.
Cəfər dodaqlarındakı təbəssümə təğyir vermədən:

· Zarafat eləmirəm, olanda olur, - dedi.

Rüstəmbəy daha da acıqlı:

· Mən ölüm, əl çək, ovqatım təlxdir.

· Çox səsə-küyə salma, guya mən heç zad bilmirəm. Sən dünənki sərçəsən, amma mən arvadbazlıqda saqqal ağartmışam... Bala, zarafat deyil, səkkiz ildir studentəm, bu Kiyev şəhərində mən bilirəm nələr eləmişəm...

Rüstəmbəy yumşaldı və Cəfərə baxaraq bir az da gülümsündü. Cəfər də gümanının doğruluğunu duyub lovğalandı:
· Adın nədir – Daşdəmir, yunşalısan, yumşalı... Buncuğaz qoca Cəfərə kələk gəlmək istəyir. Bala, o fəndlərdən çoxdan çıxmışam, kələk gəlmək istəyirsənsə, özgələrə gəl.

Rüstəmbəy daha dinmədi. Cəfər bir az səbir edib başladı:

· Bunlar dursun kənarda, indi de görüm xanımın qəşəngdirmi? Utanma, indi cavanlıqdır da, arvadbazlıq eləməyən kimdir... Ancaq bir iş var ki, səninkini Allah lap evində yetirib; deməli, biz qoca vaxtımızda dağı-daşı gəzək, sən başıyın altına qoy otur...

Rüstəmbəy gülümsündü, Cəfər sözlərinə davam edirdi:

· Gülərsən. Mən özüm işin başını açandan sonra gülərsən. Sən kiçiksən, qayda bu idi ki, gəlib mənə məsləhət eləyəydin, deyəydin: “Ay Cəfər əmi, bir belə iş var, nə təhər eləyim?”. Onda mən də sənə yol gözstərərdim. Yoxsa, daha indi nə deyim...

Rüstəmbəy yenə gülümsündü:

· Canım, - dedi, - axır nə olub ki... Arvad-zad yoxdur, nahaq yerə güman eləyirsən.

Cəfər Rüstəmin sözlərini kəsdi:

· Ey bivəfa cavanlar, getdikcə xarab olursunuz, studentliyə ayrılıq salırsınız. Qardaş, biz hamımız yoldaşıq, hər kəsin əlinə nə düşdü, gərək xudbinliyi kənara qoyub, yoldaşını da yada salsın...

Rüstəmbəy Cəfərin sözlərinə daha etina eləmədi. Cəfər bir az danışıb, sükut etdi. Ikisi də dinmədən aşxanaya yönəldi.

Aşxananın önündə qız və oğlan tələbələr növbəyə düzülmüşdülər, bilet gözləyirdilər. Növbə bu gün çox uzun idi, darvazadan çıxıb Fundukleyevski küçəsinin ortasına qədər uzanmışdı. Cəfər bunu gördükdə içini çəkdi:
· Paho veey... ada, bu gün nə çox adam var.

Rüstəmbəy təəcüb etməyərək:

· Balam, ancaq iki saatdan sonra nahar eləmək olacaq, növbə çox uzundur.

· Səbir elə, bu saat düzəldərəm. Sən növbədə dur, mən baxım görüm bilet tapa bilərəmmi. Onda tez olar.

Rüstəmbəy gəldi, bir qızın arxasında növbəyə durdu. Cəfər ətrafa göz gəzdirdi, bir də gülümsündü, tanışa rast gəlmişdi:
· Allah saxlasın, Vartan.

· Allah saxlasın.

· Vartan, gör biletin varmı?

Vartan gülə-gülə:

· Bilmirəm, görək varmı, - deyərək qotazlı bir kisə çıxartdı.

· Ey Vartan, sən də qədim adamsan ha, indiki studentlər bu kisənin qədrini bilməzlər.

· Hə, canım, sənin-mənim qabağımda indikilər nə köpəkoğludur.

Cəfər güldü və əlini Vartanın pırpız saqqalına uzatdı.

· Ay bij Vartan!

Vartan burnunu çəkə-çəkə kisənin dibindən bir neçə sarı və qırmızı bilet çıxartdı və hesablayaraq dedi:

· Canım, bu mənim supum, bu da kotletim, qalan da sənin, ta məni öldürməyəcəksən ki...

Vartan biletləri Cəfərə verdi, gülə-gülə növbəyə duranların yanından keçib aşxanaya girdi.
· Sağ ol, Vartan! – deyə Cəfər Rüstəmbəyin yanına gəldi:

· İşlər yaxşıdır. Vartandan beş şahılıq bilet aldım, bir o qədər də tapsaq, qarnımızı doyurarıq.

Rüstəmbəyin önündə növbəyə duran qız diqqətlə türk dilinə qulaq verirdi. Bunu Cəfər duyaraq, Rüstəmbəyə göz elədi.

· Qabağında duranla aran necədir? – dedi və sonra talibəyə yönələrək rusca başladı:

· Yoldaş, deyin görək bizə satmağa artıq biletiniz varmı? Acından ölürük.

Cəfər sözünü qurtaran kimi ağız burnunu elə əydi ki, talibə gülməyə başladı:

· Heyf ki, yoxdur, olsaydı daha növbəyə durmaq lazım gəlməzdi.

· Bəli, doğru buyurursunuz. Ancaq dedim, bəlkə birdən oldu.
· Olmaya-olmaya birdən necə ola bilərdi? – deyə talibə daha da güldü və sonra özünü gülməkdən saxlayaraq qızarmış üzünü aşağı saldı.

Növbəyə duranların böyründən bir dəstə student keçirdi. Cəfər onlara yönəldi:

· Bağışlayın, yoldaşlar. Sizdən bir ricam var. Biletiniz varsa, bir naharlıq iltifat buyurun.

Studentlər durdular və biri məmnun bir halda qoltuğundan bir dəstə bilet çıxartdı:

· Buyurunuz, - dedi, - nə qədər sizə lazımdır, götürün. Cəfər bir neçəsini götürdü, pul verdi:

· Sağ olunuz, yoldaşlar! – deyə papağını qaldırdı. Onlar da cavabında:

· Bir şey deyil, - dedilər. Cəfər dərhal Rüstəmbəyə yanaşdı:

· Qardaş, indi növbədən çıxa bilərsən, iki naharlıq biletimiz var. Əlavə bir fincan qəhvə də içməyə ixtiyarımız var.

· Ikinci növbə balacadır.

· Burada adam həmişə az olur, çətin əvvəlkidir. Rüstəmbəy və Cəfər yemək salonunun qapısında növbəyə durdular. Bilet satılan daxıldan xilas olan gənclər gəlib ikinci növbəyə durudular, kimi nahar intizarında bikef duraraq fikrə getmişdi, kimi papiros çəkir, tüstüsünü havaya buraxırdı. Qafqazlılar deyib gülüşürdülər, səs-küyləri hamının nəzərini özlərinə cəlb eləmişdi. Cəfər ətrafdakıları tənqid edərək qəhqəhə çəkirdi.

· Rüstəmbəy, bir arxanda duran qıza bax. Zalımın nə balaca burnu və dodaqları var...

· ?!

· Deyirəm, Rüstəmbəy birdən adamın belə arvadı ola, özü də ildə bir qız doğa. Qızlar da anası kimi arıq-uruq ola...

Rüstəmbəy mabədini düzəltdi:
· Özünün də çoxlu borcu ola, tez-tez gəlib qapını döyələr...

· Hə, - Cəfər başladı, - gözəl qızların da buzov karvanı kimi, tökülüb gəlib sənə xəbər gətirələr ki, pul dalınca gəliblər... Xülasə, adamın ürəyi dağ kimi olar...

Növbə irəli gedirdi. Qapının yanında bir tələbə durub, masa nömrəsi paylayırdı. Cəfər:

· İki dənə yan-yana nömrə verin, - dedi.

Tələbə nömrələri uzatdı:

· Bir on beş var, bir də on, buyurun orada dəyişiniz. Nömrələrlə salona daxil oldular. On beşinci masada bircə boş yer var idi. Cəfər nömrəni boş kürsünün üstə qoydu:

· Qardaş, bu bizim yerimiz. Sənə də öz yanımda bu saat yer taparam. Deyəsən, bu yoldaş yeyib qurtarır.

Cəfərlə yan-yana bir yəhudi tələbəsi oturmuşdu, nahara məşğul idi. Cəfər soruşdu:

· Yoldaş, siz naharı qurtarırsınızsa, nömrənizi bizə verin.

Tələbə razı oldu, onuncu nömrəni aldı, özününkünü ona verdi. Rüstəmbəy də on beşinci masada yer tutdu. Sonra nahar dalınca getdilər.

Salonun baş tərəfində aşpazlar bişmiş paylayırdılar. Rüstəmbəy və Cəfər masanın üstündən adama bir boşqab götürdülər.

· Rüstəm, nə yeyəcəksən?

· Mən əvvəlkinə borş alacağam, sonra görək nə olur.

· Mən sup.

Hər kəs istədiyini aldı. Əvəzində neçə qəpiklik bilet lazımsa verdilər və yerlərinə gəldilər.

Salona arası kəsilmədən adam girib-çıxmaqda idi. Ortalıqda ağ geyimli xidmətçi qızlar dolaşırdı. Kimi boşalmış qabları geri daşıyır, kimi doldururdu. Hərə bir işlə məşğul idi. Qabların cingiltisi, adamların səs-səmiri salonu doldurmuşdu. Hamıdan da artıq qafqazlılar, küy eləməkdə idi. Arabir Cəfər də səslənirdi:

· Vay, Vartan, aşna, haradasan?

O da həmin tonla:

· Ağzında zəhrimarını ye, köpək oğlu, - deyirdi. – Aşna haradan olduq, sən musurman , mən erməni.
· Yenə erməniliyini bildirmə, dur gəl bura. Vartanın səsi kəsildi. Yoldaşı ilə söhbətə məşğul idi.

Cəfər ondan vaz keçərək nəzərini öz masasına çevirdi. Qarşısında sarısaqqal bir rus tələbəsi oturmuşdu. Özü kimi sarışın və arıq arvadı da yanında idi. 
· Rüstəmbəy, qabağımızda oturan ər-arvaddı ha, ona bax: ikisi bircə qab sup almış.
Rüstəmbəy gülümsündü:

· Onun üçün ikisinin də boynu armud saplağına dönüb də...

· Bunları aparasan Qafqaza, özlərinə də eyzən kələm dolması verəsən, kökələlər.

Rüstəmbəy güldü. Rus tələbəsi başını qaldırıb, yazıq bir baxışla onları süzdü. Elə bil aclıq gözlərini fərddən salmışdı.

Cəfər ayağa durdu:

· Gəl qəhvə dalınca gedək. Sən öl, bizlər bunlara görə çox ağıllıyıq. Gör, pulum olmasa, min il qala evlənərəmmi?

Vartan on beşinci masaya yavıqlaşdı. Dişini qurdalaya-qurdalaya:

· Adə, Cəfər, - dedi, - yenə qudurmusan, qəhvə içirsən?.. Cəfər süni təkəbbürlə:

· Niyə içməyim, ay orac?

· Köpək oğlunun sözünə bax, elə biləsən dədə-babası qəhvə içmişdi.

· Yox, səninki içmişdi. Get, köpək oğlu darı əkməyinə.

· Bircə buna bax, Rüstəmbəy, sən məzhəb, bircə bu köpək oğluna bax gör nə lovğa-lovğa oturub burada qəhvə içir, atasının pendir-çörək yeməkdən dişinin dibi gedib...

Bu halda salonda bərk bir qəhqəhə yayıldı. Hamı dönüb, aşağı tərəfə baxdı. Vartan sözünü kəsib, bir az dayandı və sonra:

· Budur, Həsənqulu gəldi, - dedi, - musurmandı deyən eşşək kimi anqırır.

Həsənqulu qarayanız, arıq bir student idi. Fövqəladə qəhqəhəsi ilə aşxanada şöhrət qazanmışdı. O güləndə, salondakı neçə yüz nahar edənlərin səsi bilmərrə yox olardı. Həsənqulu on beşinci masaya yavıqlaşdı. Burada səs-küy da ucalmışdı. Vartan kənara çəkilə-çəkilə:
· Canım, musurman artdı, aha burada durmaq xatadır, - deyə getdii. Hamı gülüşdü.

Yenə Həsənqulunun qəhqəhəsi salonu başdan-başa qavradı və xalqın heyrətinə səbəb oldu. Cəfər ayağa qalxdı:

· Sağ ol, Həsənqulu, sənsiz buraların ləzzəti yoxdur. Rüstəm də gülümsündü.:

· Həsənqulu, niyə gec gəlirsən?

· Balam, günortaya kimi yatırıq, iştahamız olmur.

Cəfər:

· İştaha açmaq istəyirsənsə, gəl buradakı qızlara bax, gör necə acırsan.

· Yaxşıca balalar var, anamın gəlini olsunlar. O gün burada bir cuhud qızı oturmuşdu.. Qənbərlə qarşısında əyləşdik, bir saat gözümüzü ona zillədik. Axırda acıqlandı, durdu getdi.

· Balam, Qənbər də bijləşib, əvvəllər elə dinc idi ki, amma indi qızlarla gözləşir.

Rüstəmbəy ciddi sima ilə qulaq asırdı, dinmirdi. Nəhayət, söhbətə qarışdı:

· Studentlik yetirir. Adam nə qədər dinc olsa da axırda xarab olur.

Birdən Rüstəmbəy öz sözlərindən dilgir olaraq pozuldu, bikef bir halda masadan çəkildi.

· Salaməleykum, Rüstəmbəy, - deyə ləmfaviməzac bir student ona əl uzatdı. Görüşdülər. Rüstəmbəy ciddi və soyuq bir təbəssüm oynada-oynada dedi:

· Pay, Əliyar, ya Allah!.. Nə qayırırsan? Görükmürsən.

· Mən görükmürəm, sən görükmürsən. Yəqin kələyin var. “Kələk” sözü Rüstəmbəyin ovqatını bir az qarışdırdı.

Güclə yadından çıxartdığı işlər gözlərinin qarşısında yenidən canlanmağa başladı, Sofya xanım havayı öpüşləri ilə zehnində təcəssüm etdi. Anlaşılmaz bir qorxu soyuq pəncələri ilə bütün bədənini əzməyə başladı. Rüstəmbəy bilaixtiyar əlini Əliyara uzadıb aralandı.

Cəfər addımlarını sürətlə ataraq Rüstəmbəyə yetişdi.

· Canım, yenə peyğəmbər kimi başını aşağı salıb camaatdan qaçırsan.

Rüstəmbəy mənalı bir nəzərlə Cəfərə baxdı. Cəfər gülümsündüsə də, Rüstəmbəy dəyişmədi, görünür ki, cəmi fikir və hissləri dəruni aləmi ilə məşğul idi. Cəfər məətəl qaldı: “Gədə dəli olmayıb ki?” deyə fikrə getdi. Sonra onu başdan-ayağa süzdü, o haman əvvəlki Rüstəmbəy idi, ancaq gözə bir az fikirli və bikef dəyirdi.

Dinmədi. Yan-yana bir az getdilər. Sükutu Cəfər pozdu:
· İndi qarpız yesək pis olmaz. Belə deyilmi?
Rüstəmbəy fikrili gözlərini Cəfərə dikdi. Sözlərini çeynəyə-çeynəyə dedi:

· Ya... xşı.. ye.. yək.

İkisi də küçəni o taya keçib, qarpız satan bir gənc qıza tərəf yönəldilər. Cəfər qarpızları bir-bir çırtmaladı:

· Xala, bu neçəyədir? Qız gülümsündü və rişxəndlə:

· Əmi, beş şahıdır, - deyə cavab verdi. Cəfər ağzını əydi:

· Paho!.. Xalacıq, bu çox bahadır, qarpıza beş şahı vermək student cibinə yaraşmaq.

· Yaraşmaz, yeməsin. Student gərək qarpız yesin?

Qız qəhqəhə çəkdi güldü. Cəfər qarpızı əlinə götürdü, o biri əli ilə də qıza uç şahı uzatdı.

· Student bundan artıq verə bilməz, - dedi.

· Yox, olmaz.

· Olmaz, mən də almaram.

Cəfər qarpızı hirslə yerinə qoyub, geri çəkildi, qiymətini azaltmaq üçün bir-iki addım da qızdan uzaqlaşdı. Sonra duruxsunub Rüstəmbəyə dedi:
· Deyəsən, köpək qızı üç şahıya verməyəcək.

Rüstəmbəy əlini cibinə saldı:

· Zərər yoxdur, gedək beş şahıya alaq, məndə pul var.

Cəfər razı olmadı:

· Yox, sən qoy dursun, mən alacağam.

Bir də qıza yavıq gəldilər. Cəfər əlini qızın çənəsinə uzatdı:

· Nə xəsisdir, bizim bu xala, - dedi.

Qız Cəfərin əlini üzündən uzaqlaşdırdı:

· Dinc dur, -dedi.

Cəfər qarpızı qoltuğuna vurdu, yola düzəldilər.

Bir-iki küçə keçdilər. Sonra bir həyətə girdilər. Pilləkənlə çıxıb, zəngi vurdular. Qapı açıldı. Daxil oldular.

Cəfər otağın qapısını açarı ilə açıb, Rüstəmbəyi içəri dəvət elədi.

· Bu otaq sənə peşkəşdi. Xoş gəlmisən.

· Sağ ol.

Rüstəmbəy daxil olan kimi, otağı nəzərdən keçirdi. Böyük pəncərənin qarşısında yazı masası qoyulmuşdu. Masanın üzərində bir çox rəsmlər var idi. Cəfər bunları yığışdırıb qarpıza yer düzəltdi. Qulluqçunu çağırdı. Boşqablar və çəngəl-bıçaq gəldi, qarpız kəsildi. Cəfər dedi:

· Yaxşıca qarpızdır.

Rüstəmbəy çəyirdəkləri ağzından tökə-tökə:

· Pis deyil...

Bu halda zəng vuruldu. Kim isə qapını açdı. Cəfərin qapısını tıqqıldatdılar:

· Gəlmək olarmı?

· Buyurun! – deyə Cəfər ayağa qalxdı.

Qapı açıldı. İçəri qaraqaş, qaragöz, nazik bığlı bir student girdi. O gülümsünərək:

· Balam, qarpız yeyirsiniz, - dedi. Rüstəmbəy ayağa durdu:

· Ya Allah, Çingiz.

Mehribancasına görüşdülər, bir-birinin əlini bərk-bərk sıxdılar, oturdular.

Çingiz qarpızdan bir parça kəsib önünə qoydu.

· Ay Çingiz, balam, haradasan? Aşxanaya da vaxtında gəlmirsən ki, bir az söhbət eləyək.
· Cəfər, başım bərk qarışıqdır.

· Nəyə?

· Nəyə olacaq, imtahanlara. Həkim babayıq, o qədər imtahanlarımız var ki, bircə rahat çörək yeməyə də macalımız yoxdur.

· Indi nə hökm olubdur ki, özünü öldürürsən. Qoy, sonra verərsən.

· Olmur, evdə işimiz elədir ki, gərək tez qurtaram. Atam yazır ki, qocalmışam, tez ol qurtar, gəl. Mən də gərək bir az səy eləyəm.

· Sən öl, kişi bu yeddi ilin ərzində heç mənim işimdən baş açmadı. Deyir: “Hansı kursdasan?” – Deyirəm: “Dördüncüdə”. – Deyir: “Bəs üç ildi oranıca niyə qurtara bilmirsən?”. Xülasə, yazıqların başına ip salıb oynadırıq...

Rüstəmbəy Cəfərin sözünü kəsdi.

· Dədədmi mən başa salmışam. Indi havaxt ki, qayıdıram, deyir: “Qurtarmağa neçə imtahanın qalmışdır?” Arxayın eləmişəm ki, iki ilə qurtaracağam.

Cəfər gülə-gülə:

· Nə bilir ki, hələ dörd ildən sonra da qurtarmağa meylin yoxdur.

Rüstəm ciddi:

· Yox, iki ilədək qurtarmalıyam.

· Neçə imtahan vermisən ki?

· Hamısını vermişəm, üçü qalır, bir də ki, dövlət imtahanı. Deməli, ikisini dekabrda verərəm, biri də maya qalır. O biri il də diplom alarıq...

Çinqiz təkidlə:

· İki ilə qurtararsan. Nə var ki, yuris deyilsənmi?

Cəfər Rüstəmbəyə işarə edərək:

· Balam, asanca fakültəyə girirlər, dörd ildə oynaya-oynaya qurtarıb gedirlər. Biz yazıq da meyit içində, azarlı yanında illərlə küllənirik.
Qarpız qurtardı. Qulluqçu gəlib qabıq və boşqabları apardı. Çingiz papiros yandırıb çarpayının üstə uzandı. Rüstəmbəy Cəfərdən razılıq isətdi:

· Uzanmaq olarmı? – dedi

· Buyur, buyur!

Rüstəmbəy də uzandı.

Cəfər fikrili bir halda otağın ortasında duraraq saata baxdı və gülümsünə-gülümsünə:

· Allahdan gizlin deyil, sizdən nə gizlin, mənim bir gedəcək yerim var. Siz yatın. Sonra durub çay qoydurarsınız. Mən də gələrəm, bir yerdə içərik.
Çingiz gülümsündü və Cəfərin üzünə kinayə ilə baxmağa başladı.

· Dostum, - dedi, - işini duymuşam, qız görüşünə gedirsən, deyəsən.

Rüstəmbəy də gülümsündü:

· Elə olan işə bənzəyir, - dedi

Cəfər hiyləgər bir təbəssümlə göz vurdu və qonaqları sakit eləyə-eləyə:

· Qardaş, hər sirr Allah yanındadır. Siz də mənim işlərimə əl aparmayın.

Cəfər sözlərini qartaran kimi, şapkasını başına basıb otaqdan çıxdı.

Rüstəmbəylə Çingiz gülüşdülər və Cəfərin səmimi rəftarından məmnun oldular.

Bir-iki dəqiqə sükutdan sonra Çingiz papirosu ağzından çıxartdı. Rüstəmbəyə tərəf yönəldi.
· Rüstəm, işlərin nə təhərdi?

· Niyə Çingiz, yaxşıdır. Hazırlaşıram, görək imtahan vaxtı necə olacaq.

· Heç zad olmaz, verərsən gedər: “Roma hüququnu” hazırlamırsanmı?

· “Roma hüququ”, bir də “Kilsə hüququ”. Sənin işlərin nə təhərdir?

· Dünən kimyanı verdim. Indi hələ gəzirəm. Bir neçə gündən sonra yenə oxumağa başlayacağıq.

· Onda o biri imtahanın nə vaxt olar?

· Görək, olsun ki, bir aydan sonra.

· Cəfərin işi nə təhərdir?

· Niyə, yaxşıdır.

· Iki ilə qurtararmı?

· Oxusa qurtarar.

Bir az sükütla keçdi. Çingiz papirosun külünü kənara töküb dedi:

· Daha nə var? Mənim başım imtahana qarışdı, dünyadan xəbərim olmadı.

· Bir az qələyan var, - deyə Rüstəmbəy gülümsündü. – İdarəmizdən şikayət edirlər.

Çingiz bu sözlərdən bir az pərt oldu, çünki müsəlman “zemlyaçestvosunun” sədri olduğu üçün, bu şikayətlər ən əvvəl ona toxunurdu. Ağzından papirosu çıxartdı və həyacanını büruzə verən səslə dedi:

· İş şikayətsiz olmaz. Bu həmişə belə olur...

Rüstəmbəy qəti bir səslə:

· Bilirsən, Çinqiz, sən idarəni çağır, bir danışaq.

· Mən bir şey demirəm. Gəlin danışaq. Indi mən tamamilə bikaram...

Bununla elə bil iki tərəfin də mövzusu tükəndi; susdular...

Çingiz yuxudan oyandı. Rüstəmbəyi oyatmamaq üçün üsulluca durdusa da, olmadı - Rüstəmbəy də gözlərini açdı. Əvvəlcə səksəkəli qalxaraq, mənasız bir nəzərlə ətrafı süzdü, sonra dürüst ayıldı:
· Çingiz, nə çox yatmışıq, balam? – dedi.

· Zor yatdıq.

· Deməli, mənim sözlərim ikimizə də layla çaldı ha...

· Hə... Amma lap gecə düşmüşdür...

· Cəfər də gəlmədi, vüsalı uzun çəkdi.

· Hara gəlir?.. Gedək bizə.

Rüstəmbəy razı oldu.

Küçəyə çıxdılar, hava çişkindi. Geniş qaldırımların üstə çıraqların işığı uzun əkslər buraxmışdı. Xanımlar tələsik ötüb keçirdilər. Çingiz:

· Çəkmələrimiz bulanacaq, - dedi.

· Zərər yoxdur.

Bir müddət ikisi də dinməz, yan-yana getdi. Birdən Rüstəmbəy başladı:

· Məni yuxu tutdu, təfsilatını söyləmədim. Teymurbəy qonaqlıq vermiş, bütün müxalifləri çağırmış imiş. İdarənin ətrafında danışıq olmuş. Ümumi iclas çağırıb, idarəyə hücum etməyi qərara almışlar. Məqsəd – yeni idarə seçməkdir. Teymurbəy və Qulu da namizəddirlər.

Çingiz xısın-xısın güldü.

· Deməli, işlər bu şəkildədir... Qorxma, onlar ümumi məclisdə qazansaydılar, elə əvvəldən qazanardılar. Bu adamların etibarları yoxdur.
· Deyirlər ki, yeni gələn cavanları idarəyə seçirlər də, köhnələrin adını çəkmirlər.

· Köhnənin adı çəkilirmi? Yenilərə meydan verməlidir.

16

Çingiz Cəlallla bir otaqda olurdu. Cəlal ortaboy, qarayanız, arıq bir student idi. Dodaqlarında həmişə rişxəndli bir təbəssüm olurdu. Təbiətində bir bədbinlik var idi, ətrafındakılardan ümidsiz idi. “Molla Nəsrəddin” məcmuəsinin ruhu ilə bəslənərək dünyada istehzadan başqa bir şeyə qadir deyildi. Milli sahədə pis, yaxşı – hər şey onun rişxəndinə mucib olurdu. Inanmırdı və inamsızlığında da qəti və doğru idi.
Oatağa girdikdə Cəlal gülə-gülə onları qarşıladı:

· Ay Rüstəm, - dedi, - balam, yenə Tövrat oxuyursan? Mən ölüm məni yerə soxma. Yoxsa Tolstoy olmaq istəyirsən? Xa-xa-xa!.. Ola da bilərsən, - sənin Tolstoydan nəyin əskikdir ki? Xı-xı-xı...

Rüstəmbəy Cəlalın rişxəndinə adət eləmişdi, onun üçün etinasız bir halda paltosunu çıxartmağa başladı. Cəlal sözlərində davam edirdi.

· Amma sənə heyfim gəlir, istəmirəm Tolstoy kimi dəli olub, ayaqyalın çöllərə düşəsən. Qocalıqdan onun ağlı başından oynamışdı, sənə nə olmuşdur?

Zarafatdan sonra Cəlal adəti üzrə:

· Bunlar dursun kənarda, - dedi, - hələ de görüm, bizə niyə gəlmirsən?

Rüstəm mehriban bir səslə:

· Cəlal, dinmə, başım bərk qarışıqdır.

· Balam, nə olub? Yuristin başı niyə qarışıq olsun? Mənim kimi axşamadək laboratoriyada işləmirsən ki? Çingiz kimi yekə-yekə kitabları əzbərləmirsən ki?..
Çingiz rişxəndlə:

· Başı bərk qarışıqdır: axşamadək Cəfərlə qarpız, yeyir.

Cəfər adı gəldikdə Cəlal bir az duruxdu:

· Rüstəm, sən hara, Cəfər hara? O bir lotu, bij, min hin yarmışın biridir. Sən dinc bir adam. Gözlə səni xarab edər...

Rüstəmbəy oturdu. Cəlal sözlərinə ciddi bir məna verməyərək, zarafat edər bir halda Rüstəmbəyi nəzərdən keçirdi.

Rüstəmbəy:

· Balam, təəcüb eləmə, Cəfərlə dostuq, - dedi.

· Təəcüb eləmirəm. Bilirdim ki, studentlik səni də xarab eləyəcək. Yadındadırmı, bir vaxt var idi, məktəbdə yoldaşlara vəz elərdin? Deyirdin gərək biz hamıya müqəddəs nəzərlə baxaq. Bütün qadınları özümüzə ana-bacı hesab edək.

Çingiz heyrət içində Rüstəmbəyə baxdı.

· Məgər bunun belə fəlsəfəsi də var idi?

· Bəs nədir, Rüstəm böyük filosof idi. Qızları görəndə deyirdi: “Siz mənim bacımsınız”. Odur ki, qızlar da həmişə bundan qaçırdılar. Xı-xı-xı.

Hamı səmimi bir halda gülüşdü. Cəlal danışdıqca Çingiz döyükmüş gözləri ilə Rüstəmi başdan-ayağa süzürdü. Axırda:

· A kişi, bu ki qəribə adam imiş. Mən Rüstəmbəyi iki il var ki, tanıyıram. Ondan irəli üzünü də görməmişdim, - dedi.

Cəlal elə bil lovğalanmışdı:

· Ey, mən Rüstəmi uşaqlıqdan tanıyıram. Bir neçə il də realnidə oxumuşuq. Sonra Bakı realnisinə getdi, aralandıq. Bunun uşaqlığı qəribə idi, bir müddət namaz qıldı, deyirdi: “Namaz gimnastikadır”. Xa-xa-xa. Bir müddət oruc tutdu. Bir müddət türkcə və farsca oxudu, bir az millətpərəstlik elədi. Sonra bunların hamısını tulladı. Indi də Cəfərdən arvadbazlıq öyrənir. Xa-xa-xa.

Yenə gülüşdülər. Çingiz çay tökdü. Sonra çarpayının altından bir qutu çıxardıb, mürəbbə küpəsini açdı, qaba mürəbbə qoydu.

· Rüstəmbəy, çayı qabağına çək, niyə irəli oturmursan?

· Hələ Cəlalın vəzinə qulaq asıram.

Çingiz masanı səliqəyə sala-sala:

· A kişi, siz ki, bir yerdə oxumuşsunuz? Bəs mən niyə indiyə qədər bunu bilməmişəm? Deməli, Qulu da sizinlə yoldaş imiş.

Cəlal bir də gülə-gülə:

· Həmişə nə cür düşürsə, bij adamlar bununla dostluq eləyir. Qulunu bu qardaş hesab eləyirdi. Ikisi bir yerdə millətpərəstlik eləyirdilər. Bircə o millətpərəstliyə bax. Xa-xa-xa.
Çingiz təəcüblü:

· Quludamı millətpərəst idi?

Cəlal:

· Qulu millətpərəst idi, aralıqda da öz xüsusi işini düzəldirdi.

Rüstəmbəy ciddi:

· Ay Cəlal, böhtan danışma, elə şey olmurdu.

· Ay yazıq, sən uşaqsan. Bu saat millətpərəstlik bir pərdədir ki, bütün lotuluqlar onun dalında olur.

· Məsələn?

· Din və millət adı daşıyan cəmiyyət və müəssisələrimizi al – “İslamiyyə mehmanxanası”, “İslamiyyə limonadı”, “Milli papiros”... Bunlar lotuluq deyilmi? Tacir pul qazanıb, kef çəkmək üçün din və milləti əlində oyuncaq edir. Bakıda qoçular evlərində tələbə yurdu açır, hərəsi beş-on tələbəyə aylıq verir. Bu əxlaqsızlıqdır, yoxsa millətpərəstlik? Yoxsul gənclərin maddi vəziyyətindən istifadə edilərək, namusları ləkələnir... Bu rüsvayçılıqlara millətpərəstlik deyirlər..

Söhbət qızışaraq Tağıyev-Behbudov məsələsinə keçdi. O zaman Bakı milyoneri Hacı Zeynalabdin Tağıyev mühəndis Lütfəlibəy Behbudovu gənc arvadına qısqanaraq, evinə çağırdıb döydürmüş, rüsvay etdirmişdi. Məhkəmə bu işə baxmış və bütün Rusiya qəzetləri məsələyə uzun sütunlar həsr etmişdi. Təbiidir ki, tələbələr məsələyə vaqif idilər, lakin işin iç tərəfi hər kəsə bəlli deyildi. Bu barədə Cəlal yoldaşlarına maraqlı şeylər anlatdı:
· Mənim bədbin olmağa haqqım var, - dedi, - çünki savadsız bir milyoner bir türk ziyalısını rüsvay edir, özü də ziyalılar əli ilə. Məsələ də ziyalılar arasında olan, ziddiyyətdən doğur. Bilirsiniz ki, 1905-dən başlayaraq Ağabəyin şöhrəti Azərbaycanda artmağa başlamışdı. Bu adam biri türkcə, biri rusca Bakıda gündəlik iki qəzet nəşr edirdi, bir çox cəmiyyətin başında durmuşdu, “Difai” kimi Azərbaycana muxtariyyət tələb edən komitə də bunun işi idi. Qoçuluğu qaldırmaq üçün “Hidayət” cəmiyyəti təşkil edən də Ağabəy idi. Bu adamın nüfuzunu təsəvvür ediniz: sünnilərlə şiələri barışdırmaq üçün Şəkiyə gəldikdə şəhərin bütün əhalisi onu qarşılamağa çıxmış və “La-ilahə-illəllah, Ağabəy rəsulillah”, - deyə bağırmış.

Ağabəyin bu nüfuzu millətpərəsliyi inhisarında saxlamağa qalxışan Əliyarbəyi rahat buraxmırdı. Əliyarbəy Tağıyevin sadiq qullarından idi və onun naşiri-əfkarı olan rusca “Kaspi” qəzetəsinin başında dururdu. Əliyarbəy Tağıyevin kapitalına istinad edən kimi, Ağabəy də milyoner Murtuza söykənirdi.
Rəqabət sahəsində bir-biri ilə çarpışan milyonerlərlə bərabər, onların ətrafına toplanan ziyalılar da çarpışırdı. Millətpərəsliyə baxırsınızmı?..

Behbudov məsələsi Əliyarbəyin düzəltdiyi bir intriqa idi. O zaman Bakıda məktəb, teatr, mətbuat, cəmiyyətlər sahəsində işləyənlərin əksəri Qarabağdan gəlmə ziyalılar idi. Ağabəy və Behbudov da qarabağlı idilər. Əliyarbəy millətpərəstlik inhisarını əldə etmək üçün ortaya bir bakılı-qarabağlı məsələsi saldı. Həm də bunun təməlini Bakı “padşahı” Tağıyevin evində atdı.
Nəticədə Əliyarbəy Ağabəy dəstəsinə qələbə çaldı... Qəribə burasıdır ki, Əliyarbəyin özü də tiflisli idi...

Söhbətə dərin bir diqqətlə qulaq asan Çingiz içini çəkdi.

· Əşi, sən mənim üçün yeni bir aləm açırsan, - dedi. – Mənim bunlardan heç xəbərim yoxdur.

Cəlal həyacanlı bir halda:

· Bəs nə, - dedi. – Axırda Behbudov Qarabağa getməyə məcbur oldu, Ağabəyi əvvəl klubda döydülər, sonra Tağıyev çağırıb Qafqazı tərk etməsini tələb etdi.
Ağabəyin Türkiyəyə fərar etməsinin səbəbi budur. Əlibəy Hüseynzadənin “Füyuzat” jurnalını Tağıyev nəşr edirdi, Sultan Əbdülhəmidin işarəsinə görə Tağıyev bu jurnalı qapamışdı. Türkiyədə hürriyyət elan olunar-olunmaz Hüseynzadə də oraya getdi...

Rüstəmbəy söhbətə qarışdı:

· Mənim eşitdiyimə görə, - dedi, - Ağabəyin Qafqazdan getməsinin səbəbi “Difai” məsələsi olmuş, çünki “Difai” terror gücü ilə zənginlərdən pul tələb etməyə başlamışdı. Hətta Musa Nağıyevi oğurlayıb, yüz min manat aldıqdan sonra buraxmışdılar. Təbiidir ki, Tağıyev təşvişə düşmüş və Ağabəyin getməsini tələb etmiş.

Yadımdadır, Ağayev Şuşaya gəlmişdi. Orada “Difai” komitəsi təşkil etmək istədi, tacirlər əvvəl etiraz etdilər. Bir axşam camaatı Gövhər ağa məscidinə topladı. Birinci erməni-türk vuruşmasından bir az keçmişdi. Vəziyyət olduqca gərgin idi. Ermənilər şəhərdən altmış araba arvad-uşaq toplayıb, başqa şəhərlərə göndərmişdilər, yeni vuruşmaya hazırlaşdıqları duyulurdu. Doğrudan da, bir il sonra şiddətli vuruşma oldu. Belə həyəcanlı bir zamanda Ağabəyin şəhərə gəlməsi kimi fərəhə, kimi də qayğıya salmışdı. Ağabəy məsciddə uzun bir nitq söylədi, Şuşanın Zaqafqaziya türkləri üçün böyük mənası olduğunu anlatdı, dedi: “Şuşa bir qaladır, bura əldən getsə, çolum-çocuğumuzu götürüb, Arazı o taya keçməkdən başqa bir çarəmiz qalmır...” Sonra “Difai” məsələsini açdı və gizli bir təşkilat yapacağını söylədi. Tacirlər əl-ayağa düşdülər, terror gücü ilə pul tələb edilməsindən qorxub, razılıq vermədilər. Ağabəy əsəbi bir adamdır, küsüb getdi. Sabah tezdən camaat tökülüb qapısına gəlmişdi, on mindən artıq adam vardı. “Bizi hara qoyub gedirsən?” – deyə bağırışırdılar. Nəhayət, Ağabəy komitə təşkil etməmiş getməyəcəyini bildirib, camaatı sakit etdi. Çingiz heyrətlə:
· Komitə düzəltdimi?

· Düzəltdi.

· Qoçaq adammış.

Rüstəmbəy təəsüflə:

· Qoçaqlığına qoçaq idi, ancaq... Tutulan yol düz deyildi. əvvəla, Ağabəy ittihadi-islam məfkurəsi daşıyırdı: Nə qədər boş bir məfkurə! İkinci, “Daşnaqsütyuna” qarşı “Difai” ilə çıxmaq qanı qanla yumaq demək idi. Madam ki, avtonomiya üçün etnoqrafi hüdud məsələsi meydana çıxırdı, bunu bir erməni-türk müşavirəsi çağırıb sülhlə həll etmək olmazdımı?

Çingiz etiraz etdi:

· Bu əngəl məsələdir. Gərək türk arasındakı ermənilər erməni arasına, erməni arasındakı türklər türk arasına keçəydi. Çar höküməti buna razı olmazdı. Bu avtonomiyaya hazırlıq demək idi. Çar siyasəti bu avtonomiya məsələsini boğmaq üçün türk-erməni düşmənçiliyini məxsus körükləyirdi...

Susdular. Rüstəmbəyin düşüncəli üzündə bir fərəh ifadəsi vardı:

· Ah, bizim zayalıların tarixi yazılsa da: ittihadi-islam, Turan... min bir çarpışma... Keçilən yolların böyük qüsurlarına baxmayaraq axırda öz doğma ölkəmizin siyasi, iqtisadi və mədəni ehtiyaclarına dönəcəyik, ermənilərlə də barışıq yolu bulacağıq... Bunlar olacaq. Xalqımıza fayda verəcək ziyalılar da yetişəcək. Bu da mütləq olacaq! Ancaq Cəlal kimi bədbin olmağa da gəlməz: mədəniyyətə doğru yeni addım atan xalqların tarixində də belə şeylər olmuşdur. Yeni yetişənlər yaxşı olarlar...

Çəlal onun sözünü kəsib:

· Sənin yeniyetmən Qulu deyilmi? – deyə istehza ilə güldü. Bizdən adam olmaz, vəssalam!

Çingiz gülə-gülə:

· Balam, - dedi, - bu yaman kafirdir, yola gəlməsi çətindir.
Qapı taqqıldadı, o dəqiqə söhbət kəsildi. Əllərini ova-ova içəri bir student girdi.

· Ya Allah, Məcid, - deyə Çingiz ayağa qalxdı. Rüstəmbəy və Cəlal rəsmi surətdə Məcidə əl verərək görüşdülər. Bunların rəftarında studentliyə məxsus sadəlik və mehribanlıq görünmədi, çünki Məcid studentlərə qarışmazdı, türk tələbələrini artıqlığınca həvəsləndirən seçki cəmiyyət idarəsi, şərq müsamirəsi kimi işlərə əsla etina etməz, kənarda duraraq ancaq öz xüsusi işlərinə çalışardı, gecə-gündüz məktəb kitabları ilə məşğul idi...
Rüstəmbəy Məcidi nəzərdən keçirdi. Onun sadəlövh siması və axmaq gözləri Rüstəmbəyi bir az fikrə saldı, ürəyində ona qarşı anlaşılmaz bir hiss əmələ gəldi – nifrət və təəssüf bir-birinə qarışdı.

Cəlal məcburi bir halda soruşdu:

· Məcid, bu il qurtarırsınızmı?

Məcid cavabında əllərini ova-ova:

· Görək, - dedi, - və sonra Çingizin üzünə baxdı, mənasız bir surətdə güldü:

· Vallah, deyirlər qurtaracağam, amma mən özüm heç zad bilmirəm.

Çingiz Rüstəmbəyə tərəf:

· Sən Məcidi tanımırsan, bu kişi zor adamdır. Zarafat deyil, bir neçə aydan sonra doktor olacaq.

 Məcidin qoltuğunun altı bir az da şişdi. Yenə adi gülüşü ilə Rüstəmbəyə yönəldi:

· Görürsünüz, Çingiz də deyir qurtaracağam. Amma özüm bilmirəm nə olacaq. Xa-xa-xa!..

Çingiz:

· Canım niyə bilmirsən nə olacaq, sən də qurtarmayanda kim qurtara biləcək? – deyə təkid etdi.

· Təki elə olsun, nə deyirəm, ay qardaş! Xa-xa-xa!..

Taqqıltı yenə sükuta səbəb oldu. Içəriyə qoltuğu portfelli, üzündən-gözündən süni karkünlük tökülən bir tələbə girdi. Məcid gülə-gülə:

· Ədə, bu axşam burada məclis qurmaq istəyirsiniz, nədi? Qoyun görək, siz Allah, tutub aparıb salarlar qazamata, evimiz yıxılar.

Çingiz təzə gələn studenti Məcidə təqdim etdi; tanış oldular.

Cəlal rişxəndli bir təbəssümlə:

· Ay Həsən, balam, portfelində nə var? Amma sənə ayrı cür yaraşır. Bığların da sallaqdır, lap İran naibinə oxşayırsan. Xa-xa-xa!.. Xa-xa-xa!..

Hamı güldü. Çingiz gülüşünü büruzə verməmək üçün soruşdu:

· Həsən, nə təhərsən?

Həsən əvvəlki ciddiyyətini saxlamışdı; o, qaşlarını bir az da yuxarı qaldırdı:
· Ay Çingiz, səninlə xüsusi bir söhbətim var.

Çingiz dərin bir etina ilə:

· Nə vat, Həsən, xeyirdirmi?

· Idarə işindən ötrü gəlmişəm... Uşaqlar idarədən razı deyildirlər.

· Hansı uşaqlar?

Həsən karkün bir tərzlə portfelini açdı, bir kağız çıxartdı. Çingiz kağızı aldı və fikirli halda sətirlərə göz gəzdirməyə başladı. Başdan rusca yazılmışdı: “Biz aşağıda imzaları qeyd olunan müsəlman tələbələri, cəmiyyətimiz idarəsinin pozularaq, yenidən seçilməsini qət elədik, çünki məzkur idarə bəzi şəxslərin təhriki ilə əmələ gəlib, ümumun xahiş və rəyi nəzərdə tutulmamışdır”.

Çingiz imzaları oxuduqda Qulunun imzasına rast gəldi. Dilxor oldu, rəngi qaçdı, Rüstəmbəy kağızı aldı, baxdı. Cəlal da ona yanaşaraq oxumağa başladı. Məcid etidali-dəmlə çay içirdi. Çingiz əsəbi bir halda papiros yandırdı:
· Həsən, - dedi, - bir yana yığışmışdınız, yoxsa yox? – Dünən Teymurbəy bizi evinə çağırmışdı. Mən getdim gördüm Qulu da oradadır, bir-iki də ayrı tələbə var idi. Bir az gözlədik, daha heç kəs gəlmədi. Sonra Qulu söhbət açdı.

· Nə dedi?

· Hələ söz demədi, dedi seçki düz olmamışdır. Doğrudan da, Çingiz, biz gərək idarəyə yaxşı adam seçək. Qulu kimi adamı nahaq yerə seçməmişik.

Rüstəmbəy qaşqabağını salladı. Cəlal gülümsündü. Həsən Cəlalın gülüşündən pərt oldu. Birdən əllərini ata-ata səsini ucaltdı.

· Yenə gülümsünürsən, Cəlal? Heç bir zaddan baş açmayan təzə tələbə seçilsə, xoşunuza gələrmi?

Həsən sözlərini qurtarar-qurtarmaz çəkildi, geridə oturdu. Bunun bu hərəkəti Cəlalı daha da güldürdü:

· Bala, görünür, Qulu səni yaman doyurmuşdur.

· Ay kişi, sən Allah, bəsdir! – deyə Həsən üzünü kənara döndərdi. 

Məcid dərin sükut içində kənarda söhbətə qulaq verirdi. Buradakıların hamısı ona bikar və boşboğaz kimi görünürdü. Ona görə orada oturmağa darıxırdı, könlü öz otağını, məktəb kitablarını istəyirdi. Ayağa qalxdı. Bir az otağa tamaşa eləyərək yazı masasına yavıqlaşdı. əlinə tibbə dair bir kitab keçdi. Vərəqlədi, bu kitabdan imtahan vermişdi. Onu bəlkə əzbər bilirdi. Lakin yenə də kitab onu maraqlandırdı, ora-burasını oxumağa başladı. Yenicə kefi açılırdı ki, başlanan “idarə söhbəti” onun canını sıxdı. Onun gedişinə heç kəs etina etmədi. Bircə Çingiz ayağa qalxıb, onu qapıya qədər ötürdü. Həsən ayaq östə duraraq çığırırdı. Cəlal onu sakit edə-edə:

· Qardaş, bir az yavaş danış, bizi otaqdan qovdurarsan. Bilirəm, sizdən millətpərəs çıxmayacaq, ancaq bizi otaqsız qoyarsınız.

Rüstəmbəy hirsli:

· Həsən, mənə orası qəribə gəlir ki, sən köhnə student ola-ola aldanırsan. Canım, axı sən Qulunun necə adam olduğunu bilirsən!
· Mən heç zad bilmirəm.

· Bilmirsən, Çingizdən soruş.

Çingiz Rüstəmbəyin bu cürətindən bir az incidi və özünü itirməyərək, söhbəti basdırmağa başladı:

· Həsən, səndən bircə sual edəcəyəm. De görüm, seçki nə təhər olmalı idi ki, qanuna müvafiq gələ idi?

· Təzə studentlərdən namizəd yazanda, sizin dediklərinizi yazmışdılar. Gərək belə olmayaydı. Bir sual da Rüstəmbəy verdi:

· Həsən, neçə təzə student var?

· Beş-altı.

· Sizin deməyinizə görə, bu beş-altı adam bizə səs verməsəydi, biz idarəyə düşməyəcəyək imişik, belə deyilmi?

Cəlal Rüstəmbəyin fikrini anlayaraq başladı:

· Bunlar idarəyə qırx səslə düşüblər. Bəs o altı adamdan başqalarını kim öyrətmişdi ki, bunların adlarını yazdırdılar?

· Nə bilim, - deyə Həsən cavabdan aciz qaldı.

Cəlal qəhqəhə çəkib güldü.

· Səni zor qızışdırıblar! – dedi.

Rüstəmbəy gülümsündü və sərzənişlə:

· Həsən, qardaş, aldanma. Hər firqəbazın dalınca yüyürmə; gəl cəhd eləyək iş görək. Müsamirə düzəldək, kitabxanamızın kitablarını artıraq, vaxtlı-vaxtında üzvlük haqqı toplayaq ki, pulumuz artsın... Yoxsa studentləri bölük-bölük etməkdən faydalı bir nəticə çıxmaz.

Həsən sükuta getmişdi. Rüstəmbəyin sözləri, az da olsa, ona əsər eləyirdi.
Cəlal adi gülüşlə ayağa durdu. Imzalı kağızı götürüb, portfelin içinə qoydu və Həsənə dedi:

· Bu kağızı götür apar evə, lazımın olar.

Həsən Cəlalın hərəkətlərindən bir az xoşlandı: dodaqlarında təbəssüm nişanı göründü. Lakin bu təbəssüm sürətlə yox oldu və siması yenidən süni bir ciddiyyət aldı:

· Mən ölüm, zarafat eləmə!

Cəlal gülə-gülə:

· Mən də deyirəm, görəsən nə xəbər gətirmişdir. Bala, Teymurbəy sizə çay verib qızışdırır, amma heç özü kağıza qol qoymur. Qorxur sözü yerə düşə; kişi dünyagörmüş, hiyləgər adamdır, indi bizi də görəndə deyəcək ki, yenə uşaqlar ortalığa nifaq salırlar.

Cəlal sözünü qurtardıqdan sonra irəliləyib Həsəni qucaqladı:

· Gəl bir güləşək, görüm sənin canın nədir ki, düşüb ortalığı qarışdırırsan?

Həsən bir az dartındısa da olmadı. Cəlal əl götürmürdü. Nəhayət, o hirsləndi:

· A kişi, yavaş görüm!

Cəlal etnasız:

· Deyəsən, studentlik ürəyini üzüb, candan düşmüsən. Həsən yumşaldı, karkünlüyü kənara qoyaraq, birdən Cəlalın qılçasından yapışdı. Rüstəmbəylə Çingiz gülməyə başladılar:
· Qoçaq Həsən, - deyə Çingiz kürsüləri ortalıqdan yığışdırdı ki, toxunmasınlar.

Bir az hərləndikdən sonra Cəlal Həsəni çarpayının üstə yıxdı:

· Canın bu imiş, niyə çığırırdın? – dedi və dizini onun qarnına qoydu. Həsən çığırmağa başladı. Cəlal bir az boşladıqda Həsən sıçrayıb, çarpayıdan qalxdı, yenidən güləşmə başladı. Bu dəfə bərk səsküy saldılar. Kürsülər döşəmənin üstünə yıxıldı, gurultu qopdu, bir neçə dəqiqə belə keçdikdən sonra otağın qapısını hirsli-hirsli tıqqıldatdılar. Çingiz cəld qapını açdı. Ev sahibi xanım acıqlı:

· Belə hərəkətlər olarmı? Bura tövlə deyil, bura insan yeridir...

Xanımın bu qaba sözləri hamını sükuta məcbur etdi. Həsən və Cəlal bir-birindən aralanıb, kənara çəkildilər və töyşüməyə başladılar.

Ertəsi gün Həsən Qulunu görməyə getdi, evdə tapmadı. Oradan Anatomiya institutuna getdi. Institutun böyük salonuna girdikdə üfünət qoxusu burnuna vurdu. Uzun masaların üstündə parçalanmış meyitlər qoyulmuşdu. Ağ geyimli tələbələr təşrihə məşğul idilər. Həsən salonu gözdən keçirmədə ikən, ucaboylu, iri bığlı bir tələbə ona qarşı gəldi:
· Gözüm, burada fəna qoxu var, sən alışmamısan, koridora çıxaq, - dedi.
Çıxdılar. Həsən qayət sakit bir səslə:

· Qulu, - dedi, - Çingizlə görüşdüm. Rüstəmbəy də orada idi. Bunlar yeni seçkiyə yanaşmaq istəmirlər, özləri də müsamirəyə hazırlanırlar.

· Zərər yoxdur. Indi biz gərək idarəyə qarşı propaqandamızda davam edək. Harada narazı varsa, başımıza toplayaq. Hər kəsi görsən tapşır üzvlük haqqı verməsin, bildinmi? Biz həqiqət tərəfdarı olmalıyıq. Intixabın düz olmadığını hər kəs bilir. Teymurbəy kimi adamı kənarda buraxmaq olmaz. Bu, lazımlı adamdır. O, idarədə üzv olsaydı, işlər belə olmazdı. Bildinmi, gözüm, indi sən get, sonra görüşərik.

Qulu Veylabad tacirlərindən Hacı Vəlinin oğlu idi. Hacı Vəli “kəsik mal satan” ləqəbi ilə şəhərdə məşhur idi, çünki ildə neçə dəfə Moskvaya gedərək, sövdəgər dükanlarında artıq qalmış çit və parçaları toplar, gətirərdi. Başqalarına nisbətən bir qədər ucuz satdığı üçün tədavülü də çox olardı. Hacı Vəli malik olduğu sərvəti yalnız parçaçılıqdan deyil, müamiləçilikdən və oğurluq mal alış-verişindən qazanmışdı. Maddi böhran keçirən ailələr, bütün yoxsullar ona borclu idi. Yüksək faiz alar və girovsuz da pul borc verməzdi. Evində iki otaq dolusu rəhn qoyulmuş şeylər var idi. Burada nələr yox idi: xalı, gəbə, qab-qacaq, gümüş, qızıl, ipək paltarlar və i.a. Ehtiyac içində çırpınan ailələr bir-iki manat üçün qadın dizliyi belə girov gətirmişdilər.

Hacı Vəlinin müəyyən prinsipləri var idi. əvvələn, rəhn gətirilən şeyləri zorluqla qəbul edərdi. “Müamiləçiliyi tövbə etmişəm” deyə hər kəsi bu cümlə ilə qarşılardı. Bu vasitə ilə ehtiyacda olanları o ki, lazımdır yalvartdırar və sonra hər şeyi yarı dəyərinə qəbul edərdi. Ikinci, elə bir faiz təyin edərdi ki, müçtəri malını bir də geri almağa qadir ola bilməzdi. Nəticədə Hacı rəhnləri bir-bir satardı.
Bu sayədə Hacı böyük bir sərvət sahibi olmuşdu. Lakin bu sərvətə baxmayaraq, Hacı yeməz, geyməz, ailəsini də sıxıntı içində saxlardı. Onun gündəlik naharı soğan-çörək və ya pendir-çörəkdən ibarət idi. Evində plovbişmə tarixi bir hadisi kimi qarşılanardı.

Hacının iki oğlu var idi. Kiçiyi Qulu idi. Oğlanlarının istiqbalı haqqında da Hacı Vəlinin müəyyən planları və prinsipləri var idi. Deyirdi:

· Varis çox olursa, aralarında qovğa olar, dövlət dağılar.

Odur ki, böyüyünü dükanda oturdar, qazanc yollarının bütün sirlərinə vaqif edərdi. Kiçiyini də təhsilə göndərmişdi. Böyük oğluna demişdi:

· Sən tacir ol, yerimdə otur.

Kiçiyinə də:

· Sən də həkim ol, sənətinin çörəyini ye...

Qulu təhsilə sırf tüccari bir zehniyyətlə getmişdi. “Oxumaq, qazanmaq, sərvət sahibi olmaq” onun birinci şüarı idi. Hələ məktəb qurtarmadan Qulu qazanc yollarını öyrənmişdi. Yayda dərs deyirdi. Kiyevə gedərkən atasının məsləhəti ilə oraya xalı, gəbə, həna, quru meyvə aparar, satardı. Bahar vaxtı geri dönərkən saxsı mal, tüfəng, tapanca və patron gətirərdi. Beləliklə olduqca çox pul qazanardı.

Kiyevdəki türk cəmiyyətinə qarşı bəslədiyi fikirlər və çevirdiyi intriqalar da tüccari zehniyyətdən irəli gəlirdi. Qulunun planlarınca cəmiyyət vasitəsilə bir çox “tüccari əməliyyat” yapmaq mümkün idi. Odur ki, cəmiyyətə girmək birinci arzularından idi.
Lakin buna mane olacaq bir əfkari-ömumiyyə var idi. Tələbələrin bir hissəsi Qulunun kim olduğunu duymuşdu. Kiyevə gələr-gəlməz Qulu bir “tüccari əməliyyat” yapmışdı. Bunu çoxları bilirdi. Şəhərdə dükan açmağa ixtiyarı olmayan bir yəhudu harada isə Qulu ilə görüşür, Qulunun təmiz bir adam olduğuna inanaraq, onun adına mağaza açır və əvəzində Quluya ayda əlli manat verirmiş. Bir neçə aydan sonra yəhudi bir başqa şəhərə mal dalınca getdikdə Qulu mağazanı başqasına satır. Nəticədə yəhudinin bütün varı əlindən çıxır.

Qulunun bu “əməliyyatı” bir çox tələbələrin xatirində olduğu üçün, onun idarəyə girməsinə bir maneə təşkil edirdi.

Lakin Qulu planlarının tətbiqi üçün var qüvvəsini sərf edir, gənc və safdil tələbələr vasitəsilə intriqalar çevirmədə davam edirdi.

Həsən məsələnin iç tərəfini bilmirdi, odur ki, Quluya inanaraq təşrihxananı tərk etdi.

Həsən küçəyə çıxar-çıxmaz uzunsaçlı, tələbə tujurkasının altından yaxası yan tərəfdən düyməli qırmızı köynək geymiş bir studentə rast gəldi. Durdu:

· Səlman, ya Allah! – dedi.

Səlman gözlərini qıyaraq, gözlüyünü düzəltdi.

· Paho, ya Allah, - deyə cavab verdi.

· Səlman, görükmürsən?
· Mən görükmürəm, sən yoxsan!

· Başım qarışıqdır.

· Nə olub ki?

· A kişi, idarə məsələsi.

· Yeni seçkimi?

· Hə!

· Lüzumu varmı?

· Necə?

· Əsil məsələ orada deyil.

· Bəs nədədir? – deyə Həsən heyrətlə Səlmana baxdı.

· Zemlyaçestvo ikinci məsələdir.

· Bəs birinci nədir?

· Birinci?.. Burada siyasi təşkilatlar var, türklər oraya cəlb olunmalıdır. Lakin biz buna əhəmiyyət vermirik. Mədəni sahədə çalışmaq lazımdır, lakin siyasi sahə ondan əhəmiyyətlidir.

Başqaların təsirinə tez düşən Həsən tamamilə Səlmanın məftunu oldu, düşündü, birdən gülümsünərək:

· A kişi, bəs bunu mənə niyə demirsən?

Səlman da gülümsündü:

· Necə demirəm, deyirəm. Bir zaman kiçik risalə payladım. Sonra xahiş edənləri kursa çağırdım. Kimsə gəlmədi.

· Mən hazıram. Istərsən bir neçə adam da yığaq, oxuyaq.

· Yaxşı olar.

· Nə vaxt başlayaq?

· Istərsən bu axşam.

· Harada?

· Bizdə olmaz, tərəddüd altındayam. Istərsən sizə gəlim.

Həsən bir az düşündü, razı oldu. Aralandılar. Sonra Səlman ayaq saxladı:

· Həsən, - deyə çağırdı.

Həsən durdu və geri döndü. Səlman gözlərini qıyaraq:

· Əhmədi də gətir. Belə məsələlərlə çox maraqlanır. Deyəsən, Bakıda bir az işləmişdir.

· Yaxşı, deyərəm.

· Di sağ ol.

· Sağ ol.

Axşam Səlman Həsənin yanına getdikdə, Əhmədi orada gördü. Əhməd bu il Ali ticarət məktəbinə daxil olmuş gənc bir tələbə idi. Görüşdülər, Həsən qulluqçunu çağırdı, çay ismarladı.

· Əhməd, işlər nə təhərdir? – deyə Səlman soruşdu.

· Yaxşıdır, Səlman, oxuyuram.

· Bizim işimizə necə baxırsan? 
Əhməd bir az qızardı, qəti səslə dedi:

· Çox gözəl işdir. Oxumalıyıq... Sonra bir müddət keçmiş hazır kadrımız olar da, kiçik bir təşkilat yaparıq.
Səlman təsvibedici bir səslə:

· Əlbəttə, bu mütləq olmalıdır. Bu gün davam edən irtica tarixi gedişi sürətləndirir, vaqe olacaq hadisələr zamanca bizə yaxınlaşır. Inqilab üçün zəmin çoxdan hazırdır. Biz də istər nəzəri, istərsə əməli məsələlərə vaqif olmalıyıq.

Yoldaşlar, inqilab üçün ən böyük amillərdən biri bilgidir. Dünyagörüşümüzü təyin etmək üçün bizə müsbət bilgi lazımdır. Marksizm nəzəriyyəsi bilgi sahəmizi olduqca genişləndirəcək, dünyaya yeni görüş öyrədəcək.

Səlman əlini qoltuq cibinə atdı, iki qatlanmış bir qırmızı risalə çıxartdı, qatını düzıltdı, masanın üzərinə qoydu:

· Əvvəlcə bundan başlamalıyıq, dedi. Həsən maraqla:

· O nədir?

· Bu “İqtisadi söhbətlər”dir. Bu əsasdır. Bunu bildikdən sonra başqa əsərlərə keçəcəyik. Ancaq bir iş var. Həftənin müəyyən günləri kursa davam etməlisiniz. Ciddiyyət göstərəcəyinizə əminəm. Bildinizmi?

· Çox gözəl, - deyə Əhməd və Həsən cavab verdilər.

· Indi dərsə başlayalım...

Səlman gürcü yoldaşı Şaliko ilə imtahana hazırlaşırdı. Bu gün də yenicə oturub kitab oxumada idilər, bir də Tolstoyun vəfat xəbərini eşitdilər. Zatən Tolstoyun qaçması və yolda xəstələnməsi bir böyük hadisə olmuş, bilxassə tələbələri həyacana gətirmişdi. Tolstoy demək, çar idarəsinə qarşı ümumi bir etiraz demək idi.

Xəbəri eşidər-eşitməz Səlmanla Şaliko küçəyə çıxdılar. Ilk nəzərə çarpan atlı və piyada qorodovoylar oldu. Hər ehtimala qarşı zabitə tərəfindən tədbir görülmüşdü.

Darülfünuna gedən Böyük Vladimir küçəsində atlı qorodovoylar qoplanmaq istəyən tələbələri dağıtmağda idilər.

Bulvarno-Qudryavski küçəsinin tinində Səlman Həsən və Əhmədə rast gəldi:

· Ya Allah! – dedi.

· Ya Allah, - deyə cavab verdilər.

· Bu gün nümyişdə iştirak edirik, deyilmi?

· Əlbəttə, deyə şən bir surətdə cavab verərərk, Həsən və Əhməd Səlmanın qoluna girdilər və Şaliko ilə bərabər darülfünuna doğru getdilər.

Kərpici boyalı darülfünun binasının qarşısında bir çox tələbə durmuşdu. Qorodovoylar bunları bir tırıfdın dağıtdıqda o biri tərəfə yığılırdılar. Səlman da yoldaşları ilə durdu. Qırmızı sifətli və yoğun vücudlu bir qorodovoy bunlara yanaşdı:

· Durmayın, dağılın!

Səlman istehzalı təbəssümlə:

· Dursaq nə olar? – dedi.

· Dağılın, deyirəm.

· Dağılın, deyirəm! – deyə Səlman onu yamsıladı. Qorodovoy hiddətləndi. Bunlara hücum etdi. Tələbələr qaçaraq darülfünunun pilləkəninə çıxdılar.
Arxadan bir qorodovoy da gəldi, sonra bir ayrısı da yanaşdı. Tələbələr dönüb darülfünuna girdilər. Sol tərəfdə xədəmələr durmuşdular. Bunlar tələbə bileti istədilər. Səlman və yoldaşları biletlərini göstərib keçdilər.

Uzun və yarıişıq koridorlarda həmişəkindən daha çox tələbə var idi. Lakin kimsə auditoriyaya girmək istəmirdi. Dərsə gələn professorlar geri dönürdülər.

Bir az keçmiş uzunboylu, qara gözlüklü rektor göründü. Tələbələrə müraciət edərək bir şeylər söyləmək istədi:

· Rədd ol! Rədd ol! – deyə hər yerdən səslər eşidiliri. Rektor dərhal ortalıqdan qaib oldu. Koridorun başında duran bir dəstə tələbə içlərindən birini çiyinlərinə aldı; o, yüksək və aydın səslə nitqə başladı.

· Yoldaşlar, istibdad pəncərəsində inləyən yüz minlərcə işçilər baş qaldırmadadır...

Bir dəqiqədə ətrafı büyürən qorodovoyları görən kimi tələbələr natiq arkadaşlarını çiyinlərindən endirib, aralarında gizlədilər.

· Dağılın! Darülfünunu tərk edin! Deyə ətrafdan səslər eşidilirdi. Bana cavab olaraq tələbələr bir səslə “Marselyoz” oxudular.

Darülfünunu tərk etməyə məcbur olan tələbələr küçəyə çıxar-çıxmaz bir-birinin qoluna girərək “zəncir” təşkil etməyə başladılar. Bir dəqiqədə küçənin bir hissəsini işğal etdilər.
· Zəncirin qırılmasına mane olun, - deyə nümayiş rəhbərləri əmr verdilər. Get-gedə zəncir dairəsi genişləndi və genişləndikcə də qorodovoyların hücumu artdı. Piyadalar zənciri zıra bilmədilər, yardıma atlılar gəldi. Hər tərəfdən tələbələrin üzərinə atlar çapıldı. Arada qdın çığırtıları eşidildi. Zəncir qırıldı, hərə bir tərəfə qaçdı və yenidən bir yerə yığılaraq, “Marselyoz” oxudular. Hücum şiddətləndi. Bir neçə tələbə həbs olunub, götürüldü. Bunları qurtarmaq niyyəti ilə qarşılarına bir dəstə tələbə çıxıb zəncir təşkil etdi. Atlı qorodovoylar yenidən hücuma başladılar. Bu dəfə qorodovoylar qamçı çıxardılar və qarşılarına gələnləri vuraraq hərəni yenidən bir tərəfə qaçırdılar. Ələ keçən bir dəstə də həbs olundu.

Səlman və Rüstəmbəy də bunların arasında idi.

O zaman inqilabi hərəkatda tutulub, həbs olunmaq gənclər üçün bir şərəf sayılırdı. Təbiidir ki, Səlmanla Rüstəmbəy də özlərini qorodovoya fəxrlə təslim etdilər. Həbsxanaya getdikcə dəstə böyüdü. Söhbət və qəhqəhə davam etdi. Yol uzunu qorodovoyu da rahat buraxmadılar.

Səlman gülərək:

· Cənab qorodovoy, bağışlayın, siz kəndli deyilsinizmi?

Qorodovoy qaba səslə:

· Kəndliyəm, nə olsun? – dedi.

· Yəqin orada iş tapmamışsan da şəhərə gəlmisən, çünki torpaq mülkədar əlindədir, mujikə icarəyə verir. Mujik də ha çalışır, axırda ona borclu çıxır. Odur ki, acından ölməmək üçün baş götürüb şəhərə gəlir.

Qorodovoy Səlmanın üzünə diqqətlə baxdı, bir söz demədi, acıqlı görünürdüsə də, acığı zahiri idi. Səlman sözlərində davam edirdi:

· Amma, dostum, zavoda getməli idin, qorodovoyluq bir şey deyil. Biz sənə torpaq tələb edirik, sən də bizi tutub həbsxanaya aparırsan.

Qorodovoy hiddətli:

· Sus! – dedi və vəzifəsinin mühüm olmasını bildirmək üçün əlini yoğun bığlarına çəkib, qürurunu bir daha artırdı.

Rüstəmbəy Səlmana yönələrək:

· Onda nə günah var, - deyə qorodovoya eşitdirdi, - o, bar baltadır, sapı başqasının əlindədir.

Səlman:

· O lap pis, - deyə əlavə etdi, - adam da balta olub, sapını cəllad əlinə verərmi?

Cəllad sözü qorodovoyu büsbütün acıqlandırdı:

· Susun! İxtişaşçılar! O balta olmasa, siz nələr yapmazsınız?!

Uzaqdan həbs edilənləri seyr edən Həsən çox fikrə getməyərək arxa küçəyə döndü, nümayişçilərdən uzaqlaşdı.

Atlı qorodovoyların hücumundan daldalanaraq Əhməd Nikolay parkı darvazasının başına dırmaşıb, orada oturmuşdu. Orada-burada toplanmaq istəyən tələbələrə qarşı hücum davam etməkdə idi. Bir dəstə tələbə qaçaraq, parka girdi. Qorodovoy parkın qapısını kəsdirib durdu:

Əhməd yuxarıdan:

· Ey, utanmırsan, belə iş görürsən? – dedi.

· Sus! Yoxsa tutaram.

· Buna haqqın varmı?

· Sus!

· Sən sus, utanmaz! Ayda otuz manat üçün özünü satırsan!

· Sus, deyirəm, - deyə qorodovoy hücum etdi. Şallaq çatmadı, qorodovoy məyus olaraq geri çəkildi və bəhanə ilə darvazadan uzaqlaşdı. 

Əhməd arxadan:

· Alçaq, xain! – deyə çığırdı.

Nümayiş bitər-bitməz Səlmanın və Rüstəmbəyin həbs olunmaları münasibətilə “zemlyaçestva” fövqəladə bir iclas çağırdı.
Axşam saat yeddidə Çingiz iclası açdı:

· Yoldaşlar, - dedi, - idarə üzvü Səlman və Rüstəmbəyin həbs olunmalarını bilirsiniz. Əvvələn bunların buraxılmaları haqqında tədbir görülməli; ikinci, bunlara hər gün yemək göndərilməlidir. İştə, bu iki məsələnin müzakirəsi üçün sizi buraya dəvət etdim. Bu barədə sual vermək istəyən varmı?
Qıçını-qıçının üstündən aşıraraq xırda bığlarını buran Şirin dedi:

· Sual yeri yoxdur, məsələ bəllidir.

Xəlil söz aldı:

· Necə yoxdur? – dedi, - qurtarılmaq üçün nə tədbir görmək lazımdır?

Sədr:

· Daha başqa sual yoxdur ki? – deyə sordu.

Məclis sükuta getmişdi.

Sədr:

· Deməli, yoxdur. İndi Xəlilə cavab verirəm. Tədbir – bir vəkilə müraciət etməkdən ibarətdir.

· Necə? – deyə Xəlil etiraz etdi. – Bu hələ tezdir. Hər halda bir neçə gün gözləməliyik. Bəlkə buraxacaqlar.

· Buraxmasalar? – deyə Şirin sordu.

· Buraxmasalar, onda “ağa durur, ağacan durur”- yenə toplaşıb müzakirə edərik.

Sədr:

· Yoldaşlar, söz alın, sonra danışın... Məsələ belədir: tədbir görək, yoxsa görməyək?

· Hələ gözləyək, - deyə Xəlil cavab verdi.
Sədr:

· Xəlilin rəyinin əleyhinə söz söyləyən varmı?

Heç kəs dinmədi.

Sədr:

· Onda məsələni səsə qoyuram. Hələlik tədbir görülməni təxirə salmaq tərəfdarları əllərini qaldırsın. Üzvlər əl qaldırdılar.

· Qəbul olundu. İkinci məsələ haqqında sualınız varmı?

Şirin:

· Yoxdur, - dedi, - icrası haqqında danışaq.

Xəlil söz istədi:

· Mənim anlayışımca, - dedi, - on manat təxsis etməli və növbə ilə yemək daşımağa adam təyin etməli.

Sədr:

· Bu barədə daha danışmaq istəyən varmı?

Heç kəs dinmədi.

· Deməli, əvvəlcə pul təxsisi məsələsini səsə qoyuram. Kim tərəfdardır əl qaldırsın.

Üzvlər əl qaldırdılar.

· İkinci, miqdar məsələsidir. Xəlil on manat təklif edir. Başqa təklif yoxdur ki?

· Yoxdur.

· Kim on manat təxsis olunması tərəfdarıdır, əl qaldırsın.

Üzvlər əl qaldırdılar.

· Keçdi. İndi növbə məsələsinə keçək. Sabah kim getmək istəyir?

Xəlil:

· Mən.

· O biri gün kim?

Şirin:

· Mən.

· Sonra? – deyə Çingiz sual nəzəri ilə Həsənə baxdı. Həsən dinmədi.

Çingiz gülümsədi. İstehza təbəssümü hər kəsin dodağına yayıldı. Həsən qızardı və hiddətlə:

· Mən gedə bilməyəcəyəm, məni bağışlayın.

· Səbəb? – deyə Xəlil sordu.

· İşim var.

Xəlil qəhəqhə çəkərək güldü.

· Aşna, - dedi, - deyəsən qorxursan?

Hamı gülüşdü. Çingiz gülüş vəziyyətindəki simasını ciddiləşdirərək masanı tıqqıldatdı:

· İndilik, - dedi, - iki adam bəsdir. Xəlil, sabahın pulunu xəzinədardan al.

Xəlil gülə-gülə Şirinə tərəf yönəldi:

· Yoldaş xəzinədar, - dedi, - pulu çıxart görüm.

Sədr masanı tıqqıldatdı:

· İclası bağlayıram, - dedi.
Iclasın bağlanması üzvləri gərgin vəziyyətdən qurtardı, o saat gurultulu söhbətlər, zarafatlar və qəhqəhələr başladı.

Şirin zarafatla:

· Ay Çingiz, - dedi, - sənin bir müsbət tərəfin varsa, o da iclası uzatmamağındır.

· Deməli, başqa müsbət cəhətim yoxdur?

· Onu Quludan soruşmalı. Ha-ha-ha!..

Hamı gülüşdü və Həsənin üzünə baxdı. Həsən pərt oturmuşdu. Bu əsnada Cəlal gəlib çıxdı. İri qıllı papağını və paltosunu çıxarıb asdı və burnunu dəsmalına silərək:

· Yenə nədir, a millətpərəstlər, deyəsən, milləti qabağa aparırsınız. Kül o millətin başına ki, sizin kimi sərkərdələri ola.

Şirin gülərək:

· Sərkərdələrin ikisini bu gün tutmuşlar.

· Zarafat eləməyin, bizdə o qeyrət yoxdur.

· Vallah, doğru deyirəm. Rüstəmbəylə Səlmanı həbsxanaya aparmışlar.

Cəlalın üzü bir az ciddiləşdi. Sonra birdən qəhqəhə çəkib, gülməyə başladı:

· Siz öləsiniz, - dedi, - indi özlərini batırmışlar. Gərək Həsəni aparaydılar, aparsaydılar indi bunun ürəyi getmişdi.

Həsən pərt bir halda:

· Sən Allah, zarafatınızı qoyun dursun. Heç yeri deyil. 

Cəlal bunun pərtliyinə etina etməyərək:

· Özü də Qulu ilə bir yerə salaydılar, ha-ha-ha!.. Qulu bunu cırığa verib, özünü qurtaradı.

Yenə qəhqəhə qopdu. Şirin ciddi səslə:

· Qulu həbs olunarmı? Yəqin bu gün heç evdən çıxmamışdır.

Cəlal:

· Yox, canım, - dedi, - kişinin babalın yumayın; indicə küçədə rast gəldim. Çoxlu şey alıb aparırdı. Onun axı əntiqə bir qızı var, hərdən aparıb evdə yedirdir. Özü də qorxusundan heç kəs ilə tanış etmir ki, əlindən alarlar.

· Yəqin başqa bir kələyi var.

· Daha qızla eşqbazlıqdan başqa nə kimi kələyi olar ki?..

Şirin Cəlala cavab olaraq iyma ilə güldü:

· Yəqin qız vasitəsilə Qafqaza mal göndərir. Cəlal yenə qəhqəhə çəkdi:

· Sən öl, olar. Afərin onun atasına, əsil nəhəng odur. 

Çingiz rəsmən Həsənin yanında bu söhbətlərə qarışmırdısa da, Qulunun əleyhinə söylənənlərin hamısına şərik idi. Bitərəfliyini bildirmək üçün Həsənin üzünə baxıb dedi:

· Balam, kişinin qeybətini etdiniz, bəsdir, indi bir az çay içək. Həsən, irəli otur görək.

Çay ətrafındakı söhbətlər o vaxt çox moda sayılan millət məsələsi ətrafında olurdu. Cəlal özünəməxsus bədbinliklə deyirdi:

· Qardaş bizdən bir şey çıxmaz! Biz kim olduğumuzu belə dərk etməmişik. “Müsəlmanam” deyirsən, bütün üç yüz milyonluq topuğu cırığa qoşulub itirsən... Bəli, indi-indi özünə “türk” deməyə başlamısan. Camaatımız türk olduğunu bilirmi? Biz özümüzü tanımayan kimi, başqası bizi heç də tanımır. Nahaq yerə də ermənilər və gürcülərlə bir tərəziyə girmək istəyirik – onlar hara, biz hara!

Şirin Cəlalın mübahisələri ilə razılaşmırdı:

· Canım, bir tərəziyə girmirik, ancaq Qafqazda say etibarilə hamıdan çox olduğumuz üçün istər-istəməz tərəziyə girəcəyik.

· Saya bir qəpik verməzlər, mədəniyyətdən danış.

· Altı-yeddi yüz illik ədəbiyyatı olana “mədəniyyəti yoxdur” demək olarmı? – Yalnız Avropa mədəniyyətini hələ almamışıq...

· Əsli də odur!

Şirin soyuqqanlıqla:

· Sözümü kəsmə, bir az hövsələn olsun. Biz yeni mədəniyyətə yalnız 1905-ci ildən başlayırıq. 5 ildir. Yaxşı, beş ildə azmı irəli getdik? Bu gün mətbuatımız, nəşriyyatımız, teatrımız, az-çox milli məktəblərimiz var, ziyalılarımız yavaş-yavaş yetişir. Daha nə istəyirsən? Əsrlər boyu yatmışıq. Bu gün ayılmışıq.

Şirinin sözləri Cəlalı qane etmədi, o yenə əvvəlki kimi qəti olaraq:

· Heç bu gün də ayılmamışıq, - deyib durdu, - bizdə adam yoxdur, adam!

Çingiz sözə qarışdı:

· Adam birdən yetişməz ki!.. Rus məktəblərində oxuyanların içindən bir faiz də camaata yararlı adam çıxsa, yenə yaxşıdır.

Cəlal yenə israrla: - Çıxmır! – dedi.

Şirin güldü:

· Canım, - dedi, - bütün bəlalar özümüzə inanmamaqdan irəli gəlir. Necə yəni çıxmır? Madam yeni mədəniyyətdə aşılanmağa başlamışıq, adam yetişəcək. Elə adamlar yetişəcək ki, bəlkə səni də, məni də götürüb atacaq, yerimizdə oturacaq. Xalqın ayılmağı qəribə bir şeydir: bir də görürsən bəlli olmayan səbəbdən xalq sahəsinin hər bir guşəsində çiçək açmağa başladı...
Cəlal qəhqəhə çəkərək:

· Çiçəyin biri, məsələn, Qulu, - dedi və Həsənin üzünə baxdı.

Həsən bir az acıqlanaraq:

· Heç Quludan çıxmırsınız. Qulu kimdən pisdir? Vallah, hamımızdan qoçaqdır, hamımızdan da millətpərəstdir.

Cəlalın və Şirinin gülməsi Həsənin sözlərini kəsdi... Məclis ciddi söhbətdən yenə zarafata keçdi. Qulu yenə dillərdə əzbər olmağa başladı.

Çingiz gülümsəyərək məmnuniyyətlə dinləyirdi.

Həsən Veylabad məmurlarından Mirzə Səmədin oğlu idi. Mirzə Səməd şəhər məktəbini qurtarıb, iyirmi yaşından etibarən məmur zümrəsinə daxil olmuşdu. İlk əvvəl məmur həyatını sülh məhkəməsində kargüzarlıqla başlamış və bir müddət sonra dilmanc olmuşdu. O zaman türklərdən rusca bilən az olduğu üçün Mirzə Səməd xalq arasında məruf olmuşdu. Ərizə yazdırmaq istəyən, məhkəməyə işi düşən, divanla əlaqədar olanlar Mirzə Səmədə müraciət edərdi. Mirzə də əlindən gələn işləri görər və əvəzində mükafatını alardı. Bir gün olmazdı ki, nəqd pul, qırqovul, quzu, xalça kimi şeylər ona peşkəş göndərilməsin. Mirzə bolluq içində yaşar, padşah və hökümətə qarşı sədaqət bəslərdi. Bu sədaqəti çocuqlarına da təlqin etmək üçün otaqların birində divarda çarın möhtəşəm rəsmini asmışdı. Peşkəş quzuların kababını yedikdən sonra həşəmətli padşahına tamaşa edərək:
· Ömrün uzun olsun, - deyə minnətdarlıq hisslərini ibraz etməkdən çəkinməzdi.

Həsən çar rəsminin altında dünyaya gəlmiş, onun qarşısında böyümüşdü.

Realni məktəbinə davam etdikdə orada çarın bir başqa rəsmini də təsadüf edərdi.

Bu rəsm evlərindəkindən daha iri, daha əzəmətli idi. Rəsmi günlərdə məktəbliləri böyük salona yığar, onlar padşahın rəsmi qarşısında sıra ilə düzülərdilər. Keşiş ruhani ayin icrasından sonra padşaha dua oxuyar xaç suyu ilə məktəbliləri sulardı. Hər kəs xaç çəkərdi. O zaman Həsən gözlərini yerə dikərək padşahı düşünürdü. Hər sadiq təbəənin divarından asılan bu rəsm ona übudiyyət hissləri təlqin edərdi.
İyirmi beş illik məmur həyatından sonra Mirzə Səməd Veylabad şəhərini tərk edib, Bakıya qəldi. Həsəni də leyli olaraq Bakı realnisinə verdi.

O zaman leyli məktəbinə zadəgan və məmur çocuqları qəbul olunardı. Dağlıq məhəllələrin alçaq və xaraba evlərində, karvansara guşələrində yaşayan yüzlərcə fəqir məktəblilərə rast gələn Həsən özünün bunlardan imtiyazlı olduğunu duyar, səbəblərini düşünərdi. Çar rəsminin əzəməti onun üzərində bir qat daha artardı. Lakin get-gedə məktəb mühiti onu dəyişməyə başladı. 1905-ci il inqilabı məktəblərdə tətillər doğurdu, məktəblilər inqilab hərəkatına qoşularaq siyasi təşkilatlar yapdılar. Marksizm əsaslarını öyrənmək üçün xüsusi kurslar vücuda gəldi.

Bu böyük hərəkat Həsəni sürükləməmiş olmadı. O vaxt texnik məktəbində siyasi mühazirələr oxunardı. Həsən də bu mühazirələrə davam etməyə başladı.

Bir gün Mirzə Səməd Həsənin masa qutusunda kağız arakən siyasi risalələrə rast gəldi. əvvəl heyrətindən döyükdü və sonra risalələri götürdü yandırdı.
Həsən evdə yox idi. Gələrkən atası onu təkcə otağa çağırıb, sakit bir tərzdə söhbətə tutdu:
· Həsən, - dedi, - sən bilirsən ki, mənim dünyadan xəbərim yoxdur. Sən ora-bura gedirsən, yəqin eşidirsən, bilirsən, de görüm bu işlərin axırını necə görürsən?

Həsən atasından gözləmədiyi bu suala əvvəl cavab verə bilmədi:

· Necə, dədə? – dedi.

· Belə, bu işlərin axırı necə olacaq? Vururlar, yıxırlar, heç bir şeyin sonunu nəzərə almırlar. Axır bu ölkənin bir sahibi var, bu gün başı davaya qarışıbsa sabah açılacaq, onda hesaba baxılmayacaqmı?

Həsən güldü. Atasının fikirlərini anladı. Başını aşağı saldı.

Mirzə sözlərinə davam etdi:

· Oğlum, atan dünyagörmüş adamdır. O, həyatın gedişini səndən gözəl anlayır. Mən bu işlərin axırını pis görürəm, çünki “padşahla padşahlıq etmək olmaz” atalar misalını yada sal. Zənnimcə, bir gün gələr də bu gün padşaha ağ olanların hamısını cəzalandırarlar. Bu dursun kənarda, məktəb uşağı oxumalıdır. Onun birinci hünəri məktəb qurtarmaqdır. əlində kağızı olmalıdır. Bu olmasa ortalıqda qalasıdır. Bizim neft mədənimiz yoxdur. Biz qələmimizin çörəyini yeyirik. Qələm olmazsa, ortalıqda avara qalarıq...

Mirzə Səməd uzun-uzadı danışdı, axırda tapdığı risalələrdən bəhs etdi.

· Belə işlər sənə yaraşmaz, - dedi, - sənin əsil vəzifən oxumaqdır.

Həsən qızardı, məhcub bir halda:
· Bir yəhudi yoldaşım vermişdir, - dedi.

· Sənin yəhudi ilə nə əlaqən var? Onlar bəlkə qarışıqlıq istəyirlər. Biz ki, istəmirik...

O gündən etibarən Həsən mühazirələri tərk etdi. Siyasi ixlaslardan, tətildən vaz keçdi. Mühafizəkar müəllimlərlə çarpışan məktəblilər sinifdə dərsi buraxıb tez-tez iclas qurardılar. Bu iclaslarda Həsən iştirak etməz, sinifdə yalnız başına qalaraq müəllimlə dərs keçərdi. Müəllim – şagird mücadələrində müəllimlərin tərəfini saxlardı. Həsənin bu hərəkəti məktəblilərin nifrətinə səbəb olardı. Onu boykot edərdilər. Kimsə onu danışdırmaz, əl verməzdi...
Rusiyada irtica artdıqca polis şiddəti get-gedə qüvvətləndi. Məktəb üsulu da yavaş-yavaş əvvəlki şəklini almağa başladı. Bir neçə inqilabçı şagird dişarı atılaraq, məktəb zahirən təskin edilmişdi.

Həsən böyük bir həvəslə məktəbə davam etmədə idi. Şagirdlərin yanında fəna ada malikdisə də, müəllimlər onu sevərdilər. İstedadsızlığına rəğmən o, məktəbi birinci sırada qurtardı.
Həsənin şəhadətnamə alması Mirzə Səməd üçün böyük bir hadisə olmuşdu. Ona sivil bir libas və student şarkası aldı.

Həsən Kiyevə yola düşmədən əvvəl Mirzə Səməd yenə onu yalnız otağa götürdü. Uzun-uzadı nəsihət elədi, axırda:

· Başını sal aşağı, dərslərinə qurşan, - dedi, - siyasi işə qarışma!

Həsən atasının sözlərini altun xətlə mərmər üzərində yazılmış bir kətəbə kimi qəbul etdi.

Xəlilin qoltuğunda bir bağlı yataq takımı və Əhmədin əlində bişmiş, polis dairəsinə girdilər. Çirkli pilləkənlərlə ona-buna toqquşaraqyuxarı çıxdılar. Sağ tərəfdəki boyası getmiş və çirkdən qaralmış qapını açdılar, fəna qoxulu isti hava üzlərinə çırpdı. İçəridə bir çox adam var idi. Şapkasız və silahsız qorodovoylar qonşu otaqlara girib-çıxmada idilər. Tanıdıqları bir məmura yanaşdılar:
· Yemək gətirdik, - dedilər.
· Gözləyin, - deyə məmur acıqlandı və yazısına davam etdi.

Xəlillə Əhməd geri çəkilib, divarın yanındakı skamyanın üstündə oturdular. Bir azdan tanış bir çinovnik bunların yanından keçib, qonşu otağa girdi, on beş dəqiqə geri dönmədi. Tələbələr gözləməkdən usanaraq otaqda gəzinməyə başladılar.

Çinovnik geri döndü. Bunlara bir söz demədən yerinə keçdi. Xəlil ona yanaşdı. Çinovnik Xəlilin üzünə baxaraq:

· Gözləyin görək nə olacaq? Zəhləmi tökməyin, - dedi, yenə qarşısında kağızları araşdırmağa başladı.

Bir neçə dəqiqə keçdi. Şapkasız bir qorodovoy çinovnikə yanaşaraq nə söylədisə o, tələbələri çağırdı. Xəlil və Əhməd qalxıb irəlilədilər:
· Yoldaşlarınız buraxılmışdır, pilləkənə çıxsanız rast gələrsiniz. Söyləyin düz dolansınlar.

Xəlil və Əhməd şeyləri qaparaq otağı tərk etdilər. Pilləkəndə yoldaşlarına rast gəlmədilər. Əhməd küçəyə endi. Orada da Səlman və Rüstəm yox idi.

· Budur, gəlirlər, - deyə Əhməd Xəlili səslədi. Əhməd geri dönərək yoldaşlarını ikinci mərtəbədən enən gördü. Xəlil iki-üç pillə atılıb əvvəl Səlmanı və sonra Rüstəmbəyi bağrına basdı. Öpüşdülər.

Əhməd də yanaşdı, şən sima ilə yoldaşları ilə qucaqlaşaraq dəfələrlə öpüşdü.

Xəlil:

· A kişi, - dedi, - biz sizə yemək və yataq gətirdik. Dedik “səfəriniz” uzun çəkəcək.

Səlman gülə-gülə:

· Uzun çəkmədi, - dedi, - tez oldu.

· Bəs yataqsız necə yatdınız?

· İlk gecə yata bilmədik. Sonra alışdıq.

· Az qalmışdı vəkil tutaq, böyük proses başlayaq. Xa-xa-xa!..

Yoldaşlar gülüşdülər. Sonra şeyləri bölüşərək polis dairəsini qəhqəhə ilə tərk etdilər.

Qulunun təşəbbüsü ilə bu axşam Teymurbəyin apartmanında yeni bir iclas çağırılmışdı. Qulu hər kəsdən əvvəl gəlib, Teymurbəylə bərabər iclasda aparacaqları xətti-hərəkəti təyin etməkdə idi:
· Teymurbəy, - dedi, - biz müsamirə məsələsini ortaya atmalıyıq. Çox olar, müsamirəni özümüz düzəldərik.

Teymurbəy brilyant üzüklü barmaqları ilə yoğun bığlarını burdu, düşündü və tərəddüd içərisində:

· Qulu, - dedi, - müsamirə bizim işimiz deyil, zənnindəyəm.

· Nə üçün?

· Sən çox məşğulsan. Mən də ki...

· Qorxma!Acığa düşdükdə adam hər işi görər. Çingizin inadına qələbə çalmaq üçün imtahanlarımdan belə vaz keçirəm.

Teymurbəy bir az da düşündü, dedi:

· Yox, müsamirə bizim işimiz deyil. Ancaq məsələni biz qoya bilərik. Bu vasitə ilə Çingizi və ətrafındakıları güzəştə məcbur edərik. Yoxsa bizi saymaq istəmirlər.

Qulu da çoxdan bu fikri daşıyır, lakin Teymurbəydən gizləyirdi. Teymurbəyin təsirə düşərək zemlyaçestvoya qarşı boş davranacağından qorxurdu. Teymurbəyin əhvali-ruhiyyəsini tamamilə öyrənmişdi. Onun pula ehtiyacı olmadığını bilirdi. Teymurbəyi zemlyaçestvoya qarşı hərəkətə sövq edən yeganə amil şöhrət və heysiyyət məsələsi idi. Teymurbəyin bu zəif cəhəti Quluya bəlli idi. Odur ki, Qulu onu təhrik etmək üçün daima şərəf məsələsindən bəhs edərdi. Bu dəfə də:

· Teymurbəy, - dedi, müsamirəni tərtib edəcəyimə əmin ol. Sən müsamirə heyətinə sədr ol, yerdə qalan işləri mən görərəm.

Teymurbəy şən sima ilə:

· Olaram, ondan boyun qaçırmıram, ancaq onlarında iştirakı lazımdır.

Qulu simasına süni bir ciddiyyət verdi. Sonra:

· Nə desən ona razıyam. Ancaq bu fikir aramızda qalsın. Uşaqlara başqa şəkildə deməliyik.

· Nə cür?

· Bu axşam sən sədrlik elə, mən təklifdə bulunacağam. Teymurbəy gülümsədi. Qulu:
· İşin yoxdur, - dedi, - uşaqlar gəlsin, tədbir yollarını mən göstərərəm.

Qulu müzəffər bir halda əllərini şalvar ciblərinə qoyaraq salonun divarından asılan çılpaq qadın rəsmlərinə tamaşa etməyə başladı.

Zəng vuruldu. Bir az keçmədən Cəfər içəri girdi., görüşdülər.
· Qulu, dedi, - yenə nə kələyin var?

· Gələn yoxdur, müsamirə düzəldirik.

· Mən ölüm?

· Sən öl, səni də qadın dəvətinə göndərəcəyik.

· Dəysin, - deyə Cəfər əlini Quluya uzatdı. O da əli ilə vurdu.

Qulunun təklifi Cəfərə böyük bir mövzu oldu, o, böyük bir nəşə ilə bi fikrin inkişafına girişdi:

· Demiyevkanın bütün əyan xanımlarını patrone sifəti ilə dəvət edərəm. Bir avtomobil icarə edərsiniz, gedərəm, bir-bir daşıyaram... pişik balalarını daşıyan kimi... Xoşuna gəlirsən, Qulu, gətir üzündən öpüm.
Cəfər Qulunu qucaqladı. Öpüşərkən qapı açıldı, Həsənqulu girdi:

· Balam, nə olmuşdur? – dedi. – Nə xəbər var? Cəfər aralandı, Həsənquluya əl verərək:

· Aşna iş var, - dedi.

Qulu və Teymurbəy maraqlandılar.

· Nə iş?

Cəfər heyrətlə:

· Bilmirsiniz? Onda deyim. Mən elə bilirdim sizin də xəbəriniz var.

· Nə olub? Söylə!

· Qulamrza bir məmurun evində otaq tutmuşdu. Görünür, onun arvadı ilə arası kök imiş. Məmur bunu duyur. Bir gün məmur “bir həftəliyə məzuniyyətə gedirəm”, - deyə şeylərini toplayır, evdən gedir. Sonra xəlvətcə dönür, mətbəxdən gəlib çarpayının altında gizlənir. Arvadın heç bir şeydən xəbəri yox. Qulamrza axşam teatrdan qayıdanda yataq otağında arvadı yatmış görür. Çarpayının kənarına əyləşir, dilxoşluğa başlayır. Bu halda məmur çarpayının altından çıxaraq arvada bir bıçaq. Qulamrza yüyrür mətbəxdən dəhrəni qapır. Kişi görür iş fənadır, pəncərədən atılır, qaçır... İndi ev, şey, arvad Qulamrzaya qalmışdır.
Hamı qəhqəhə çəkərək güldü. Cəfər gülə-gülə sözlərinə davam edirdi:

· Qəribə burasıdır ki, məmur dünən küçədə Qulamrzaya rast gəlir. Ondan üzr istəyir, deyir: “Bağışla, səninlə heç bir düşmənçiliyim yoxdur. Düşmənçiliyim arvadıma qarşıdır”. Xa-xa-xa!..

Təkrar gülüşdülər. Qulu dedi:

· İndi Qulamrzaya tez-tez qonaq getməliyik.

· Bəs nə!

Bir az keçmiş yenə zəng vuruldu. Sonra salon qapısında Qulamrza göründü. Onu görən kimi hamı ayağa qalxaraq əl çaldı. Qulamrza qızardı, qəhqəhə çəkdi. Görüşdülər. Qulamrza:
· Bu gün hər yerdə təbriklə qarşılanmışam. Mənim işim Molla Nəsrəddinin təzə paltar geyməsinə dönmüşdür. Molla təzə paltar almışdı. Hara çıxdı, təbrik elədilər. Kişi təngə gəldi. Axırda camaatı həyətinə yığıb dedi: “Camaat, baxın, təzə paltar almışam; hər kəs təbrik edəcəksə, burada eləsin qurtarsın”... İndi mən də, deyəsən, sizi bir həyətə yığacağam...

Yenə gülüşdülər.

Qulamrza Cəfərin yanında oturdu. Qəhqəhələrdən sonra məclisə bir sakitlik düşdü. Teymurbəy saata baxaraq, qonşu otağa getdi və çox keçmədən ara qapını taybatay açdı.
· Buyurun, - dedi.

Tələbələr yemək otağına keçdilər. Ağ örtülü böyük masa səliqə ilə düzəlmişdi. Burada orta hallı tələbənin həsrətinə mucib olan bir çox şeylər qoyulmuşdu: mürəbbə, pasta, meyvə, zərif bulkalar, paxlava, şəkərbura və cürbəcür dadlılar.

Aşağı tərəfdə samovarın yanında ev xanımı oturmuşdu. İri gözlü uzun kirpikli şumal bir qız çay fincanları düzməkdə idi.

Teymurbəy ev sahibəsini və qızını müsafirlərə təqdim etdi. Tanış oldular. Yer göstərildi, hər kəs əyləşdi, Qulu özünü ev xanımının yanına verdi. Cəfər qızla bərabər əyləşdi, Qulamrza qızın qarşı tərəfində yer tutdu.

Bir az sonra yemək otağına iki tələbə də girdi: biri dolğunvücud, qırmızısifət idi, o biri arıq, ortaboylu idi. Bunları görən kimi Teymurbəy ayağa qalxdı:

· Pa, ya Allah, Ocaqverdi, ya Allah, Bəhram, - dedi. Ocaqverdi kömbə əlini uzatdı:

· Ya Allah, - dedi, - balam, belə xeyir işiniz var, bəs bizə niyə xəbər vermirsiniz? Bəhramla bir az bundan qabaq eşitdik, dedik, gedək görək nə var.

· Yaxşı elədiniz, iş başlananda sizə xəbər verəcəkdik. Yadımızdan çıxmamışsınız.

Bəhram köhnədən bu ailə ilə tanış idi, gedib gəlirdi. Teymurbəy Ocaqverdini xanıma və qızına təqdim etdi. Oturdular. Xanım Ocaqverdiyə və Bəhrama çay verdi.
Bi müddət sakit keçdi. Paxlavanın bir-ikisini yedikdən sonra Qulu dəsmalı ilə bığlarını düzəldə-düzəldə xanıma müraciət etdi:

· Anna İvanovna, paxlava xoşunuza gəlirmi? Xanım bir az düşünər kimi:

· Yaxşıdır, ancaq çox yağlıdır.

Qız türk gənclərinə xoş gəlmək üçün:

· Mama, - dedi, - məncə, çox gözəldir. Bunu necə bişirirlər?

Bəhram:

· Katya, mən bilirəm, bir gün bişirərəm, görərsiniz.

· Eləmi?

· Ciddi deyirəm!

Cəfər Bəhramın əlindən bir çox işlər gəldiyini bilirdi, ancaq paxlava bişirməsini bilmirdi. Heyrətlə:
· Bəhram, belə iş var, bəs bizi niyə yada salmırsan?

· Balam, nə vaxt çağırdınız, gəlmədim?

Qulu süni bir səmimiyyətlə:

· Bəhram, pul verək, sən müsamirə üçün bir az paxlava hazırla.

Bəhram məmnun bir səslə:

· Nə deyirəm, - dedi, - hazırlaram.

Hər kəsin əhvali-ruhiyyəsinə görə hərəkət edən Qulu Bəhramı da razı buraxdığından məmnun qaldı. Məclisdəkilərin hamısı zatən onun fikirlərinə əvvəlcədən şərik idi. Bunu Qulu bilirdi. Lakin bütün bunlara baxmayaraq, müsamirə tərtib ediləcəyinə inanmırdı.
Çaydan sonra qonaqlar yenə salona döndülər. Ara qapı örtüldü, xanım və Katya ötəki tərəfdə qaldılar.

Qulu tələbələrin birləşməsini görərək dedi:

· Yoldaşlar, bu axşam nə məqsədlə buraya toplandığımızı bilirsiniz. Məclisimizi idarə etmək üçün sədr lazımdır. Mən öz tərəfimdən Teymurbəyin seçilməsini təklif edirəm. Kim razıdır əlini qaldırsın.

Sözlərini qurtarmamış Qulu əlini qaldırdı və onu təqibən hər yerdən əllər qalxdı.

Teymurbəy məmnun bir halda rəyasətə keçdi.

İlk söz alan Qulu oldu. Qulu müsamirənin faydasından bəhs edərək, məsələni milli sahəyə keçirdi.

· Bizim millət, - dedi, - hamıdan geridədir. Onu heç kəs saymır. Bir millət saydırmaq üçün onun mədəni cəhətlərini göstərməlidir. Müsamirə buna bir vasitədir...

Qulu nitqi ilə ətrafdakıların milli hisslərini oxşamağa çalışdı və nəticədə hər kəsin fikir və iradəsinə hakim oldu.

Sədr:

· Sualınız yoxdur? – dedi.

· Mənim var.

· Söylə.

· Zemlyaçestvo idarəsinin xəbəri varmı?

· Başqa sual yoxdur ki?

· ?!

· Qulu, cavab ver! Qulu ayağa durdu:

· Yoldaşlar, hələlik idarənin bu işdən xəbəri yoxdur. Ancaq iş yoluna qoyulduqdan sonra onlara xəbər veriləcək. Etiraf etməliyik ki, idarə bir az tənbəllik göstərir. Müsamirələrin mövsümü keçmədən iş görməlidir.

İndiyə gədər başını aşağı salaraq, təsbeh çevirən Ocaqverdi ayılan kimi oldu:

· Qardaşlar, - dedi, - ortaya nifaq düşər. Bunu şəriətimiz bizə mən edir. Yaxşısı budur ki, müsamirə məsələsində hamının rəyi bilinsin; Kiyevdə yüzdən çox müsəlman tələbəsi var. Bunlara də xəbər verməli.

Qulu yenə söz aldı:
· Mən, - dedi, - tamamilə Ocaqverdinin fikrinə şərikəm. Lakin yüz tələbəni bir yerə yıömaq mümkün deyil. Biz əsas etibarilə məsələni qəbul edək, sonra hər kəsə xəbər verərik.
· Bu yaxşı fikirdir, - deyə Cəfər Ocaqverdinin üzünə baxdı.

Sədr:

· Buna etiraz yoxdur ki? – dedi.

· Yoxdur, - deyə cavablar gəldi.

· Deməli, əsas etibarilə müsamirə qəbul olunur. Sonra nə etməli?

Qulu yenə söz aldı:

· Ümumi iclas çağırıb, məsələni müzakirəyə qoymalı. Sədr:

· Bu barədə də sualınız və ya sözünüz varmı?

· Yoxdur. İkinci iclasa qədər məsələ saxlanılsın, - deyə məclis rəy verdi.

· İclası qapayıram. Ümumi iclasın vaxtını təyin edərik.

İclasdan sonra xüsusi söhbətlərə keçildi. Cəfər Ocaqverdiyə müraciət edərək:

· Dostum, görükmürsən? – dedi.

· Cəfər, başım qarışıqdır.

· Nəyə?

· İmtahana, dünən verməli idim. Geri döndüm.

· Niyə?

· Darülfünuna ayaq basdıqda başım gicəlləndi. Sonra yadıma düşdü ki, vəfat günüdür. İmtahana getmək olmaz.

Cəfər Quluya göz vurdu və Ocaqverdini ələ salmağa başladı:

· Dünən hansı vəfat günü idi? – dedi.

Ocaqverdi dindar bir sima ilə başını yuxarı qaldırdı, ciddi bir səslə dedi:

· İmami-Zeynalabidin əleyhissəlamın vəfatı idi... Ona fəda olum.

Cəfərin dodağında istehzalı bir təbəssüm oynadı.
· Allah rəhmət eləsin! – dedi.

Teymurbəy gülümsündü. Qulu üzünə təğyir verməməyə çalışdı. Qulamrza qəhqəhə ilə gülməyə başladı.

· Ay Ocaqverdi, sən qəribə adammışsan ki!.. Ehtimal, sən yaxşı oruc tutursan, namaz qılırsan, eləmi?

· Təbii deyilmi?

· Təbii niyə olur?

Münaqişə olacağını hiss edən Qulu saata baxdı:

· Gecə keçir, getməliyik, - dedi və örnək üçün ayağa qalxdı. Tələbələr də onu təqib etdilər.

Hələ pilləkəndən enərkən Qulu Bəhramın qoluna girib, onu dəstədən kənara çəkməyə çalışdı.
· Necəsən, gülüm? – dedi, - bilirsən ki, səninlə dostam. Bəhram hərif olduğu üçün Qulunun bu mehribanlığına əhəmiyyət vermədi və ağızucu olaraq “sağ ol” dedisə də, bu nəvazişdən sonra bir təklif olacağını gözlədi.

Bəhram səhv etmirdi. Qulu Bəhramın vasitəsilə bəzi əməliyyat yapmaq fikrində idi. Qulunun edə biləcəyi təklifləri aydınlaşdırmaq üçün Bəhramı oxucularımıza təqdim etməliyəm.
Bəhram tacir ailəsinə mənsub idi. Ancaq bu tacirlikdən ona tüccari istedaddan başqa əməli bir şey qalmamışdı.

Atası ona pul göndərmirdisə də, Bəhram ac qalmırdı, qazanc yollarını öyrənmişdi. əvvələn, şəhərdəki İran səfarətxanasında katiblik edirdi. Lakin bu vəzifə onu lazımınca təmin etmirdi. Zatən səfarətxananın heç bir təxsisatı yox idi. Buranı zəngin bir yəhudu taciri icarəyə götürmüşdü, o, müəssisənin imtiyazlarından istifadə edərək hörmətlə yaşar və ticarətinə davam edərdi. Səfirin türkcə və farsca savadı olmadığı üçün azəri tələbələrindən birini yanında yanında saxlar, səfarətxana işlərini ona gördürərdi.
Şəhərdə iranlılar çox az idi. Qibleyi-aləmin bütün təbəələri bir neçə dəllal və baqqaldan ibarət idi. Bundan başqa, ildə şəhərə bir neçə dəstə urmiyalı meymun gəzdirən gələr, bir müddət yaşar və gedərdi. Bunların bütün səfarətxana müaməlatı Bəhramın gündə yalnız yarım saat vaxtını alardı.

Bir il əvvəl Varşava təriqi ilə Avropaya səfər edən bir İran ricalı bir neçə gün Kiyev səfirinin müsafiri olmuşdu. Bəhram ricalın hüsnü-təvəccöhünü qazanmaq üçün ona rast gələr-gəlməz:

“Cəhan, ey bəradər, nəmanəd bəkəs”
 beytini oxumuş və əllərini döşünə qoyaraq ona təzim etmişdi.
Şeyx Sədinin Rusiya şəhərində ismi zikr olunması ricalın o qədər xoşuna gəlmişdi ki, cibindən bir"şirü xurşid" nişanı çıxarıb Bəhramın döşünə taxmışdı.
Rəsmi qəbul günləri və hökümət müəssisələrinə müraciət etdikdə Bəhram bu nişanı taxardı. Bu nişan sayəsində Bəhramın nüfuzu tələbələr arasında artmışdı, ona peskəş belə gələrdi.

Bunlara rəğmən səfarətxana Bəhramın həyatını təmin etmirdi.

Bəhramın ikinci sənəti cırıq palazları yamamaq və ləkəli xalıları təmizləməkdi. Xalı satılan dükanların birində elanı var idi. Bu elan sayəsində ayda on beş manata qədər qazanardı.

Bəhramın ixtisası bununla da bitmirdi. O, bir də başqalarının əvəzinə imtahan verməklə şöhrətlənmişdi. Bu peşə ona ildə beş yüz manata qədər qazanc verərdi. Zəngin tacir balaları çətin imtahanlara Bəhramı göndərirdilər. Bu asan iş deyildi, dəftərxanada bir məmurla anlaşıb, matrikuldakı rəsmın yerinə Bəhramın rəsmini qoydurmalı idi. Sonra professor tanımasın deyə onun yanına başqa-başqa qiyafədə gəlməli idi. Bəhram bu çətinliklərə yol tapmışdı. Qiyafəsini dəyişmək üçün may ayından başlayaraq üzünü qırxdırmaz və sentyabrda Kiyevə uzun bir saqqal gətirərdi. Bu saqqalla başqasının yerinə bir neçə imtahan verdikdən sonra saqqalın şəklini dəyişərdi. Nəhayət, üzünü qırxdırıb bu qiyafədə də bir neçə dəfə professorların yanına gedərdi.

Bəzi tələbələr arasmda satınalma imtahan adi bir şey olmuşdu. Qiymətlər belə qəti idi. Məsələn: qeyri-üzvi kimya imtahanı üç yüz manat idi. Bunun aşağı-yuxarısı yox idi, nırx əvvəldən belə qoyulmuşdu.

Bəhramın da başlıca varidatı burada idi...
Qulu Bəhramın qolunu arklə sıxdı.
· Sən öl, qoçaqsan, - dedi. - qoçaq adamları çox sevirəm... Ancaq bəzən xoşuma gəlmirsən. Gəl, get, dərdin olanda de. Yoldaşhq bəs nədən ötrüdür?

Bu başlanğıcdan sonra Qulu əsil məsələyə yanaşmağa çalışdı, bir yəhudi tacirinə bir İran pasportu lazım imiş, bir başqasının da yerinə bir imtahan verməli imiş.

Bu təkliflər Bəhramı maraqlandırmadı, o gülümsədi, vaxtının yoxluğunu irəli çəkdi və qəti bir cavab verməkdən çəkindi.

Qulu baltanın daşa dəydiyini duyaraq özünü sındırmadı, söhbəti dəyişdi və uzun bir girişdən sonra:
· Allahın altında sənin mənə işin düşəydi, qara lələşiyin necə adam olduğunu görəydin, - dedi. - Sən vəfasız adamsan.

Bəhram dinmədi...

· Fərəməzbəy evdədirmi?

· Evdə yoxdur.

Müsaidə edin, bir məktub yazım qoyum.

Xidmətçi qız çox düşünmədən ucaboylu, xurmayı saçlı gənc bir xanımı içəri buraxdı. Xanım koridora girib xidmətçi qızın üzünə mənalı-mənalı baxdıqda qız əli ilə sağ tərətdəki qapını göstərdi. Xanım Fərəməzin otağına girdi. Otağın gözəl döşənəcəyi, divardakı cürbəcür fotoqraf rəsmləri və tablolar, Fərəməzin səliqəli yatağı, ipək yorğanı, təmiz ağ yasdıqları yatağın arxasına vurulmuş zərif Kaşan xalçası bunların hamısı xanımın heyrətinə səbəb olduğundan buraya ilk dəfə gəldiyi duyulurdu. O, titrək əli ilə paltosunun cibindən bir zərf çıxarıb, yazı masasının üzərinə buraxdıqda özünü oradakı gümüş güzgüdə gördü. Qara, solğun şlyapasının altından süzülən saçlarının ucları və paltosunun yaxasındakı xəz yağmurdan islanmışdı. Sənu bir az aşağı meyllənmiş burnunun ucunda da şeh danələri vardı. Xanım dəsmalını çıxarıb, ağ dəyirmi üzünü sildi, saçlarını düzəltdi və geri çəkilərkən gözləri Fərəməzin rəsminə sataşdı. Xanım çoxdan həsrətdə bulunan bir adam kimi diksindi. Gözlərinə dolan damlalar bir an rəsmi büllur arxasında dəyən kimi oldu - rəsm parçalanaraq rəngin atəşlər arasında titrədi.

Xanım masadan geri çəkilərək gözlərini sildi, titrəşən büllurlar qaib oldu. Qəmli gözləri ilə otağı təkrar süzdü, yürüyüb çarpayının ətəyindəki xalçanın üzərinə dizləri üstə düşüb başını Fərəməzin yasdığına söykədi... Bu dəqiqələr onun ücün ən ələmli və eyni zamanda da ən dadlı dəqiqələr idi. Bütün qəlbini həyəcanlandıran hissləri göz yaşları ilə axırdı. Sanki illər keçdi, ürəyi tövbə qapısı kimi açıldı və həyatının ən bəxtiyar zamanları gözlərinin önündən bir-bir keçdi... İlk dəfə onu aptekdə görmüşdü. Bir şey ismarlayıb, çek aldı və çeklə bərabər kassa qapıcığına yanasdıqda ətrafa ətir saçıldı... Pul əlində, gözləri onda, çırpınan qadın qəlbi uçub, kassa qəfəsəsindən çıxmaq istədi... Pulun artığını alarkən "mersi" dedi, üzü gulümsədi, qırmızı dodaqları parlayıb, ağ dişlərinə şəfəq verdi, yanağında bir çökək əmələ gəldi... Bu, insan deyildi; əsatirlər üfüqündən doğan bir Apollon idi... gəldi... Dodaqlarından daman şərab havanı sərxoş etdi. Bütün gün məst və pərişan keçdi. O biri gün yenə gəldi. Bu gün daha şıq, daha cazibəli idi. Uzun ağ barmaqları ilə pulu kassaya uzatdıqda, bu barmaqlar qadın qəlbinə toxunan kimi oldu. Əninlər duyaraq studentə tamaşa etməyə başladı. Həlim təbəssümlə ona baxan iri, qara gözlər artıq yabançı deyildi...

Artıq qadm qəlbi yaralanmışdı, şən pərişanlıq onu qaplamış, gecələr yuxuya həsrət qalmışdı. O, aptekə gəlirdi... Bazar günü. İlk baharın şən və günəşli bazarı!. Onlar bir-biri ilə görüşdülər... Bir ay bağ və meşələrdə gül-çiçək arasında keçdi... Şən, gözəl, xoşbəxt dəqiqələr!..

Xanım özünə gələrək dəsmalı ilə gözlərini sildi. Koridordan gələn zəng səsi onu büsbütün ayıltdı. Cəld yerindən qalxıb, qulaq asmağa başladı. Qapı açıldı. Ucaboylu, geniş kökslü, gözəl bir tələbə içəri girdi. Xanım:

·  Fərəməz! - deyə qızardı və özü duymadan bir-iki addım irəli yeridi.

Fərəməz pərt olan kimi, yavaş səslə:

·  Tosya, dedi və tələsməyərək palto və şapkasmı çıxardı. Dəsmalı ilə əllərini və bığlarinı silib, Tosyaya əl verdi, - buyurun oturun! - deyə yer göstərdi.

Qarşı-qarşıya oturdular. Bir müddət ikisi də danışmağa mövzu tapmadı. Nəhayət, Fərəməz sükutu pozdu:

·  Bərk qar yağır, - dedi.

·  Yenə əriyirmi?

·  Əriyir.

Sükut. Mövzu tükəndi. Fərəməz pəncərəyə baxdı. Hava dürüst qaralmamışdısa da, durub işığı yandırdı. Sonra divardakı mühazirələr cədvəlinə barmağını qoyub düşündü. Onu daima gözləri ilə izləyən Tosya:

·  Sizə mane olmuram ki? - deyə sordu və oturduğu sandalyada rahatsız bir vəziyyət aldı.

Fərəməz soyuq bir tövrlə: Yox, yox! - deyə gəlib yerində oturdu. Sonra sönük təbəssümlə:

· Çoxdan aptekə gəlmirsiniz.
Fərəməz gülümsədi:

·  Sağalmışam, - deyib Tosyanın üzünə baxdı.

·  Siz sağaldınızsa, məni xəstə halına saldınız, - deyib başını aşağı saldı, görünür, gözləri yaşardı. Bir-iki dəqiqə sükutdan sonra gözlərini silib, başını yenə yuxarı qaldırdı və naləli bir səslə:

·  Neçin bir neçə ay əvvəl təsadüf bizi bir-birimizə rast gətirdi? Qız idim, qayğısız idim, gündüzlər işləyib, axşamlar dul anamın yanına çəkilərdim. Həyat mənə göydə uçuşan buludlar kimi şən və yüngül görünərdi. Uzun qış axşamlarını roman oxurdum, eşq macəraları ilə əylənirdim. Onlar mənə gülünc görünərdi... Nə qədər yanılırmışam. Həyat təsəvvürümün əksi imiş...

Tosya son sözü söylərkən səsi qırıldı. Yenə başını aşağı saldı. Bütün bədəni diksinirdi.

İndiyə kimi laqeyd duran Fərəməz Tosyanın əllərini gözlərindən ayıraraq:

·  Tosya, Tosya, indi bu artıq çocuqluqdur. Bu göz yaşları nəyə lazım ki?

Tosya hönkürərək:

·  Hər kəs mənim vəziyyətimdə olsa ağlar. Bəzən başıma hava gəlir. Zarafatmı, qızlıq tacını çaldırmaq, gülünc olaraq tərk olunmaq, indi də... iki aylıq...

Fərəmöz cəsarətlə:

·  Nə böyük iş imiş. Çocuq var, saldırmalı. Ən asan bir iş. Bu qədər sentimentallıq nəyə lazım? Durun üzünüzü yuyun, çay ismarlayım, içək. Boş bir işdən ötrü nəşəmizi pozmayın.

·  Sizin üçün asan işdir.

· Asan olmamış nə var ki?..

Tosya ayağa durub, masanın üstündən zərfı götürdü, cibinə qoydu və qapıya yönələrək:

·  Verdiyiniz məsləhətlərə qarşı təşəkkür edirəm. Fərəməz onun qarşısını kəsdi və getməyinə mane olaraq:

·  Axmaq olmayın. Vəziyyətinizin çarəsi var. Saldırmağa mən hazıram.

Tosya büsbütün hiddətləndi:

·  Buraxınız, gedirəm. Anam məni gözləyir. Buraya məsləhət üçün gəlməmişdim.

·  Bir az oturunuz, sonra gedərsiniz.
Tosya mətanətli səslə:

·  Buraxınız! Məni də özünüz kimi vəfasız bilməyin. İki aylığın dərdi sizə düşməz, o mənə aiddir, o mənim ilk və son eşqimin məhsuludur. O, bir zaman, siz məni sevən vaxtlar, sizin idi; indi sizin deyil. Onun anası mən və atası qəlbimdə yaşayan eşqdir. Çəkilin! - dedi və Fərəməzi itələyib, otaqdan çıxdı. Bu çıxış elə bir surətlə oldu ki, Fərəməz onu təşyi etməyə belə fürsət tapmadı.

Gecə düşmüşdü. Bir neçə dəqiqə əvvəl sıxıntılı görünən otaq sanki istirahət saçmağa başladı. Fərəməz güzgünün qarşısına gəlib, bığlarını düzəlldi, nə düşündüsə gülümsədi və sonra qalxıb zəng düyməsini basdı. Bir dəqiqə sonra xidmətçi qız hazır oldu. Fərəməz oynaq bir halda:

·  Samovarı gətir, - deyə əmr verdi.
İKİNCİ HİSSƏ

1

Rüstəmbəy bəhai Əbülfərəcə məktub yazırdı. Yazdı və oxumağa başladı: "Möhtərəm əfəndi, ikinci məktubunuzda əvvəlki məsləhətinizi təkrar edirsiniz, məni behai dininə dəvət etməkdən çəkinmirsiniz; təzə din deyə bəhailiyi mədh edirsiniz, behailik zəmanəyə müvafıq bir dindir və i. a. Bu sözləri çox bəhailərdən eşitmişəm, lakin bircə iş var: din bir o qədər də zəruri şeydirmi? Onun yolunda bu qədər çalışmağa dəyərmi? Zənnimizcə, dindən uca, ondan zəruri bir ayrı şey var. Onun adına həyat və yaşayış deyirlər. Biz həyatı sevsək, onu yüngülləşdirsək, ən həqiqi mömünlüyə çatarıq... Bu fikirləri keçən məktublarımda cənabınıza məlum eləmişdim. Artıq təkrara lüzum yoxdur.

Sonra bəhailiyə "təzə din" deyirsiniz. Zənnimizcə, bunda da böyük səhv eləyirsiniz. Dinə təzə demək olmaz, din həmişə köhnədir. Səbəb budur ki, hər bir din əbədilik iddiasına düşür, din bir qanun, bir qayda təşkil etdikde əbədi ola bilməz. Olduqda təzəliyini itirir və zəmanə tələbinə müvafıq gəlmir. Bəhailik bu gün təzə görünsə də, bir ildən, beş ildən sonra təzəliyini mütləq itirəcəkdir, çünki əbədi "təzəlik" yoxdur, zaman belə təzəliklərin düşmənidir. Bu nöqteyi-nəzərdən həyat zamanla "təzəliyin" mübarizəsindən ibarətdir. Bu mübarizə şiddətini yox etdikdə həyat da mənasını itirir. Deməli, din və ya başqa bir qanun sabit bir halda əbədi hökmranlıq etdikdə, həyat ruhunu qaib edir. İnsanın meyl və həvəsi məhdud bir dairəyə düşərək sönür. Dirilik əvəzinə yuxu və yarımcanlılıq əmələ gəlir. Bu hal cəmi dinlərdə görünmüş, bununla mübarizə etmək üçün qanlı inqilablar doğmuş və nəticədə dünyəvi qanunlar qələbə çalmışdır. Bəhai dini də bu qanlı pillllərdən keçəcək..."

Rüstəmbəy məktubu qurtarmamış masanın üstə tulladı və otaqda gəzinməye başladı. Dini kitablar, mübahisələr və metafizik fikirlər onu o qədər təngə gətirmişdi ki, ruhuna zövqverici bir şey axtanrırdı. Birdən ürəyində Sofya xanıma qarşı bir həvəs oyandı, onunla görüşmək xəyalına düşdü. Bu həvəs elə sirli bir tərzdə zühur etdi ki, özü də heyrət etdi. Sonra: "Sofya xanımı görməkdən məqsəd nədir?" - dedi və cavab olaraq ürəyinin aramsız döyündüyünü hiss etdi. Lakin bu halından xoşlandı, ürəyinin çarpınması ona cəsarət verdi.
Rüstəmbəy sevindi: "Biz gərək qadınlardan qalmayaq, - dedi, biləks həmişə onlara yaxınlaşmalıyıq". Rüstəmbəy otaqda gəzə-gəzə öz-özünə danışırkən qapı tıqqıldadı. Rüstəmbəy:

· Buyurun, - deyə dərhal cavab verdi. Qulluqçu daxil oldu və qızara-qızara:

·  Bu gün soba qalamaq lazımdırmı? 
Rüstəmbəyin filosofanə siması birdən-birə dəyişildi, dodaqlarında səmimi və təmiz bir təbəssüm oynamağa başladı: 
· Lazım nədir, vacibdir! - dedi. 
Qulluqcu gülümsündü və daha da qızardı. Otaqdan çıxdı. Nədənsə Rüstəmbəy də bunun arxasınca getdi. İkisi də mətbəxə daxil oldu. Sofya xanım Rüstəmbəyi görən kimi özünü itirdi, yanaqlan alma kimi qızardı, iki gün idi ki, görüşməmişdilər.

Rüstəmbəy Sofya xanımın halını anlamırdı, bu dəqiqə o, sadəlövh bir çocuğa bənzəyirdi. O istərdi ki, qulluqçu onun qolarının üstə odun yığsın və o da böyük bir həvəsle onları otağa daşısın...

·  Odunları ver, mən daşıyım, - dedi.

Liza gülə-gülə xanımın üzünə baxdı. Sofya xanım özünü toxtatdı, titrək səslə:

·  Madam ki, istəyirlər, qoy daşısınlar, - dedi və gülümsündü. Liza odunları Rüstəmbəyin qucağma doldurdu.

· Kifayət elər. - dedi. 
Mətbəxdən çıxdılar. Sofya xanım heyrətti gözləri ilə Rustəmbəyi təşyi edirdi. Birdən onun da ürəyində bir şadlıq əmələ gəldi. Rüstəmbəyin bu sadəliyi Sofya xanımı artıqlığınca məmnun etdi. "Amma nə cazibəlidir", - deyə içini çəkdi.

·  Soba yanırmı? - deyə qapının arasından səs gəldi. Rüstəmbəy sobanın yanında oturmuşdu, durdu, Sofya xanım daxil oldu.

Rüstəmbəy cavabında:

·  Yaxşı yanır.

Sofya xanım irəli yeridi, odunları maşa ilə döyəclədi, çırpdı. Sonra bir-birinə yavıqlaşdırıb, sobanın ağzını örtdü.

·  Yaxşı, alovlananda yadıma salın, qapayım, - dedi.

· Siz zəhmət çəkməyin, qulluqcuya deyərəm qapayar. Sofya xanın sobaya söykənərək:
·  Zəhmət olmaz, - dedi, - ev işlərindən çox xoşlanıram. 
Rüstəmbəy divara dayanmışdı. Ətrafa göz gəzdirərək sanki söz axtarırdı.

·  Görürsünüz nə gözəl axşamdır, - dedi. - Bu vaxtlar çırağı yandırmayıb qaranlıqda oturmağı çox sevirəm. Göyün qızartısı həmişə ürəyimdə bir kədər duyğusu oyadır. Çox vaxt elə bilirəm dünyada məndən bədbəxt, məndən yazıq adam yoxdur. Belə anlarda məni ağlamaq tutur.

Sofya xanım:

·  Siz də mi ağlaya bilirsiniz? - deyə maraqla soruşdu:

·  Bəli, bəzi vaxt insan üçün göz yaşlarından əziz, ondan yavıq bir dost ola bilməz.

Sofya xanım heyrətlə Rüstəmbəyi süzdü və əllərini daraqlayaraq dedi:

·  Sizin bir şairanə təbiətə malik olduğunuzu bilmirdim...

·  Bəli, bəli, - deyə Rüstəmbəy gülümsündü və zarafatla, - hərdənbir şeir də yazaram. Yəqin bunu da bilmirdiniz? - deyə əlavə etdi.

·  Şeir də mi yazırsınız?.. Onda, xatirə olaraq birini verin. 
Rüstəmbəy güldü:

·  Zarafat edirəm. Məndə təb əsla yoxdur, bircə dəfə, yadımdadır, bir qıza şeir yazmışdım, o da xoşuna gəlməmişdi. Kədərimdən az qaldı bağrım çatlasın.

Sofya xanım qəhqəhə çəkərək güldü:

·  Daha niyə kədərləndiniz ki?

· Niyə kədərlənməyim ki, gözümün işığı kimi istədiyim bir dilbəri şerimlə xoşhal edə bilmədim.

·  Xı-xı-xı... Siz istərdiniz məhbubəniz xoşhal olsun, eləmi?

·  İstərdim nədir? Onun üçün canımdan da keçərdim.

·  Sizin bu qədər eşqpərvər bir qəlbə malik olduğunuzu zənn etməzdim.

Rüstəmbəy fəxrlə: 
· "Qafqaz" ləfzi bir eşq mücəssəməsi deyilmidir? 
· Qafqaz eşqin ikinci ifadəsidir, bu doğru. Ancaq siz mənim təsəvvür etdiyim qafqazlıya bənzəmirsiniz. Biz qafqazlını eşq yolunda olüb-öldürən, incə belində kəskin xəncər daşıyan bir igid kimi tanıyırıq. Ah, bir dəfə bir müsamirədə ağ çuxalı, ağ papaqlı biri oynadı... Onda qız idim, heç unutmam, oynarkən vəhsi səslər çıxarırdı, inanırsınızmı, duyğularımdan nəfəsim tutulurdu, mənə belə gəlirdi ki, bir az da oynasaydı, yıxılıb bayılacaqdım... Ah, o rəqsdə nə gözəlliklər vardı. Məncə, Qafqaz rəqsi cəsur kişilik, hünər, fədakarlıq ifadəsidir. Eyni zamanda onda bir bəkarət və paklıq var... 
Rüstəmbəy zarafatla: 
· Sabahdan bir xəncər alıb, tələbə tujurkasının üstündən bağlayacağam, başıma da bir ağ papaq qoyacağam.

·  Karikatura olar. Bundan sonra sizə yaraşmaz, mədəniyyət artıq sizi aşılamışdır.

·  Aşılanmaqda qazanmışam, yoxsa qaib etmisəm? Sofya xanım düşündü:

·  Məncə, qazanmışsınız. Şübhəsiz ki, qazanmışsınız. Kompliment də zənn etsəniz, sizdə bu iki həyatın müsbət cəhətləri birləşmişdir - Qafqazın ənənəvi doğruluq və saflığını saxlayırsınız... 
Rüstəmbəy yenə zarafatla: 
· Komplimentinizdən məmnunam, - deyə süni qürurla otaqda gəzinməye başladı.

Sofya xanım sakit: 
· Kompliment deyil... Oy, başımız söhbətə qarışmış, gecənin düşməsindən xəbərim olmamışdır.

"Sağ olun" deyib, qapının arasında yox oldu.

Gecə düşmüşdü. Rüstəmbəy elektriki yakıb, dərsləri ilə məşğul olmağa başladı. Bir az oxudu, başına bir zad girmirdi. Durub bir az otaqda hərləndi, dolandı, gəlib yeno oturdu. Bir az da oxudu, bir nəticə çıxmadı. Gözlərini bir nöqtəyə dikərək fikrə getdi, öz-özünə "belə olmaz, qabaqda imtahan var, məşğul olmamaq mənim üçün böyük eyibdir", - deyə söyləndi.

Nəsihət də kar eləmədi. Durub çarpayınm üstə uzandı. Soba otağı qızdırmışdı, elektrik ətrafi gözəlcə işıqlandırmışdı, bu dəqiqə otaqda xülyapərvər bir sükut hökmrandı - bütün bunlar Rüstəmbəyi oxşayır, ürəyində sirli duyğular oyadırdı.

Sofya xanımla əri qonşu otaqda deyib gülüşürdülər. Xanımın nazik səsi almaz dənələri kimi tökülərək Rüstəmbəyin ürəyini yaralayırdı. Yenə Sofya xanımla görüşmək meyli onu qapladı. Öz-özünə: "Bilmirəm, bu axmaq kişi nə vaxt çıxıb kluba gedəcək", - dedi. Gülümsündü. Dırnağı ilə divarı cızmağa başladı. Orada bilaixtiyar: "Mən çox axmaq adamam" sözlərini yazdı. Sonra yazdığını oxudu. Düşündü. Bir də oxudu. Fikirləşdi. Halı dəyişildi, özünə acığı tutdu, birdən-birə durdu və yenə oxumağa başladı. Bu dəfə beynini ciddi fıkirlər məşğul etdi. O, müvəqqəti olaraq Sofya xanımı yadından çıxartmışdı.

Bir-iki saat sonra kişi kluba getdi. Bu, Rüstəmbəyin kitabdan əl çəkməsinə kifayət edərdi. Qalxıb otagı aramsız dolanmağa başladı. Bir qapı şıqqıltısı eşitdikdə ürəyi ayağının altına düşdü; "Sofya deyəsən gəlir", - deyirdi. Çox çəkmədi, doğrudan da xanım gəldi. Görüşdülər.

· Bilirsiniz nə üçün gəldim? - deyə Sofya xanım sordu, - dedim bəlkə sizdə mənim oxumadığım bir kitab tapıla.

Rüstəmbəy fikirləşdi, kitablarını araşdırmağa başladı, lakin fikri kitab tapmaq deyildi. O. Sofya xanıma kitab lazım olmadığını da yəqin bilirdi. Ona görə, yalandan da olsa, əlini yazı masasına uzatdı. - Məndə sizi həvəsləndirəcək bir kitab yoxdur, zənn edirəm.

Sofya xanım kürsü çəkib oturdu və bir az sərzənişlə:

· Məni maraqlandıra bilməyən kitablarınızın nə olduğunu soylərmisiniz?

Rüstəmbəy kitablarını bir-bir göstərib, tərif etməyə başladı:

· Bu böyük kitab "Əhdi-ətiq"dir. Musanın hiylələri, Onon, Lut, Davud, Yusif, Süleymanın eşq macəralarından və Əyyubi Səburun pintiliyindən və murdarçılığından bəhs edər.

Sofya xanım bir az pərt:

· Müqəddəs kitaba istehza etməyiniz, günahdır.

· Bu, Volterdir. Ən böyük şarlatan, eyni zamanda da ən böyük alimdir. Bu, İncildir, tanıyırsınız. Adı var, özü yox bir müəllifin safdil xülyasıdır. Bu Spenserin "'Dimaği-ruhani və cismani tərbiyə"sidir. Bu kitab nə sizə lazımdır, nə mənə; mən evli deyiləm, sizin də çocuğunuz yoxdur.

Sofya xanım bu təriflərdən xoşlanır və gülümsəyirdi. Rüstəmbəy davam edirdi:

· Bu, qadın və yəhudi əleyhinə yazılmış ən mükəmməl kitabdır, müəllifı də bir yəhudi balasıdır.

Sofya xanım üzünü qırışdıraraq:

·  Axmaq, - deyə fırlatdı.
Rüstəmbəy cəld:
·  Acıqlanmayın, o cəzasına çatmışdır, iyirmi üç yaşında ikən özünü öldürmüşdür.
·  Yaxşı olmuş, qalsaydı, kim bilir, daha nələr yazardı.
· Bu Ştrausdur, sizin İsanın iç üzünü açıb tökür... Bağışlayın, bilmədim.
· Lütfən, dini duyğularıma toxunmayın.
· Bu Nitşedir. Bu da cəzasını almışlardandır; "güclüyə kömək, gücsüzə kötək" - deyə bağırdı, çağırdı, axırda dəli oldu... Bəsdir, yoxsa yenə deyim?
· Oxumalı bir şey yoxdurmu? Rüstəmbəy kitabları eşələyib bir əsər çıxardı:
· Bax, bunu hər bir qadın oxumalıdır! - deyə bir kilab verdi. Sofya xanım kitabı alıb, baxdı və masaya söykədiyi dirsəyinin altına qoydu.

· Sizə bir sual verəcəyəm, - dedi.

· Əmrinizə hazıram.

· İstehzasız. Bu qədər kitabların içində xoşunuza gedən hansıdır? 
· Omər Xəyyam...

· Onu da verin oxuyum.

· Təssüf ki, fars dilindədir, siz bilməzsiniz.

· Rusca yoxdurmu?

· Rusca var, məndə yoxdur. Dünyanın hər bir dilinə tərcümə olunmuşdur.
Sofya xanım çox maraqlandı, ona qəribə gələn ərəb hürufatına heyrətlə tamaşa edib, bir sıra suallar verdi və nəhayət, Ömər Xəyyamdan bir-iki parça oxuyub, tərcümə etməsini Rüstəmbəydən rica etdi. Rüstəmbəy bir neçə rübai oxudu.
Sofya xanım:
· Çox gözəl! Ah, nə gözəldir, - dedi. - Bir-ikisini də oxuyun. 
Rüstəmbəy gülərək:
· Olmaz, hər gecə gələrsiniz, oxuyaram; gecədə iki rübai. 
Sofya xanım qəhqəhə ilə:
· Ah, nə kələkbazsınız! - dedi.
Bir az sükut düşdü. Sofya xanım dirsəyinin altındakı kitabı qaldırıb vərəqlədi, o tərəf-bu- tərəfinə baxdı və düşüncəli bir nəzərlə Rüstəmbəyi süzüb dedi:
· Buraya topladığınız kitablar bəzən canınızı sıxmırmı?

· Ah, bilsəniz, bəzən necə darıxıram, qəlbim qəfəsdəki quş kirni çırpınır.

Sofya xanım onu təkrar süzdü, Rüstəmbəyin üzündə hami axtaran bir çocuq ifadəsi vardı. Həlim bir təbəssüm Sofya xanımın çöhrəsini parlatdı.

Rüstəmbəy təbəssümə məğlub oldu və Sofyanın qarşısında diz cökdü: başını onun qoluna söykəyib, gözlərinə həsrətlə tamaşa etməyə başladı. Sofya xanım zərif əllərini üsulluca qaldırıb, Rüstəmbəyin başını sığalladı... Rüstəmbəy zəif bir səslə:

· Məni oxşayın. Mənə xoş sözlər söyləyin. Həyatımda kimsə mənə xoş sözlər söyləməmişdir - dedi.

Sofya onun başını sığallaya-sığallaya:

· Sizə nə olmuşdur, xəstəyə bənzəyirsiniz.

· Bəli, xəstəyəm. 
· Xəstəliyiniz nədir?

Rüstəmbəy mətanətli bir səslə: 
· Gün-gündən sizə öyrənişirəm, susuz və havasız dolanmaq çətin olan kimi, sizsiz də həyatım müşkülləşir. Xəstəliyim budur.

Sofya inanmaz bir təbəssümlə: 
· Sizi etirafi-eşqdə bulunmağa kim təşviq etdi? 
Rüstəmbəy üzündəki ifadəni dəyişməyərək, başını xanımın dizi üstə qoyub, sükuta daldı.

Bir neçə dəqiqə Rüstəmbəy başını qaldırıb, qəmli bir nəzərlə Sofyanın üzünə baxdı, sonra yavaşca durub, otağın bir guşəsinə çəkildi.

Sofya onu xoş sözlərlə dindirdi:

· Əziz filosofuma nə olmuş, nədən fikrə dalmışdır?

Xanım mehriban bir halda Rüstəmbəyin qoluna girib, başını onun çiyninə söykədi. Rüstəmbəy diksindi, qolunu ehmallıca xanımın qolundan xilas etdi.

·  Bir-birimizə yad və naməhrəm olduğumuzu unutmayın! 
Sofya xanım bu sözlərdən dilgir olaraq heyrət içində:

· Sizə nə oldu? - dedi. 
Rüstəmbəy:

· Mənə?.. Heç zad!.. İçimdəki ədalət səsi oyanıb, məni haqq yola dəvət edir.

Sofya xanımın heyrəti daha da artdı.

· Sözlərinizin mənasını anlamıram.

· Siz kimsiniz?
Sofya xanım incimiş bir halda:

· Lüzumsuz bir sual verirsiniz... Siz məni tanımırsınızmı?

· Tanıyıram. Bağışlayın! Ancaq siz özgənin arvadı ola-ola mənim sizinlə belə rəftar etməyə nə haqqım var?

Sofya Rüsləmbəyin fikrini anladı və kədərli bir səslə:

· Əlbttə, əlbəttə! Əvvəldən gərək sizinlə mənim aramda belə bir yavıqlıq və yersiz dostluq olmayaydı. Çünki...

Rüstəmbəy xanımm sözlərini kəsdi.

·  Çünki mən müvəqqəti olaraq sizin evdə yaşayan bir adamam. Bugün-sabah gedəcəyəm. Kim bilir, bir də sizinlə görüşəm, ya görüşməyəm!.. Lakin əriniz sizinlə bir yerdə olacaq. Onun hüququnu tapdalamaq olmaz!..

Sofya xanım ağlamsındı və əllərini üzünə qoyub otaqdan çıxmaq istədi, Rüstəmbəy təkidlə:

·  Lütfən, bir neçə dəqiqə dayanınız. Sofya qapıda durub üzünü yerə dikdi. Rüstəmbəy sözlərində davam edirdi:

· Rica edirəm, məni əfv ediniz!.. Mən sizin xeyrinizi istəyərək deyirəm. Sizin əriniz yaxşı adamların biridir, mənim də xətrimi istəyir. Bunun əvəzində ona xəyanət eləmək insanlığa yaraşmaz. Əmin olun, o gecəki hadisədən sonra mən sizin zövcənizlə danısmağa utanıram, üzünə gülə bilmirəm. Onu görəndə nitqim kəsilir.

Sofya xanım Rüstəmbəyin sözünü kəsərək qapını araladı və:

· Bunların hamısını anlayıram, - deyə getmək istədi. Rüstəmbəy hövlnak:

· Sofya xanım! - dedi. - Mənim günahlarımdan keçin? Allah xatirinə, məni bağışlayın.

Son sözləri Rüstəmbəy elə hərarətlə dedi ki, Sofya ağladı.

· Sizdə günah yoxdur. Rüstəmbəy! Günahkar mənəm. Ərimin yaxşılıqları əvəzində ona xəyanət edən...

Rüstəmbəy Sofyanın əlini öz əlinə alaraq:

· Ağlamayın, Sofya xanım! - dedi. - Bundan sonra siz mənim bacımsınız, məni özünüzə qardaş hesab edin.

·  Şirin, Rüstəmbəy həmişə müəyyən vaxta neçə dəqiqə qalmış hazır olar, bəs, görəsən, bu gün niyə ləngidi?

Şirin Çingizin cavabında:

· Hələ tezdir, səkkizə on beş dəqiqə işləyir, gələr çıxar.

· Görəsən, bütün üzvlərə xəbər verilmişmidir?

· Gərək hamısına xəbər verilmiş olsun.

Çingiz papiros yandırdı, kibriti külqabına aldı, dedi:

· Uşaqlar deyirlər ki, Rüstəmbəy axır vaxtlar çox dəyişmişdir? 
· Necə?

· Axır, Rüstəmbəy məzəli bir oğlandır, həmişə danışar, gülər. İndi bikefdir.

· O günü mən də aşxanada onu bikef gördüm. Əvvəllərdə yəhudi qızlarının gözəlliyindən danışıb əhsən deyərdi. İndi qadın adı çəkiləndə sükuta gedir.

· Onda başqa bir hal var: Tövrat oxuya-oxuya peyğəmbərliyə çatacaq, ya da ki, Cəlal demişkən, dəli olub, çöllərə düşəcək. Xa-xa-xa!..

Yoldaşlar gülüşdülər.

· Şirin, mənə belə gəlir ki, bizim hər bir tələbə başlı-başına bir tipdir. Bəzən bunun səbəbini düşünürəm; məncə, bu hal bizdə ictimai həyatın olmamasından irəli gəlir.

Şirin başını tərpədib, Çingizin fikrini təsdiq etdi:

· Təbii deyilmi? - dedi, - hərə bir küncə qısılıb özbaşına yaşayır, hər küncün də özünə məxsus bir qaydası var. Qəribədir, hər ailənin, hər qövmün, hər məhəllənin, hər şəhərin öz-özlüyündə bir xüsusiyyəti var. Əşirət dövründə bir ailə başçısının şəxsi xisləti yekə bir nəslə keçmiş və indiyə qədər də davam edir.

Çingiz papirosunun külünü külqabına çırparaq:

· Sizdə məhəllə təəssübü varmı? 
· Var.

·  Bizdə qəribədir. Şəhərimizdə neçə məhəllə var. Məhəllə camaatı məhəllələrinin təəssübünü çəkir. Məhəllə adamına o biri məhəllədən birisi toxundumu, bütün məhəllə onu müdafıəyə qalxışar. Məhərrəmlikdə bir məhəllə dəstə çıxarıb o biri məhəllə ilə dava edər. Arada adam da ölər... Eh!.. Doğrudan, çox geridəyik!..

Şirin:

· Zəng vuruldu, - dedi. 
Bir dəqiqə keçməmiş Səlman içəri girdi. Çingiz səsinə təğyir verməyərək:

· Səlman, gec gəlirsən! - dedi.

Səlman paltosunu çıxartdı və çeşməyini düzəldərək gözlərini qıya-qıya əl verdi.

· Balam, arvad evdə yox idi, oğlumu tək qoyub gələ bilmədim. 
Çingiz gülə-gülə;

· Vallah, yaxşı atasan! Deməli, uşağı növbə ilə saxlayırsınız. 
Səlman gülümsündü:

· Canım, evlənmək bir kişilik deyil, gecələr körpənin səsindən yata bilmirəm.

Şirin iymalı bir təbəssümlə: 
· Ay Səlman, arvad gündüzlər səni tək qoyub gedəndə bəs qeyrətinə dəymir?

· Hara gedir ki?

· Məsələn, bu axşam hara getmişdi? 
· Bacılığı ilə kilsəyə getmişdi. 
Çingiz həvəsli bir halda: 
· Səlman, arvadın müsəlmanlığı qəbul eləmədimi? 
Səlman güldü: 
· Canım, dinmə, ölkə qarışıqdır. 
Şirin yenə hiyləgər bir sima ilə:

· Bəs, yaxşı, oğlun nədir, rusdur? Müsəlmandır? 
Çingiz sakit bir səslə:

· Atası türk, anası rus, oğlu da firəng.

Hamı güldü. Söz Səlmanın özünə hamıdan artıq xoş gəldi. Onun gülüşü daha da uzun çəkdi.

Rüstəmbəy daxil oldu. Adəti üzrə gülümsündü və paltosunu çıxardıb, yoldaşları ilə görüşdü. Çingiz əlini uzatdıqda:

· İndicə sənin söhbətini eləyirdik, - dedi - indiyə kimi sənin iclasa gec gəlməyin görünməmişdi. Bu gün qırx dəqiqə birdən ləngimişsən.

Şirin:

· Yəqin, qız görüşünə getmiş imiş. 
Rüstəmbəy təkidlə:

· Canım, yox! Yatıb yuxuya qalmışam. Ara bir az sakit oldu. 
Çingiz saata baxdı.

· Deyəsən, daha heç kəs gəlməyəcək, - dedi. 
Şirin;

·  Gəlməsələr, onda müsamirə barəsində danışmağa haqlı deyilik; çünki məsələmiz mühümdür, o birilərin də rəyini bilməliyik.

Səlman gözlüyünü düzəldərək, əli ilə xırda bığlannı tumarlayıb başladı:

· Müsamirə vermək fikrindəmisiniz? 
· Bir elə fıkir var.

· Uşaqlar yenə idarə seçmək xəyalındadırlar. Bəs o necə olacaq? 
Şirin güldü və Çingizin üzünə baxaraq:

· Müsamirə məsələsi ortalığa düşsə, təzə seçki heç kəsin ağlına gəlməz, - dedi.

· Deməli, bəzi padşahlar daxili iğtişaşı yatirtmaq ücün qonşu dövlətə hərb elan edən kimi, siz də hay-küyü müsamirə ilə yatırdırsınız! 
Çingiz gülümsündü və papirosunu yandırdi:

· Səlman,  dedi, - o gətirdiyin kitab nədir?

· Marksın "Kapital"ıdır, - deyə Səlman cavab verdi.

· Sosialistmisən? 
· Neçə ildir.

· Belə de də!.. İçindəkilərdən bizə də söyləsənə!.. 
Səlman "Kapital"ı əlinə alıb vəcdlə:

· Bu kitab köhnə aləmi tamamilə yıxacaq, - dedi, - daşı daş üstə qoymayacaq...

· Sonra? - deyə Şirin onun sözünü kəsdi. 
Səlman soyuqqanlılıqla: 
· Sonra yerində böyuk bir bina quracaq. Bu bina Babil qülləsindən və Misir ehramlarından da yüksək olacaq...

Səlman sakit, dərin bir əqidə ilə marksizmə dair uzun-uzadı danışdı, hamı onu diqqətlə dinlədi. Natiq türk tələbələrinin yalnız mədəni məsələlərlə məşğul olmasını nöqsanlı bir hal saydı, onları Ümumrusiya əməkçiləri ilə birlikdə mütləqiyyət və kapitala qarşı mübarizəyə dəvət etdi.

Qulluqçu samovarı gətirdi. Şirin yazı masasını təmizləyib otağın ortasına çəkdi. Çay həngaməsini bunun üstündə düzəltdilər: samovar qoyuldu, stəkan və nəlbəki düzüldü. Çörəyi doğradılar, boşqaba qoydular, yağ gəldi. Hamı masanın ətrafına yığıldı.

Student axşamlarının yeganə dostu - samovar bu dəfə də ağ buğla yoldaşları qapladı.

Hamı şad, hamı fərəhli idi, təkcə Rüstəmbəy kədərli görünürdü. Kim bilir, onun qeyri-sabit təbiəti yenə nədən mütəəssir olmuşdu. Bunu Çingiz də anladı.
·  Rüstəmbəy, fikirdəsən! - dedi.

Rüstəmbəy gözlərini Çingizə döndərərək, məyus bir təbəssümlə onu qarşıladı və sonra bir parça çörək götürüb, özünə yağ yaxmacı qayırdı:

· Hərdən məni fikir aparır. 
· Səbəbi nədir?

· Səbəbi odur ki, millətimizin gələcəyini xarab görürəm. 
"Millət" sözü gəldikdə hamı gülümsündü və bu inanmaz gülüş və şübhə ilə Rüstəmbəyə baxdılar. Rüstəmbəy səsinə təğyir verməyərək ciddi bir sima ilə:

· Zarafat eləmirəm, - dedi, - millətimizin vəziyyəti bəzən məni elə bir hala gətirir ki, az qalır başıma hava gəlsin.

Şirin yenə gülümsündü:

· Doğrusu, o qədər "millət", "millət" deyib çığırdılar ki, indi adamın gülməyi gəlir... Əlbəttə, mən sənin sözlərinə inanıram, bilirəm ki, millətin halına yanırsan.

Rüstəmbəy başını aşağı salaraq çayla məşğul oldu. O birilər də çay içməkdə idilər. Heç kəs danışmır, ancaq hamı ürəyində haman "millət məsələsi"ni müzakirəyə qoyaraq həllinə çalışırdı.

Səlman gözlüyünü çıxardıb, yaylığı ilə sildi, gözlərini qıya-qıya sükutu pozdu:

· Mən həmişə demişəm və yenə də təkrar eləyirəm: heç bir milli məsələ öz-özlüyündə həll oluna bilməz. Milli müqəddəratımızı əməkçilərin taleyinə bağlamalıyıq. Ayrıca milli məsələnin həlli demək - ölkəmizdə milli kapitalın və milli feodalizmin inkişafı deməkdir. Bu da zülm hökmranlığından başqa bir şey deyildir. Yoldaşlar, zülm-zülmdür, bunun milli və ya qeyri-millisi yoxdur. Hansı şəkildə olursa-olsun zülmü yox etməlidir.

Şirin Səlmanın fıkrinə şərik ola bilmədi:

· Bizdə, - dedi, - ümumin anladığı kapital və proletar yoxdur. Bu iki sinif vücuda gəlincəyə qədər sən deyən sahəyə kecə bilmərik.

Səlman əsəbi bir halda:

· Bax, bu kökündən doğru deyil. Bizdə kapital da var, proletar da. Bakı sərvəti nə deməkdir? Bakı və Şəki fabriklərində can çəkişdirən minlərcə işçilər proletar deyil də nədir?

Səlman sevdiyi mövzunu olduqca coşqun və məntiqi bir surətdə təsvir və inkişaf etdirirdi. Uzun-uzadı münaqişələrə meydan açıldı.

Gənclər xalqı əzən və məhv edən amillərdən bəhs etdilər. Rüstəmbəy də mühüm bildiyi dini məsələyə keçərək elmi dəlillərlə dinlərə hücum etdi. Şirin Rüstəmbəyin sözlərini dinləyərək yerində aram tapa bilmirdi. Görünür ki, onunla bəzi nöqtələrdə həmrəy deyildi. 
· Unutmamalıdır, - dedi. - dində günah yoxdur: 
Rüstəmbəy qəti surətdə:

· Günah dindədir, çünki həyatla dinin arasında böyük uçurum var. 
· Uçurum ola bilməz. Din həyat ücün təşkil olunmuşdur. Peyğəmbərlər öz qövmlərinin cəhalət içində boğulduğunu gördükdə, onları haqq yola dəvət etmişlər. Bu haqq yol da dindir.

· Yaxşı! O peyğəmbərlər bizdən neçə əsr əvvəl dünyaya gəlmişlər?

Şirin duruxdu, qorxurdu Rüstəmbəy onu "bağlasın":

· On əsr, - dedi, - iyirmi əsr, ondan qədim də gələnlər var, hamısı bir vaxtda dünyaya gəlməmişdir.

Rüstəmbəyin simasında müzəffər bir şadlıq göründü:

· Çox gözəl, - dedi, - peyğəmbərlər öz əsrləri üçün bir qanun yaparaq, bir yol qoydular, o yol bizim həyatımıza uyğun gələr, gəlməz?

Səlman cavab verdi:

· Əlbəttə, gəlməz. 
Şirin bir az hirsləndi:

·  Siz dini mən düşünən kimi düşünmürsünüz. Din bir həqiqətdir ki, heç vədə sönməz. "Yalan danışma!", "Adam öldürmə!", "Oğurluq və quldurluq eləmə!", "Fağıra rəhm elə!"... Əksərən dinin əsası belə-belə həqiqi əmrlərdən ibarətdir. Bunları pozmağa hacət yoxdur, insanlıq durduqca bu fikirlər onun üçün bir müqəddəs qanun sanılacaq.

Rüstəmbəy coşqun səslə:

· Din bir sən deyən əmrlərdən ibarət deyildir. "Müqəddəs" deyilən kitablarda bunlardan başqa bir xeyli xürafat var ki, onları zəmanəmizin uşaqlarına nağıl eləsən rişxəndlə gülərlər.

· Mən bilmirəm, uşaqların gülməsinə səbəb olan nədir?

· Cənnət, cəhənnəm, mələklər, göylərin sadəlövh təsviri, təbiət qanununa zidd, yalan möcüzələr və qeyri... nağıl eləməklə qurtarmaz. Get, Tövrat, İncil, Quran və qeyri "müqəddəs" kitabları oxu, onda bilərsən.

Səlman Balayurdlu kəndindəki dəllək Qasımın oğlu idi. Qasım neçə il vardı ki, şəhəri tərk edib, bu kənddə sakin olmuşdu. Bu neçə ilin müddətində özünə bir dükan da qura bilməmişdi: bütün tənxahı qırmızı fitə, güzgü və kisəbənddən ibarət idi. Qasım sabit deyil, səyyar bir dəllək idi. Səhərdən axşama qədər kəndin bazarını dolanar, girəvəsinə gələn müştərilərin başını qırxar, birçəklərini düzəldər, saqqallarını vurardı. Səlman da kiçik vaxtından hamamda qulluq eləyirdi, səkiləri süpürür, bazara göndərilir və camadar məşğul olanda ayağa da su tökürdü.

Bir gün kənd müəllimi hamama gəlmişdi. Səlman ona xidmət edərkən müəllimin nəzərini özünə cəlb elədi. Müəllim çocuğun kim olduğunu öyrəndi. O, bir gün dəllək Qasımdan Səlmanı məktəbə göndərməsini rica etdi. Müəllimin təklifı Qasım kişinin ağlına batdı.

O zamandan Səlman kənd məktəbinə davam etdi və eyni zamanda hamamı da tərk eləmədi, günortadan sonra yenə müştərilərə xidmət etmədə idi.

Səlman kənd məktəbini bitirib Bakıya gəlmişdi.

Bakı həyatı Səlman üçün hər nə qədər ağır olsaydı da, o bu həyatdan şikayətçi deyildi. Əvvələn, gələn kimi şagirdlər cəmiyyəti buna Hacı Hacıağa karvansarasında bir otaq tədarük elədi, kirəsini də cəmiyyət verirdi. Sonra da gimnaziyaya daxil oldu. Məsələnin iki mühüm cəhəti həll olunmuşdu. O ki qaldı yemək məsələsi, bu təsadüfdən asılı idi, olurdu yeyirdi, olmayanda aclığa qatlanırdı. Gündə bir boşqab sup tapmaq onun üçün bir böyük nemət idi.

Səlmanın karvansara həyatı getdikcə çətinləşirdi. Bir tərəfdən otaq deyilən bu yer pəncərəsiz idi, işıq tağlı artırmaya açılan qapının başından düşürdü. Sonra, neft pulu olmadığından çox zaman qaranlıqda qalır və dərslərini hazırlaya bilmirdi Bəzi vaxtlar dalandardan xəlvət artırma lampası alır, mənzilinə gətirirdi. Bir neçə dəfə belə elədikdən sonra bir gün dalandar duyuq düsdü, gəldi, Səlmanın abrını tökdü. Buna rəğmən Səlman bu işdən əl çəkə bilmədi. Dərs hazırlamaq üçün yeganə çarə bu idi. Get-gedə məsələ gərginləşdi, dalandarla arası tamamilə pozuldu. Karvansara sahibinə şikayət olundu, nəticədə bir şey çıxmadı. Dalandar Səlmana qarşı təzyiqini birə on artırdı. Səlmanı incitmək üçün hər yeri süpürdükdən sonra zibilini onun mənzilinin önünə yığar, ona su verməzdi. O, dərs oxurkən qapısının ağzında səs-küy salar, dərsinə mane olardı...

Günlərin birində Səlman yenə lampanı götürərkən dalandar onu tutdu, hirsli bir halda mənzilinə soxuldu və şeylərini cirıq məfrəşinə doldurub, artırmadan aşağı atdı.

O zaman şagirdlər cəmiyyətinin bir-iki üzvü Çənbərəkənddə Pozenov küçəsində olurdu. Səlman çar-naçar məfrəşini bir hambala verib, Pozenov küçəsinə yollandı.

Səlmanın məfrəşi ilə otağa daxil olması cəmıyyət üzvlərini heyrətləndirmədi: bunlar belə hadisələrə alışmışdılar. Harada yersiz-yurdsuz və kimsəsiz şagird varsa, burada daldalanardı. Odur ki, otaqdakı bir çox yatağın yanına Səlmanın da çirkli yorğan-döşəyi salındı.

Bir il də belə keçdi. Sonralar işlər bir az asanlığa döndü. Səlman şəhərə dürüst bələd olaraq dərs demək kimi pul qazanmaq yollarını yavaş-yavaş öyrəndi.

Milyonerlər Bakısında bir boşqab sup həsrətində çırpınan Səlman özü kimi yoxsulların acınacaq halını daima düşünür və qurtuluş yolu arardı. Marks nəzəriyyəsi ilə tanış olar-olmaz "qurtuluş yolu" deyə bu nəzəriyyəyə sarıldı və həyatının sonuna qədər kapitalizmlə mübarizə edəcəyinə söz verdi. İştə, bu günkü münaqişədəki səmimiyyəti bir dəfə haqq bilib sarıldığı məsləkin inikası idi.

· Yoldaşlar, - dedi, - siz əsil məsələni bir kənarda buraxıb qol-qanaddan yapışırsınız. Sosializmdə xalqı qaranlıqda buraxacaq səbəblərin heç birisinə yer qalmayacaq. Sizi maraqlandıran bütün məsələlərin həlli kapitalın məhvi ilə bitəcək.

Xəlilin içəri girməsi münaqişəyə xitam verdi: 
· Balam, bu qədər gec gəlmək olmaz, - deyə onu qarşıladılar. 
· Bağışlayın, işim var idi.

Şirin:

· Bəs bizim işimiz yoxdur? - dedi. 
Xəlil bir az ciddi:

· Canım, əksəriyyət buradadır. Niyə məclisi açmadınız? 
· Müsamirə qoymaq istəyirik, onun üçün hamımızın flkrini dinləmək icab etdi.

Xəlil başını buladı:

· Eh, - dedi, - siz də indi ayılmısınız.
Xəlilin sözlərindən hər kəs bir şey duyar kimi gözlərini ona dikdi. Xəlil bu halı görüb gülümsündü:

· Görünür, heç bir şeydən xəbəriniz yoxdur, - dedi, - Qulu müsamirə düzəldir.

Çingizin rəngi qaçdı. Bu xəbər hər kəsdən artıq ona təsir etdi.

· Necə yəni müsamirə düzəldir? - dedi.

· Düzəldir. O günü Teymurbəyin evinə toplanıb qərar çıxarmışlar. 
Şirin:

· Kimlər var imiş? - deyə sordu.

· Çox adam var imiş. Hətta bizim idarədə də onların tərəfdarı var. Üzvlər heyrətlə bir-birinin üzünə baxdı.

Şirin: 
· Həsən olmasın? - deyə gülümsündü.

· Tapmısan!

Şirin güldü. Səlman gözlüyünü düzəldərək dedi:

·  Bu Həsən qəribə adamdır. Müəyyən nöqtədə dayana bilmir. Marksizmlə maraqlandı. İki dəfə görüşdük, sonra yox oldu. Tolstoy günündə bizim həbs olunduğumuzu görən kimi gözdən itdi. Monarxist rus tələbələrinə yanaşdığını da eşidirəm, xülasə, qəribə şeydir.

Çingiz masanı bir də taqqıldatdı. 
· Yoldaşlar, - dedi, - məclısi açıram. Müsamirə məsələsini müzakirə etməliyik. Birinci müsamirəmiz keçən il ümumun rəğbətini qazanmışdı. Bu ilki ondan da maraqlı olmalıdır. Tam bir müvəffəqiyyət əldə etmək üçün bütün tələbələrimiz işə cəlb olunmalıdır. Müsamirə düzəltmək üçün ayrıca bir heyət seçməlidir. Həm də bütün tədbirləri bu gün görmək lazımdır ki, sabahdan işə başlansın.

Çingizin təklifınə qarşı kimsə etiraz etmədi. Keçən il də belə olduğu üçün məsələ bəlli idi. Lakin heyətin başında duracaq adam haqqında bir az münaqişə oldu.

Müxalifləri susdurmaq ücün Çingiz Teymurbəyin namizədliyini irəli sürürdü. Buna qarşı Səlman şiddətlə etiraz etdi. Uzun münaqişədən sonra Səlmanın rəyasətində bir heyət seçildi. Teymurbəyi də xəzinədar seçdilər.

Çingiz məclisi qapadı. Xüsusi söhbətlər başlandı. Teymurbəyin evindəki yığıncaqdan maraqlanaraq hər kəs Xəlili əhatə etdi və suallar verdi.

Xəlil suallara cavab verə-verə ayağa qalxdı və Çingizə müraciət edərək: 
· Çıxaq! - dedi.

· Çıxaq, ancaq hara gedək? 
Şirin gülərək:

· "Millət qızı"nın yanına gedək.

Çingiz razı oldu, hamı ayağa qalxdı. Şirin paltoları asqıdan alıb, sahiblərinə verdi.

"Millət evinə" yola düşdülər...

Fatma xanım bir il idi ki, Kiyevə gəlmiş, ali məktəbin tibb şöbəsinə daxil olmuşdu. Bunun Kiyev şəhərinə gəlməsi türk tələbələri üçün görünməmiş bir hadisə idi, çünki Fatma xanımdan əvvəl bu şəhərə müsəlman talibəsi gəlməmişdi. Ona görə hamı üçün əziz idi. Fatma xanımın gəlməsini hamıdan qabaq bilən və axtarıb onunla tanış olan Rüstəmbəy idi.

Əvvəl gündən Rüstəmbəy Fatma xanımın yaxsı tanışlarından biri oldu. Rüstəmbəy Fatma xanımın artıq dərəcədə xatirini istərdi, bunu görən bəzi tələbələr Rüstəmbəyə sataşardılar. Bu dəfə də yolla gedərkən Şirin Rüstəmbəyə yanaşıb, iymalı bir təbəssümlə:

· Dostum! - dedi, - yenə Fatma xanımın yanma gedirik deyə kefın kökəlir.

Rüstəmbəy gülümsündü, başını buladı. Şirinlə həmrəy olmadığını bildirdi.

· Boynuna al, Rüstəmbəy! - Biz bilirik ki, Fatma xanıma bənd olmusan. Bu gün-sabah da toyundur.

Çingiz də gülümsənərək:

· Allah xeyir versin! - dedi. - Rüstəmbəy çoxdan bəri bir elmli türk qızı axtarırdı. Axırda ki, tapdı.

Rüstəmbəy başını qaldırdı, gülə-gülə Çingizin üzünə baxdı:

· Canım! - dedi, - deyəsən, siz məni güclə evləndirəcəksiniz! 
Hamı qəhqəhə ilə güldü. Şirin əvvəlki halında:

· Güc niyə olur, özün bəyənmisən. Sağ-salamat qızdır, yaxşı analığı çıxar. Həmi uşağına tərbiyə verər, həm də sənə ömür yoldaşı olar.

· Canım, mənim fikrimdə evlənmək yoxdur, bənd də olmamışam. Mehribanlıq elayirəm, çünki borcumdur eləyim. "Millət qızına" da mehriban olmayıb, kimə olacağam, Rusiyada otuz milyon xalqın bircə-ikicə münəvvər qızı var, bütün ümidimiz onlaradır. Bir məxluq ki, ümid yolu ola, əlbəttə, onu sevərlər.
· Mən də ondan ötrü deyirəm də... xı-xı-xı..
·  Rüstəmbəy, Allah xeyir versin, - deyə hər tərəfdən onu təbrik edirdilər.

Rüstəmbəy daha dinmədi, gülümsündü, başını aşağı saldı.

Xəlil sözə qarışdı:

· Kişidən əl çəkin, - dedi. - Ondan və məndən evlənən çıxmaz. 
Səlman:
· Sən heç, - dedi, - sənə gündə biri olmalı. Rüstəmbəyə gəldikdə, o da evlənməməkdə haqlıdır, bu iş tələbə işi deyil. Arvadın nazı, uşağın vəngiltisi, dərs... hamısı da bir otaqda. İnsanın əli-qolu bağlanır. Baxın, indi siz Fatma xanımın yanına gedirsiniz, gedəcəksiniz, danışacaqsınız, kefıniz istədiyi zaman da evə qayıdıb, rahat uzanacaqsınız. Sorğunuz yox, sual verəniniz yox.. Məndən sizə əmanət: məktəbi bitirib iş sahibi olmayınca evlənməyin!
Səlman sözlərini bitirib, tində durdu. 
· Bəs niyə durdun? - deyə ondan sordular.
· Nach Haus
, yoxsa arvad atamı yandırar. 
Səlman yoldaşlara əl verib aynldı.

Qar yağırdı, ətraf tamam ağ geyinmişdi. Külək əsdikcə həzin bir xışıltı gəlirdi. Qar yerlə sürünüb, küçə aşağı gedir, birdən ac qurd dəstəsi kimi tökülərək fənər dirəklərini əhatə edirdi. Gah da qeyzlə qalxıb pərvanələr tək çırağın başına fırlanır, sonra məyus bir halda yerə səpilirdi. Aləm sükuta dalmışdı. Bu sükutu pozmamaq üçün sanki tələbələrin də səsi kəsildi. Fundukleyevski küçəsi ilə aşağı endilər. Çovğun bunları da qarşıladı. Porvanələr ətraflarını aldı.

"Millət qızı" ortaboylu, dolğun, gülərüzlü bir qız idi. Danışdıqda dodaqlarında həyalı bir təbəssüm zühur edər, yanaqları qızarardı. Onun rəftarı nazik, özü çox mehribandı; hər tərpənişində o qədər səmimiyyət vardı ki, çox vaxt ali məktəb talibəsinə oxşamayıb, sadə ürəkli bir çocuğa bənzərdi. İlk rast gələrkən bəxş etdiyi xoş təsir getdikcə daha da dərinləşir, insanın ürəyinə işləyirdi.
Fatma xanım bu tanış təbəssümü ilə tələbələri qarşıladı.

· Neçə vaxtdı ki, heç məni yada salmırsımz, - dedi. 
Çingiz salam verdi, Fatma xanımla görüşdü, onun sözlərinə nə cavab verəcəyini bilmirdi. Birdən:

· Bilirsiniz, - dedi, - başımız bərk qarışıqdır. İmtahanlar, cəmiyyət işi - hamısı bir-birinə qarışmışdır.

·  Bəhanə gətirməyin! İşsiz kimdir ki? - Hamının işi var, amma hərdənbir tanışınızı yad eləsəniz, pis olmaz.

Fatma xanım bu söziərindən utanır kimi oldu. Gülümsündü, tələbələrin üzünə baxa-baxa qıpqırmızı qızardı.

Çingiz və Şirin yumşaq taxtın üstə oturub, arxasına söykəndilər. Xəlil kənarda əyləşdi. Şirin iymalı təbəssümlə:

·  Bilirsiniz, Fatma xanım, Çingiz bəhanə eləyir, vaxtı çoxdur, ancaq başı qızlara qarışmışdır, - dedi.

Çingiz qızaran kimi:

· Yalan deyir, öz əməlini mənə isnad verir.

· Yalan demirəm, dünən də görüşə getmişdi.

Çingiz bir az da pərt oldu. Gülümsündülər. Rüstəmbəy sol tərəfdəki yazı masasına yavıqlaşdı; "Vaxt" qəzeti onun nəzərini cəlb etmişdi. Qəzeti əlinə aldı.

· Fatma xanım, - dedi. - "Vaxt"ı haradan almısınız? 
· Ufadan göndərmişlər.

Rüstəmbəy bir az da oxudu:

· Başa düşürəm. amma bəzi sözlər var ki, mənasını bilmirəm. 
Fatma xanım:

· Mən də çoxunu başa düşə bilmirəm, - dedi; - çünki "Vaxt" bizim tatar ləhcəsində yazmır.

Qeyri tələbələr də bu söhbətdən həvəsləndilər, diqqətlə qulaq verməyə başladılar. Şirin:

· Bizim Qafqaz qəzetləri də elə dildə yazır ki, adam başa düşə bilmir, - dedi. Rüstəmbəy də bizi məzəmmət eləyir ki, biz türk qəzetini oxumuruq.

Rüstəmbəy öz adını eşidərək qəzeti masanın üstə qoydu və ciddi sima ilə:

· Əlbəttə, - dedi, - ifrat eləyirlər. Amma eləsi də var ki, lap sadə bir dildə yazır. Məsələn "Molla Nəsrəddin".

· "Molla Nəsrəddin"i oxuyuram, başa düşürəm, qəzeti də o dildə yazsalar, adam qanar.
· Nə qədər asan dildə yazsalar, yenə dürüst başa düşə bilməzsən, çünki bizim danışdığımız dil az sözlərdən əmələ gələn yoxsul bir dildir. Bu dil münəvvər bir adamın düşüncələrini ifadə etməkdən acizdir. Buna görə də mübahisəmiz və elmi bir söhbətimiz olduqda öz dilimizi tullayıb, rus dili ilə danışırıq. Bu qüsurumuzu düzəltmək üçün dilimizi genişləndirməli, yəni xarici dillərindən bir xeyli söz götürməliyik. Hal-hazırda ifrat etsələr də qəzetlərimiz bu yolda çalışır. Siz də qəzet oxuyub, dilimizə yeni daxil olan sözləri öyrənməlisiniz.
Şirin yenə təkidlə:
· Nə qədər oxuyuram, başa düşə bilmirəm.
·  Mən də, - Çingiz dedi, - bir dəfə həvəsləndim, istədim türkcə oxuyam - olmadı, çox çətin dildə yazırlar.
Bunların sözlərini Xəlil də təsdiq etdi. Rüstəmbəy hirsləndi, səsini bir az ucaltdı, dodaqlannda acı bir təbəssüm oynayırdı:
· Canım, - dedi, - on beş il rus məktəbində oxuyursunuz, həmişə ruslarla onların dilində danışırsınız, yenə də rusca dürüst danışmağı bilmirsiniz. Bir kitab da oxuyanda saatda bir açıb əcnəbi sözlərinin lüğətinə baxırsınız. Amma iki ay türkcə oxumaqla hər şeyi bilmək istəyirsiniz. Sizlər öz dilinizi əsla sevmirsiniz, Sevsəydiniz. zəhmətə qatlaşaraq onu incədən-incəyə öyrənərdiniz.
Şirin istehzalı təbəssümlə:
· Ay Rüstəmbəy, - dedi, - məni bağışla, sən həmişə bir az mücərrəd danışırsan. Bu gün içində yaşadığımız şəraitdə türk dilinə yer yoxdur, daha doğrusu, lüzum da yoxdur. Məktəblər rusca, idarələr rusca, çörək də bu dildən çıxır. Hər kəsin öz ana dilini bilməsi vacibdir, bunu anlayıram. Ancaq öyrənməyə vaxt yoxdur.
Rüstəmbəy Şirinin yürütdüyü mülahizələrlə şərik ola bilmədi:
· Vaxt tapılar, həvəs yoxdur, milli hiss yoxdur. Baxın, polyakların milli məktəb açmağa haqları yoxdur. Hökumət polyak dili və polyak mədəniyyəti ilə şiddətlə mübarizə edir, buna baxmayaraq, polyak dilini bilməyən, öz dilində danışmayan bir polyak tapılmaz. Polşaya göndərilən rus məmurlarını belə polyaklaşdırırlar...
Fatma xanım sözə qarışdı:
· Bizə qarşı da böyük təzyiq var, özümüz də ruslarla qarışıq yaşayırıq, amma hamımız öz dilimizi bilirik, ədəbiyyatımızla maraqlanırıq.
Şirin güldü. Fatma xanım pərt olub qızardı.
· Tatar dilinin yarısı rus sözüdür, pyat rükət namaz soverşayem...

Hamı gülüşdü, Fatma xanım daha da qızarıb, qəhqəhə çəkdi. Çingiz ciddi saslə:

·  Rüstəmbəy haqlıdır, ancaq bizi polyaklarla müqayisə etmədə səhv edir. Polyaklar yüksək mədəniyyətə malikdirlər, vaxtilə böyük dövlət olmuşlar, rus mədəniyyəti onlara nisbətən çox aşağıda olduğu üçün polyaklara təsir yapmır. Bizdə vəziyyət büsbütün başqadır. Biz mədəni deyilik, olan mədəniyyətimiz də müasir mahiyyət daşımır. Odur ki, rus mədəniyyətinə təmas edər-etməz, onun təsirinə düşüb, ruslaşırıq...

Çingizin mülahizələri etiraza səbəb olmadı. Sanki məsələ aydın idi - hamı susurdu. Sükutu Fatma xanım pozdu.

· Yadımdan çıxdı soruşam, - dedi, - müsamirə nə vaxtdır? 
Çingiz cavab verdi:
· Bu axşam müsamirə düzəltmək üçün xüsusi heyət seçildi. Sabahdan işə başlayacaq.

· Bu neçənci müsamirədir?

· İkinci.

· Müsamirəyə necə ad qoyursunuz?

· Keçən il "Müsəlman müsamirəsi" adlandırmışdıq, bu il də belə olacaq.

· Keçən ilkini çox mədh edirlər. Gərək bu il ondan da gözəl olsun. 
Rüstəmbəy əvvəl döyükmüs bir nəzərlə Fatma xanıma baxdı. Sonra sevincək bir halda:

· Fəxr edə bilərik ki, müsamirəmizin adı hələ də ağızlarda çəkilmədədir.

Çingiz:

· Qəribə burasıdır ki, - dedi, - burada bu qədər türk studentinin olduğunu heç kəs bilmirmiş. Bu müsamirə bizi hamıya tanıtdı. Çoxları "Qafqaz. müsamirəsi" bilib gəlmədikləri üçün heyfsilənmişlər. "Müsəlman müsamirəsi"nin ayrıca xüsusiyyəti olduğunu sonradan bilmişlər. Çoxları bu ilkini gözləyir.

Fatma xanım soruşdu:

· "Qafqaz müsamirəsi"ni kimlər tərtib edir? 
Xəlil dedi:

· Burada bir Qafqaz "zemlyaçestvo"su var. Əvvəllər oraya bütün Qafqaz tələbələri daxil olardı. Sonralar ermənilər və gürcülər yavaş-yavaş oradan çəkildilər. Biz də sayca artdıqdan sonra öz cəmiyyətimizi təşkil elədik və tamamilə müstəqil yaşayırıq. Ayrı-ayrı təşkilatlara mənsub olmayan əqəliyyət "Qafqaz zemlyaçestvosu"nda qaldı. Odur ki, müsamirələri də əvvəlki nüfuzunu itirdi. Bizim müsamirənin müvəffəqiyyəti onun yeniliyi ilə təmin olundu. Şərqə məxsus köşklər yapdırmışdıq, hamımız da türk, fars və ərəb milli libaslarındaydıq. Salonda milli musiqi var idi, şərq bazarı qurulmuşdu, ayrıca bir dairədə bir paşanın hərəmi və odalıqları göstərilmişdi... Avropalıları maraqlandıran bir çox şeylər vücuda gətirilmişdi. Fatma xanım içini çəkdi:
· Ah, - dedi, - bu çox maraqlıdır. Mən də görmək istərdim. 
Rüstəmbəy gülə-gülə:
· Az qalmışdır, görərsiniz...
Şirin rişxəndli iyma ilə Rüstəmbəyin sözlərini kəsdi:
· Fatma xanım, Rüstəmbəy paşa olar, siz də onun hərəm dairəsinin dürri-giranbəhası
Hamı gülüşdü. Yalnız Fatma xanım bu sözlərin əsil mənasını anlamadı, döyükmüş bir nəzərlə tələbələrin üzlərinə baxaraq qızardı.
Çingiz məsələni başqa nöqtəyə yozmaqla Fatma xanımı bu vəziyyətdən qurtardı.
Bir az sonra İsgəndər gəlib çıxdı.
· Allah, buyur! Allah, buyur, - deyə hər tərəfdən ona müraciət etdilər.
Fatma xanım İsgəndərə nə üçün "Allah" dediklərinin mənasını anlamayaraq, heyrətlə ətrafdakıların üzünə baxırdı. İsgəndər oturdu. Rüstəmbəy:
· Allah, bəs arvad hanı?
İsgəndər ciddi:
· Arvadı hələ evə gətirməmişəm. 
Şirin zarafatla:
· Allahlıq iddiası edirsən, özün də evlənirsən. Bu olarmı? 
İsgəndər gülərək:
· Bu olar, yunan Allahları nələr etməzdilər. Çox kələkbaz idilər. 
Çingiz:
· Deməli, sən yunan Allahısan, onda türklər səndən əl çəkməlidirlər, - dedi.
İsgəndər etiraz etdi: 
· Yox, mən bütün Allahlardan yüksəyəm. Hər şey mənə tabedir, siz də mənə tabesiniz, - dedi və şaqqıltı ilə güldü.

Fatma xanım yenə bu "Allah" söhbətlərinə qulaq asır, bir şey anlamırdı, Şirin Fatma xanımın heyrətini duyaraq:

· Fatma xanım, - dedi, - siz, görünür, bir çox işləri bilmirsiniz. Biz tələbələrdə zahiri aləmdən başqa bir də batini aləm var. İsgəndər bu batini aləmin nümayəndəsidir.

İsgəndər Şirinin sözlərini kəsdi:

· Etiraz edirəm, bu günahkar bəndə Allahın zatını təhrif edir, - dedi. Yenə şaqqıldadı və gülərək sözünə davam etdi, - xilqətdə zahir və batin yoxdur, dünyada yalnız bir "mən" var, hər şey ona tabedir - o, mənəm.

İsgəndər yenə şaqqıldadı. Şirin sözünə davam etdi:

· Allah, sən bir az səbir elə, mən bildiyimi deyim, sonra səhvimi düzəldərsən... Deməli, Fatma xanım, bu indi danışanı üç yerə bölmək olar, biri sizin tanıdığınız İsgəndərdir, bu, adamdır - yeyir, içir, gəzir, gülür və sairə; ikinci, Allahdır: hər şeydən yüksəkdir, ruh olaraq eşqdən başqa hər şeydən məhrumdur...

Fatma xanım gülərək:

· O!.. Bu əxlaqsız Allah imiş, - dedi.

Hamı güldü. İsgəndər şaqqıldayaraq etiraz etmək istədi. Şirin onu qabaqlayıb dedi:

· Yox, Fatma xanım, siz deyən qədər əxlaqsız deyil. İsanın arxasınca gedən kimi, bunun da arxasınca gedən bir çox mürid qızlar var. On gündə bir teosofik cəmiyyətdə bu vəz edər, bir gün gedin, görün bunu təqdis edən nə qədər qız var... Deməli, müəyyən bir dairə var ki, bunu yalnız Allah deyə tanıyırlar. Bunun üçüncü adı Aleksandr Cavadoviçdir. Bu ad bütün xidmətçi qızlara, aşxana və qəhvəxana qızlarına və yurdda-yuvada qınında yanmış yaşlı qadınlara bəllidir. Onlar da Aleksandr Cavadoviçi Allah sanarlar, ancaq burada bunun rolu həqiqi Allah roluna çox az bənzər...

İsgəndər yenə Şirinin sözlərini kəsdi. Etiraz etdi, qızardı. Lakin Şirin onun sözlərinə əhəmiyyət verməyərək davam etdi:

· İndi bir az da sizin və mənim tanıdığımız İsgəndərdən danışmalıyam. Bu, Gəncədə Şah Abbas məscidinin yanında bir bəy ailəsində doğulmuşdur. Yaxşı evləri və üzüm bağları var. Amma hələ bir dost bu bağın üzümündən dadmamışdır... Acığın tutmasın, qulaq as... Buna baxmayaraq bizim bu İsgəndər çox yaxşı və mərifətli oğlandır. Özü də çox kitab oxuyur. Bunun oxuduğu kitabların təsirini bilmək üçün, Fatma xanım, sizə bir misal söyləyim. Keçən yay Gəncəyə gedəndə İsgəndər kitabxanasını bir qırğız tələbəsınin yanında quymuşdu. Qırğız yayda bu kitablardan oxumağa başlayır. Bilirsiniz. axırda nə oldu? Payızda gəlib gördük qırğız saçlarını uzadıb, sayır-vayır söyləyir. O da Allahdan yüksək olduğunu iddia edirdi. Yaziq indi dəli olub düşüb çöllərə.
Hamı qəhqəhə ilə güldü, İsgəndər özü də şaqqıldadı.
· İsgəndər belə İsgəndərdir, - deyə Şirin sözlərinə davam edirdi. - Bunun bir məharəti də var. Bu Nitşenin "Zərdüşt belə söyləmiş" adlı əsərini çox sevər. Zərdüştün bütün fəlsəfəsini bir rəqsdə ifadə edər. Bu dahiyanə bir rəqsdir. Oynasın, baxın!
· Oynasın, oynasın! - deyə rica bulundular. Şirin:
· Yox, - dedi, - ac qarına olmaz, bizim Allah bir az qarınquludur. Fatma xanım çayı hazırlasın, bir az da çəkçək
 versin, sonra.
Çay məclisi söhbət, zarafat və qəhqəhələrlə keçdi. Sonra masanı kənara qoyub, rəqs ücün yer hazırladılar. Fatma xanım bu həngaməyə həsrətlə tamaşa edirdi, çünki musiqisiz rəqs təsəvvür etmirdi. Nəhayət, məsələni anladı: tələbələr ağızlarında diringi tutdular, İsgəndər rəqsə başladı.
Məsdi məzari məsdərə 
Həsti füzari füstərə...
İsgəndər Fatma xanımın təsəvvür etmədiyi bir tərzdə oynayırdı. Şirin isə rəqsdəki əcaib hərəkətlərin fəlsəfəsini anladırdı. Məsələn: havanı yumruqlamaq Əhrimənlə mübarizə etmək idi, fırlanmaq Hürmüzdə dua, təpik atmaq isə divləri tapdalamaq mənasına idi.
Rəqsin sonunda İsgəndər Fatma xanımın qarşısında əllərini havada yelləndirərək dayandı. Fatma xanım Şirindən: 
· Bu nə deməkdir? - deyə soruşdu. 
Şirin:
· Qadınlara intəhasız hörməti olduğuna işarə edir. - dedi. Fatma xanım əl çaldı.
Hamı:
· Yaşasın Allah! - deyə bağırdı.

İri darvazadan palçıqlı həyətə bir adam girdi. Ehtiyatlı addımlarla yavaş-yavaş irəliləyib, bir tərəfi bir az çökmüş daxmanın taxta pilləkəni ilə yuxarı çıxdı. Qapını yumruğu ilə döydü və içəri girdi. İlk nəzərini cəlb edən pərdə arxasındakı çarpayıdan sallanan uzunboğaz çəkməli ayaqlar oldu: kim isə orada uzanmışdı. Sağ tərəfdəki alçaq qapını cırıltı ilə açdi: xırda bir otaqda iki çarpayı arasına sıxılmış bir masa ətrafında yaşlı bir qadınla, bir qız oturub çay içirdilər. Bunların yanından ötüb, xırda qapını tıqqıldatdı:

· Buyurun, - deyə səs gəldi, sonra qapı açıldı.

· Ba!.. Rüstəmbəy, - deyə Əli irəli yeridi.

Əyri döşəmə və tavanlı bu komanın dibində bir dəmir çarpayı yerləşmişdi; həyətə baxan xırda pəncərənin önündəki masanın yanında sanbəniz, yastıburun bir tələbə oturmuşdu. Masanın üstündə nərdtaxta vardı.

Rüstəmbəy paltosunu və şapkasını çıxarıb, divardakı mismardan asdı:

· Ya Allah, Niyazi, - deyə oturan tələbəyə əl verdi, - sən hara, bura hara? - dedi.

Niyazi bir az kar olduğu üçün, görünür, Rüstəmbəyin sözlərini eşitmədi, əlini qulağının arxasina söykəyib:

· Nə dedin? - deyə sordu. 
Rüstəmbəy bir az bərkdən:

· Deyirəm, sən hara, Əli hara? 
Niyazi əlini qulağından çəkib gülümsəyərək: 
· Əli ilə biz bərk dostuq. İkimiz də nərdtaxta aşiqiyik. Hərdən ürəyim darıxanda nərdtaxtanı qoltuğuma vurub buraya gəlirəm.

Əli qonşu otaqdan bir kürsü gətirib Rüstəmbəyi oturtdu. Nərdtaxtanı yığışdırdılar. Əli:

· Nə var, nə yox? - dedi. - Eşitdim, müsamirə düzəldirsiniz?

· Elə fıkrimiz var, ancaq nə sən, nə də Niyazi yaxın durmursunuz. Niyazinin yenə ictimai işi var, üç ildən bəridir zemlyaçestvonun kitabxanaçısıdır. Sən heç bir şeydə iştirak etmirsən. Səbəbini bilmirəm.

Əli məyus bir səslə:

· Əh, nə lüzumu var, iş mənsiz də gedir.

· Sənsiz də gedəndə nə olar?
Əli üzünü Niyaziyə çevirdi, acı bir təbəssüm simasına əzab süsü yaxdı. Niyazi əlini yenə qulağına dayaq verib, başını irəli uzatmışdı: söylənənləri eşitməyə çalışırdı.

Əli:

· Rüstəmbəy, - dedi, - individualist olduğumu bilirsən; insandan qaçaqlığım da bəlli... Artıq izahata lüzum varmı? 
Bir müddət susdu, sonra yenə üzündə əzab ifadəsi göstərərək sözlərinə davam etdi:

· Həyatın məqsədini anlamıram: "Nə üçün yarandıq?" sualı beynimi yara etmişdir, həllindən acizəm. Dini kitabları oxudum, mənə yol göstərə bilmədi, fılosofları tədqiq etdim, məni qane etmədilər... Yolu büsbütün itirdim, bədbin oldum, özümü öldürməyə qalxmışdım, çəsarətim yetişmədi... Yenə fəlsəfəyə döndüm: Şopenhaueri, Qartmanı diqqətlə oxudum, bunlar da məni doyurmadı. İndi Ömər Xəyyam vəziyyətində yaşayıram, o, guşeyi-xərabətdən, mən də nərdtaxtadan zövq alıram.

Əli tühaf bir gülüşlə sözlərinə xitam verdi, Niyazi yavaş səslə:

· O!.. Nərdtaxta əbədi və əzəli bir qüvvədir: "Ləm-yələd vələm yuləd!..". Rüstəmbəy, istəyirsən bir əl oynayaq.

Rüstəmbəy ağzını bükərək:

· Yox, heç bir oyundan zövq almıram... "Ləm-yələd və ləm-yu-ləd" kitabdır. Ayrı zövqüm yoxdur.

Rüstəmbəy arabir buraya gələr, Əli ilə uzun-uzadı münaqişə edər, onu qane edə bilməzdi. Əlinin bədbinliyi ailə bədbəxtliyindən doğmuş bir şey idi. Onun üç dayısı, dörd xalası gənc ikən ölmüş və bu müsibətlərin şahidi olmuş dindar babasi: "Budurmu Allahın adilliyi?!" deyə, sönüb getmişdi. Əli bu faciəni görərək, səbəbini aramağa çalışmışdı, tapa bilməmişdi. Babasının vəfatından sonra ata-anası və yeganə qardaşı ölmüşdü. Çocuq ikən tək qalan Əli yenə səbəb və məntiq aramağa qalxışmışdı. Özü demişkən, hər bir yola müraciət etmişdisə də, onu maraqlandıran suala cavab tapa bilməmişdi... Rüstəmbəy gülərək:

· Əli, çay içmişsiniz, yoxsa içəcəksiniz? - dedi. 
Niyazi barmaqları ilə qulağını əhatə edərək sözləri qavradı və bir şey kəşf etmiş kimi sevinərək:

· Əli elə bilir ki, bədbin adam çay içməz. 
Əli güldü:

· İçər! İçər! - dedi və durub o biri otaqdan üç stəkan rəngsiz çay gətirdi.

Yenə söhbət başlandı. Rüstəmbəy Niyaziyə müraciət etdi: 
· Sən nə aləmdəsən? Darülfununa gedirsənmi? - deyə sordu. - Getmirəm, lüzum da görmürəm. Atamın bir balaca mülkü, əkini-biçini var. Məndən başqa da övladı yoxdur. Ata mülkünü idarə etmək üçün ali təhsilə ehtiyac yoxdur. Bir-iki il burada dolanıb geri qayıdacağam. Özümlə böyük kitabxana aparıram. Orada vaxtım çox olacaq, oturaram, oxuyaram.

Rüstəmbəy cavab vermədi. Bir müddəl sükut içində çay içdilər. Sonra yenə Niyaziyə yönəldi:

· Vaxtın necə keçir, darıxmırsanmı?

· Yox, gündüzləri yatıram, gecə də sabaha qədər ya oxuyuram, ya da yazıram. Darıxanda da nərdtaxtanı qoltuğuma vurub bir yana gedirəm. Amma elə gecələr olur ki, bu işlərin heç birini könlüm istəmir. Bir gecə oturub, "Əcnəbi sözləri lüğəti"ndəki sözləri saydım. Lüğətin üstündə 50.000 söz olduğu qeyd olunmuşdu, mən saydım 44 söz əskik çıxdı.

Rüstəmbəy:

· Buna nə qədər vaxt sərf etdin? - deyə sordu. 
Niyazi müzəffər bir təbəssümlə:

· Gecə sabahadək saydım.

Yoldaşlar gülüşdü. Rüstəmbəy əlini Əlinin çiyninə qoydu, mehriban səslə:

· Görürsən, dostum, - dedi, - insan darıxanda özünə məşğələ tapa bilir...

Əli onun sözünü kəsərək:

· Əsas olmalı, əsas da dəruni mətanətdən ibarətdir. Məndə bu əsas sarsılmışdır. Ağlımı da şübhə sarmiş, o da istiqamətini itirmişdir. Mexanizmi və poslası pozulmuş bir gəmi təsəvvür et - o mənəm! Həyat dənizinin dalğaları arasında avara-avara sallanıram... Gülməyiniz, məni heç bir fikirlə qane edə bilməzsiniz. Həyatın bir üzvündən baş vermis çirkin bir fıram, kəsilib atılmaqdan başqa bir çarəm yoxdur!

Əli sözlərini elə qətiyyətlə bildirdi ki, ətrafındakıların etiraza cəsarəti qalmadı.

Səlman həftələrdən bəri başında cövlan edən fikrini Xəlilə açdı. Xəlil çoxdan hazır imiş kimi heyrət etmədi və coşqun bir halda dedi:

· Çox yaxşı. Ancaq sirri hər kəsə açmamalıdır, çünki hamımız tərəssüd altındayıq.

Səlman çox sakit: 
· Bir şey olmaz, - dedi, - olsa nə olur ki?

Bu sözlərdən sonra planlarının təfsilatını müzakirə etdilər. Bütün Rusiya darülfununlarında təhsildə olan türk tələbələri nümayəndələrindən mürəkkəb bir gizli qurultay çağırılması qət olundu.

Xəlil:

· Qurultay cağırılana qədər hazırlıq aparmaq üçün bir heyət lazımdır, bu heyətə kimlərin çağırılması lazımdırsa, indidən kəsdirməlidir.

Səlman cavabında: 
· Altı nəfər lazımdır. Bir sədr, katib, dörd də üzv. İndi üzvlüyə kimi namizəd göstərirsən?

· Birinci Çingiz.

· Yox, Çingizi qoy dursun.

· Nə üçün?

·  Çingiz təbiətən mübarizədən uzaq bir sahə üçün yaranmışdır. Onda inqilabi duyğu yoxdur. Bizə inqilabçı ruhlu, cürətli və gözüaçıq adamlar lazımdır. Bizimlə dar ağacına qədər yoldaşlıq edə bilən inqilabçılar lazımdır.

Xəlil bir az məyus baxışla:

· Bizdə inqilabçı varmı? - dedi. 
Səlman qəti surətdə:

· Var! Var! Gənclərin içində elələri var ki, özlərini oda vurarlar. Məsələn: təzə gələnlərin içində Əhməd adlı biri var, həqiqət üçun göylərə çıxar, ulduzları qoparar. Onun ozü kimi bir yoldaşı da vardır. Bu iki. Sonra, Fatma xanım da lazımdır. Hə... de görüm.

Xəlil Rüstəmbəyin adını çəkdi, Səlman ağzını büzdü:

·  Rüstəmbəy yaxşı oğlandır, ancaq... bəy balasıdır. Toxluqdan Tolstoy kimi mənəvi axtarış dövrü keçirir. Ruhunda "romantizm"lə "rasionalizm" çarpışmadadır. Qələbə nə tərəfdə qalacaq, bəlli deyil... dəruni "refleks"... nə bilim nələr.. yoldaş, təkamülün aramla yürüməsinə vaxt yoxdur. İnqilabi addımlar lazmıdır! Bildinmi?

· Onda mənim namizədim yoxdur. Kimi istəyirsən yaz. 
Səlman razı oldu və cəld dedi:

· Bu günlər hamınızı iclasa çağıracağam. Hazır ol. Moskva, Peterburq, Kazan, Odessa, Xarkov və başqa yerlərdəki türk tələbələrinin adreslərini öyrən. İndilik bu. Ehtiyatlı ol, dalınca gəzən adamları tanı, diqqət et.

Səlman sözlərini qurtarıb, nə isə düşünürdü, bir də Xəlil onu fıkirdən ayıltdı.

· Mircəlal Kiyevə gəlmişdir, üç gün əvvəl küçədə ona təsadüf etdim. İstərsən bir namizəd də o olsun.

· O yaxşıdır. Özü də köhnə inqilabçıdır. Ancaq bir nitqində pristava xoş gəlmək üçün əksinqilabçılıq göstərmiş, deyirlər, bundan ötrü Mircəlal gizli olaraq boykot olunur. Bu günlər Mircəlalın şəxsi ricasına görə idarəmiz bu məsələyə baxacaq. Məhkəmə üzvləri seçilmiş, mən də müddəiyi-ümumi təyin olunmuşam. Hə, sən iclasda yoxdun: səni də müdafiəçi seçdik. Bir çox şahidlər dəvət etmişik. Zənn eləyirəm, mühakimə iki gün çəkər. Əgər Mircəlal bəraət qazansa, onu da bu işə qarişdırmaq faydalı olar. Xəlil güldü;

· Bu əhvalatı bilirəm. Mircəlal bir az hərdəmxəyaldır. 
Səlman:

· Qəribədir, - dedi, - bizdən, hələ ki, qüsursuz bir adam çıxmır. Yaxşı başlayır, bir də görürsən ortada xarabladı. Bunun sirrini bilə bilmirəm.

· Xam öküz samını qırar. Bunlar hamısı xamlıqdandır. Ömründə ictimai iş görməmişdir: evdə bişməyib, qonşudan da pay gəlməyib. Zəkamız belə xamdır, orada irsi olaraq məhdud həyati təcrübədən başqa nə var ki?.. Hələ bu gün gördüyün ziyalı gənclər yüksək təbəqəyə mənsubdurlar: bəy, xan, əfəndi və axund ailələrindən olduqları daşıdıqları famillərindən görünür. Bunlar, köhnə də olsa, yenə bir mədəni mühitdə böyümüşlər. İndi tacir balaları axıb gəlməyə başlamışdır. Bu günkü maddi qüvvəni bunlar təmsil edir: hamısı pullu, məişət məsələlərində açıqgöz və elmi mənimsəyərək daha asan qazanc yolları arayırlar. Bunlar bəy və axund balalarına nisbətən daha elastikdirlər, lakin ictimai işə az yarayırlar. Yoxsullar hələ görükmür. Sənin kimilər hələ tək-tək çıxır. Hamısı sənin kimi olsa, yaxşıdır. Amma mənə belə gəlir ki, yoxsul balaları büsbütün xamdırlar, çünki heç bir irsi mədəniyyətə malik deyillər.
Səlman bu fıkrə şərik olmaq istəmədi, o, biləks yoxsul balalarının, xam torpaq kimi, münbit bir zəmin daşıdıqlarını irəli sürdü:

· Bu gün, - dedi, - ölkədə varlılar hakimiyyəti olduğu üçün ölkənin bütün mədəniyyətindən yalnız varlılar isltfadə edirlər. İnqilab bir gün qələbə çalar da, məktəblər və mədəni müəssisələr qapılarından bizi də içəri buraxarlar, onda görərsən biz nə möcüzələr göstəririk.

Səlmanın coşqun danışığı Xəlilə olduqca məzəli gəldi, özünü saxlaya bilməyib güldü:

· Ey nərim, - dedi, - deyəsən, ürəyin bərk yanıb.

· Bəs yanmaz? Siz nəsəbiniz və pulunuzla açdığınız qapıları mən alnımla açmışam.

Səlman da öz sözlərindən xoşlanıb gülməyə başladı. Sonra otağı dolaşaraq:

· Deməli, qurultayı çağırırıq. Çağıraq bu donuq tələbəliyi silkələyək, görək nə çıxır.

·  Silkələyək, - deyə Xəlil yenə güldü və birdən təşvişə düşən kimi, - saat neçədir? Evdə qız məni gözləyir, o da silkələnməlidir...

Səlman onu pilləkəndən ötürərkən həsratlə dedi:

· Subaylıq sultanlıqdır - vur, kef sənindir!

Zemlyaçestvo idarəsinə iki ərizə verilmişdi: biri Mircəlalın, biri də Əlinin idi. Mircəlal yazırdı: "...1905-ci ildə məni erməni casusu deyə Şuşa şəhərindən qovmuşdular. O zamandan bəri gizli olaraq boykot edilir və haqsız olaraq üzərimdə ağır bir ləkə daşıyıram... İkinci, məni "rus xalqı ittifaqı" tərəfindən təşkil edilmiş vətənpərəst nümayişdə söylədiyim nitq üstündə qəbahətləndirirlər...". Bu ittihamlardan özünü təmizləmək üçün Mircəlal mühakimə edilməsini rica edir və bu iki məsələyə dair uzun-uzadı izahatlar verirdi. Əlinin dərdi başqa idi: Həsənqulu hər gün onun yanına hədsiz-hesabsız "şurum-burum"çu (köhnə paltar alan) tatar göndərib, onu rahatstz edırmiş, Əli ənzəsində bu xuliqanlığa xitam verilməsini rica edirdi.

İdarə ərizələrə baxıb, bir məhkəmə heyəti ayırdı: Şirin sədr, İsgəndərlə Niyazi iclasçı təyin olundu, prokurorluq vəzifəsi Səlmana, müdafıəçilik də Xəlilə tapşırıldı.

Heyət Şirinin otağında toplanmışdı. Şikayətçi və müttəhim olunanlarla bərabər Rüstəmbəy və Fərəməz də şahid sifəti ilə çağırılmışdı. Birinci Mircəlalın işinə baxıldı. Şirin təqsirnaməni oxudu və sonra Mircəlala söz verdi:

·  Əhvalat necə olub, nağıl elə, - dedi.

Mircəlal uzunboylu, arıq və bir az çopur bir tələbə idi. Əsəbi olduğu üçün danışanda tez-tez boynunu dartırdı:

· Yoldaşlar, - deyə sözə başladı, - məsələni daha aydın etmək üçün bir az ətraflı danışmam icab edəcək. 1905-ci il Bakıda baş verən erməni-türk qırğınından sonra bütün Zaqafqaziyada vəziyyət olduqca gərginləşmişdi. Bir tərəfdən inqilabi hərəkat hər yeri qaplamış üsyan, tətil, hökumət məmurlarının öldürülməsi; o biri tərəfdən də milli tələblər və bundan irəli gələn etnoqrafi hüdud məsələsi ölkəmizi çaxnaşdırırdı...

Zaqafqaziyada o zaman vəziyyət belə idi: qüvvət burjuaziyada idi, burjuaziya da qudurub yolu şaşmışdı. Şəxsi faydaya milli rəng verib, ortalıqda yoxsulların qanı boş yerə axıdılırdı. Bu hadisələr çar siyasəti ücün əlverişli bir vasitə oldu: çar məmurları inqilabı susdurmaq üçün bu hadisaləri körükləməyə başladılar: ermənilər yaşayan yerlərdəki rus polisləri əvəzinə türk polısi təyin etdilər, erməni-türk vuruşmalarında hökumət əsgəri gah bir tərəfə kömək edir, gah o biri tərəfə. Nəticədə iki xalqın ikisini də bir-birinə lazımınca döydürürdü. Mən və mənim kimi gənclər, təbiidir ki, olan hadisələrin iç üzünü bilir və ona qarşı çıxmaq istəyirdik. Ancaq bizim səsimiz zəif idi, ona qulaq asan yox idi. Ermənilərə qarşı qardaşlıq hissi bəslədiyim üçün məni xainlikdə müttəhim edib, axırda Şuşa şəhərindən qovdular. Haqiqət budur.
Mircəlal susdu. Rəngi qaçmışdı. Dəsmalını çıxarıb alnını sildi.

Mircəlalın söylədikləri hakimləri də mütəəssir etmişdi, bir müddət sükuta dalaraq qaldılar, sonra sədr dedi:

· Mircəlal, Şusa hadisəsi necə oldu? Bir az təfsilatı ilə söylərmisən? Türk-erməni düşmənçiliyi əvvəldən də orada vardımı? Vuruşmanın başlıca səbəbi nə oldu? Maraqlıdır, söylə.

Mircəlal düşünərək, yerə baxırdı. Rəngi yenə açıq idi, yalnız qulaqları qızarmışdı. Yenə boğazını dartırdı.

· Yoldaşlar, - dedi,- 1905-ci ilə qədər istər Şuşada, istərsə civarında ermənilərlə türklər çox gözəl yaşayırdılar. Çox sıxı dostluq vardı, hər bir türk ailəsinin bir erməni kirvəsi var idi ki, evə məhrəm idi və ailə üzvü kimi sayılardı. Şəhərin yarısında erməni, o biri yarısında türk yaşadığına baxmayaraq, erməni sanətkarlarının və sövdəgərlərinin türk məhəlləsində və türk baqqallarının erməni məhəlləsində dükanları var idi. Daşnaqsütyun təşkilatı meydana çıxana qədər iki qardaş xalq arasında bir fəna hadisə baş verməmişdi. Daşnaqlar rol oynamağa girişdikdən sonra işlər dəyişilməyə başladı. Bilxassə Türkiyədən qaçıb gələn daşnaqlar vəziyyəti daha da gərginləşdirməyə çalışdılar. Şuşanın vaxtilə erməni məliklərinə məxsus olmasını irəli sürdülər... Bakı hadisəsindən sonra iki tərəfın də silahlanması şiddətləndi. Təbiidir ki, "yüz gün yaraq-bir gün gərək" bir gün vuruşma düşdü...

İsgəndər sədrə müraciət edib, sonra Mircəlala sual verdi:

· Türk gəncləri erməni məhəlləsində, erməni yoldaşlarının evinə gedərdilərmi?

Mircəlal: 
· Hər gün gedərdik. Əvvəla, realni məktəb erməni məhəlləsində idi. İkinci, bütün hökumət müəssisələri də orada idi. Erməni məhəlləsi şəhərin abad bir yeri idi. Türk hissəsi qaranlıq və xərabə bir halda idi. Odur ki, biz hər gün erməni hissəsinə gəzməyə gedərdik. Yayda hər axşam bulvarda olardıq.

İsgəndər yenə sual verdi:

· Erməni-türk vuruşması saat neçədə başlandı?

· Axşam çağı idi, saatı yadımda deyil.

·  Yaxşı, özün deyirsən ki, hər axşam bulvarda olardıq. Bəs o axşam necə oldu ki, getmədin, evdə qaldın? Yəqin getsəydin, indi sağ qalmamışdın.

· Düzdür. O məsələ belə oldu. - Mircəlal bir az duruxdu, boynunu dartdı va titrək əli ilə incə bığının ucunu burdu. - O belə oldu: mən Şuşadan çıxıb, getmək istəyirdim, çünki köhnəlik, mövhumat məni təngə gətirmişdi, asudə yaşamaq imkanı yox idi. Başımdakı şapkaya bir söz atırdılar, əynimdəki buluza gülürdülər, əlimə ağac alırdım, türklər arasında vəlvələ qopurdu, erməni qızı ilə gəzirdim, daşnaqlar hədələyirdi... Canım boğazıma yığılmışdı. Odur ki, şəhəri tərk etmək istəyirdim. Rüstəmbəy mənimlə oxuyurdu, yoldaşdıq, onun Bakıya gedəcəyini eşidib, mən də həvəsləndim. Ancaq yol pulum yox idi. Atam köçərilər arasında alış-veriş edərdi. Dağdan on dənə molal göndərmişdi, bunları satmaq istədim: bir baqqalla danışdım, gəlib baxmasını vəd etdi. Vuruşma düşən günü səhər tezdən darvaza döyüldü, mən də otağımda döşəmənin üzərində yatmışdım. On dörd yaşında bir bacım vardı, otağa girib baqqalın gəlməsini xəbər verdi. Cəld durub geyindim və bacıma dedim ki, yatağı içəri otağa apar, baqqal mənim otağıma gəlsin.

Pilləkəndən enib, darvazanı açdım, baqqalı içəri çağırdım, pilləkəndən cıxarkən otağımdan bir tappıltı eşidildi. Əhəmiyyət vermədim. İçəri girdikdə... bacımı yerə uzanmış gördüm, sol döşündən qan axırdı... Yastığın altında brauninq tapançam var idi, bacım yatağı yerdən qaldıranda tapança yerə düşüb açılmış, güllə bacımın arxasından çıxıb divara dəymişdi. O günü bacımı dəfn edib, geri qayıtdıqda, atışma səsi eşidilməyə başladı...

Mircəlal titrək əli ilə bir sandalya çəkib oturdu. Üzünə ölü rəngi çəkilmişdi. Otaqda dərin bir sükut vardı. Hamı düşüncədə idi, yalnız Niyazi məmnun bir təbəssümlə karandaşının üzərində biçaqla öz adını həkk edirdi.

Sədr şahidlərdən Rüstəmbəyi çağırdı.

· Rüstəmbəy, məsələ haqqında nə bilirsən, danış.

· Mircəlalın dedikləri tamamilə doğrudur, - dedi. - Bacısının dəfn mərasimində, mən də vardım.

Sədr Rüstəmbəyin susduğunu görüb dedi:

· Başqa bir şey əlavə etmək istəmirsən ki?

· Yox. 
Sədr:

·  İkinci şahid Fərəməzdir. De görək nə bilirsən? 
Fərəməz pəhləvan kimi yerindən qalxıb, hakimlər masasına yanaşdı. Məclisdə sıxıldığından rəngi qızardı. Şəhadət barmağının arxası ilə bığlarını düzəldib, sözə başladı:

· O zaman Şuşaya Süleyman gəlib, orada bir sosial-demokrat özəyi düzəltmişdi. Mən, Rüstəmbəy, Xəlil və Mircəlaldan ibarət olan bu özəyin rəhbəri Xandəmirov adlı bir erməni studenti idi. 1905-ci ilin yayında hər səhər Xandəmirov teatrının həyətində toplanardıq, student bizə mühazirə oxuyardı. Bir gün Xandəmirov bizə dedi ki, yaxşı olardı xalq arasından da bir adam özəyə gələydi. Biz fıkirləşdik, dedik kimi aparaq. O zaman Hüseyni adında bir gənc şair vardı. Hər cümə günü xanlıq evdə camaata mühazirə oxunurdu. Hüseyni də orada şeir oxuyub alqışlanırdı. Məsləhətləşdik, dedik, Hüseynini aparaq. Apardıq. Bir dəfə gəldi, sonra daha istəmədi. Bir də eşitdik ki, gedib xanlıq evdə xəbər salıb ki, dörd tələbə var ermənilərə xəbər daşıyır...

Fərəməz sözünü bitirmədən gülməyə başladı, hakimlər də güldü. Niyazi bıçağı masanın üstünə qoyub, sədrdən bır şeylər soruşdu, sonra təbəssümlə Fərəməzi süzdü.

Şahidlər dindirildikdən sonra sədr üzvlərlə pıçıldaşıb, Mircəlalın ikinci işinə baxdığını bildirdi.

Mircəlal:

· "Rus xalqının ittifaqı"nın xuliqan təşkilatı olduğunu bilirəm, - dedi. - Nitq deməkdə məqsədim başqa idi, fikrim onların fəna yola sapdığını anlatmaq idi. Nə təhər oldusa pis çıxdı. Doğrusunu deyim, bir-iki də qəşəng qız var idi. Onların xoşuna gəlmək istədim. Bilirsiniz, qız görəndə ağlım yerindən oynayır.

Hamı gülüşdü. Sədr məclisi kiritmək istədi, lakin ozü də gülməyə qapılıb, qəhqəhə çəkdi. Mircəlalın hərdəmxəyallığı hamıya bəlli olduğu üçün daha təfsilata girişmədilər, məsələ hakimlərə aydın idi. Sədr üzvləri ilə pıçıldaşıb, prokurora söz verdi.

Prokuror uzun nitqində Mircəlalın mübarizə sahəsində zəifliyini, ardıcılsızlığını, məntiqsizliyini meydana çıxardı, "O, erməni-türk vuruşmaları ilə şiddətlə mübarizə etməli idi. Onun bu sahədəki passivliyi silinməz bir ləkədir, - dedi. - O, iki tərəfin də silahlanmasını gördükdə erməni və türk gənclərini bir yerə yığıb, etirazlar etməli idi, gurultu salmalı idi. O bu sahədə təşəbbüsdə bulundumu? - Yox, bulunmamışdır! Mircəlalın əsil qəbahəti, bax, buradadır!.."

Prokurorun bu məaldakı nitqi bir saat çəkdi.

Müdafiəçi də əksini söyləyərək dünyada tam mənası ilə müsbət adam olmamasını, hər gözəlin bir eybi olmasını, adama qiymət verilmək lüzumunu irəli sürdü...

Mircəlala son söz verdikdən sonra hakimlər otağın bir küncünə çəkilib müsavirə etdilər, nəticədə Mircəlal bəraət qazandı. Qərarın kopyasının Mircəlala verilməsi də ayrıca qeyd olundu.

Mircəlal sevinc içində idi, hamıya təşəkkür edib, yoldaşlarının əllərini sıxdı. Xəlil gülə-gülə onun arxasına vuraraq:

· Qız görəndə bir də ağlın yerindən oynamasın, ha!.. - dedi.

Mircəlal:

· Oynamaz, oynamaz, - deyə otağı tərk etdi.

Əlinin işinə başlarkən indiyə qədər laqeyd görünən Niyazi sədrdən söz istədi. Həsənqulu uzun boğazını bir az da irəli uzadıb, Niyaziyə diqqətlə baxırdı.

Niyazi dedi:

· Həsənqulu, şurum-burumçuları Əlinin evinə göndərməkdə fikrin nədir? Bu xuliqanlıqdan əlinə nə gəlir?..

Sədr Niyaziyə tərəf yönəlib, məhkəmə nizamına tabe olmasını tələb etdi. Niyazi eşitməyərək özündən çıxdı və hücumuna davam etdi. Prokuror və müdafıəçi durub Niyazini zorluqla sakit etdilər.

Məhkəmə işinə davam etdi. Həsənqulu özünü doğruldacaq bir söz deyə bilmədi: "Canım, burada nə var ki? Adam zarafat eləməz? Mən də zarafat üçün göndərdim", - deyə təkrar edirdi.

Prokuror çıxışında Həsənqulunu rüsvay etdi. Müdafiəçi belə öz vəzifəsini unudub, o da Həsənquluya qarşı hücum vəziyyəti aldı. Zatən Həsənqulu kitabxanadan kitab götürüb qaytarmaz, üzvlük haqqı verməz; ictimai işlərə yaramayan bir adam olduğu üçün hər kəs ondan pərt idi. Odur ki, onu lazımınca utandırıb töhmətləndirdilər və qərarın da kopyasını əlinə verdilər. Əlavə olaraq Əlidən üzr istədilər.

Sofya xanım köksünü ötürdü və həzin bir səslə:

· Ürəyinizdə mənə qarşı bəslədiyiniz hissləri bilmək istərdim, - dedi.

Rüstəmbəy gözünü "Kilsə hüququ"ndan ayırmadan: 
· Hiss aldadıcı bir şey olduğundan hissə heç inanmıram, - deyə cavab verdi.

Sofya xanım həyəcanlı:

·  Sizin yanınızda olmağımla olmamağım arasında heç bir fərq duymurmusunuz?

Rüstəmbəy suala dərhal cavab verə bilmədi. Fikirləşdi. Başını kitabdan qaldırıb, Sofyanın rəngi qaçmış simasma baxdı:

· Əlbəttə, - dedi, - sizin yoxluğunuzu hər vaxt hiss edirəm. Ürəyim sizi axtaran kimi olur, ancaq buna elə məna vermirəm.

· Səbəb?

· Çünki bu hal "eşq" deyilən boş ləfzdən irəli gəlməyib, öyrəniş və alışmaqdan törəyir...
Sofya xanım döyükdü və bir az incidi. Gileyli səslə:

· Niyə eşqə boş ləfz deyirsiniz? 
Rüstəmbəy bir az hirsli:

· Çünki eşq yoxdur, eşq şairlərin boş xəyallarının məhsuludur. Eşq bir xəyaldır. Xəyalla ömür keçirmək isə işsizlərin işidir. Öyrəniş və alışma var. Bir adam bir adama öyrənişir, alışır, onu görmədikdə könlü sıxılır.

Rüstəmbəyin sözləri Sofya xanımı ox kimi yaraladı. Təhqir olunmuş izzəti-nəfsi ona rahatlıq vermədi. Bir az sükuta getdi, kədərli gözlərini Rüstəmbəyin gözünə dikib, sərzənişli bir səslə dedi:

· Heç yuxusuz gecələrı təsəvvür edə bilirsinizmi? Bir tərəfdən daxili iztirab, bir tərəfdən göz yaşları!.. Sübh tezdən gözünüz göyün pak qızartısına düşdükdə, əcib bir sızıltının vücudunuza yayıldığını hiss etmisinizmi? - Bunları necə izah etməli?

· Bu qəribə halları eşqmi sayırsınız?

· Yox, gözüm, bunlar vücudun xəstəliyidir.

· Bəs bu xəstəliyi törədən nədir? - deyə Sofya xanım soruşdu və üzündə qalibiyyət nişanəsi göründü.

· Bu xəstəliyi törədən xəyal və işsizlikdir!

Sofya xanım yenə məyus bir halda başını aşağı saldı. Rüstəmbəyin cavabı onu razı salmazdı, eşqin böyük bir qüvvə olduğuna inanırdı. Rüstəmbəy yenə "Kilsə hüququ"na tərəf yönəldi. Başına bir şey girmədi, Sofyanın yanında oxumaq mümkün deyildi. Kitabı yumdu və qoluna söykənib, fıkrə getdi. Birdən: - "Eşq" deyilən xəstəliyin səbəblərini sizə deyim, - dedi. - Yaradılışda anlaşılmaz bir sirr var, bu, törəmək və artmaq sirridir. Hər yaranan yaşamalı və nəslinin baqiliyinə çalışmalı - təbiətin hökmü budur. Hiss təbiət qədər əzəlidir, bir anadan doğmuş əkizdir. Hiss təbiət zəkasının təzahürüdür, təbiət istədiyini hiss vasitəsilə görür. Yaranmışlar müəyyən yaşa çatıb, törətmək qabiliyyəti duyar-duymaz hiss onları idarə etməyə başlayır. Gənc zəka vücuda rəhbərlik etmədə acizlik göstərir, hər şey yolundan sapıb, həqiqi aləm bir başqa şəkildə görünür, vücud xəstə bir şəkil alır: yuxusuzluq, xəyal, göz yaşları başlayır...

Sofya xanım Rüstəmbəyin sözlərini diqqətlə dinləyir, lakin nə təsdiq edir, nə də etiraz edirdi. Rüstəmbəy sözlərini qurtardıqda xanım ona həsrətlə baxdı, gözlərində səadət nuru parlayırdı. Rüstəmbəy bunu hiss etdi, lakin bundan istifadə etmək istəmədi. Xanım ayağa durdu və nazlı balalara məxsus bir əda ilə Rüstəmbəyin yanına gəldi. Əlini çiyninə qoyub baxmağa başladı. Rüstəmbəyin ürəyi döyündü, amma halını büruzə vermək istəmədi. Xanım qaşlarını qaldırdı, sözlü və dərdli simasını bir də Rüstəmbəyə göstərdi. Studentin üzündə heç bir dəyişiklik görmədikdə dərdləndi, ağlamsındı və yavaşca əyilərək dodaqlarını onun yanaqlarına yavıqlaşdırdı. Bu zərif, lakin cürətsiz busə Rüstəmbəyə bir təsir bəxş edə bilmədi və əksinə olaraq onda bir inad oyandırdı.

Rüstəmbəy əlini sipər eləyib, üzünü xanımın odlu yanaqlarından qorumağa başladı.

Xanım mənliyinin təhqir olunduğunu hiss edirdi. Əllərini üzünə qoyub küncə söykəndi.

Rüstəmbəy irəli yeridi və onu üsulluca qucaqladı. Xanım hıçqırmağa başladı.

· Mən bu dəqiqələrdən qorxurdum. - dedi, - indi artıq acizliyimlə mübarizə edə bilməyəcəyəm!

Rüstəmbəy ehtiramla xanımın başını bağrına basdı, yaşlı gözlərini qurutdu. Peşmanlıq, təəssüf və nifrət hissi bir-birinə qarışaraq onun ürəyini bürüdü.

Səhər tezdən Qulu ilə Xəlil gedirdilər. Rüstəmbəy salam verdi. Xəlil:

· Ya Allah, Rüstəm, deyə əl verdi və sonra mehriban bir halda qolunu onun qoluna keçirib; - Balam, niyə görükmürsən? - dedi.

... Rüstəmbəy Qulu ilə soyuq bir halda görüşdü:

· Xəlil, başım qarışıqdır, imtahana hazırlaşıram. Bir tərəfdən də otaq məsələsi, - olduğum yerdən çıxmaq istəyirəm.

Qulu qaşqabaqlı üzünü bir az xoşlaşdırdı, qayğılı bir halda:

· Yoxsa otağın pisdir?.. Həmişə qulluğunda hazıram. 
Qulunun sözləri Rüstəmbəyə təsir etmədi. Onun ürəyi Quludan sınmışdı. Ona görə simasında soyuqluq müşahidə oluna-oluna:

· Sağ ol, Qulu, - dedi, - zəhmətinə razı deyiləm. Özüm axtarıb taparam.

Qulu daha dinmədi. Ürəyindəki kin Rüsləmbəylə mehriban bir halda müsahibə eləməsinə mane oldu.
Bir müddət sükut içində getdilər. Sonra Qulu vidalaşıb aralandı. Xəlil işdən dürüst xəbərdar deyildi, heyrətlə Rüstəmbəyə baxıb dedi:

· Rüstəm, deyəsən, Qulu ilə aran bir az sərinləşmişdir?

·  Xüsusilikdə dostam, yoldaşlıqda mənə hər nə işi düşsə, əmələ gətirməyə hazıram. Amma ictimai işlərdə bir-birimizlə düşmənik.

· O niyə?

·  Özün bilirsən ki, ictimai işdə şəxsiyyətimi büruzə vermərəm, şəxsi mənfəətimi heç vədə nəzərdə tutmaram. Öz xüsusi işlərimdən əl çəkib, ümum üçün çalışaram, vuruşaram, sözü həmişə açıq danışaram. Beləliklə də dostlar məndən üz döndərir, özümə hər yerdə düşmən qazanıram.

Xəlil çox safqəlbli adam idi. Hiyləgərlərin ürəyinə yol tapmağa müqtədir deyildi, bu səbəbdən idi ki, Qulunun zahirinə və danışığına baxdıqda onu təmiz bir adam hesab edirdi. Ona görə də Rüstəmbəyin işarəsini dürüst başa düşə bilmədi:

· Daha Qulu ilə aran niyə dəysin? 
Rüstəmbəy gülümsündü. "Görəsən türk tələbələrinin gözləri niyə bağlıdır?" - deyə fikrindən keçirdi və sonra qeyzlə:

· Ay qurban olum,  dedi, - mən nə eləyim ki, siz hər şeyə göz yetirə bilmirsiniz. Gərək sizi bir yerə yığıb çağıram: "Ay... qoymayın, içinizə qurd girdi!" Onda da qorxuram sözümə inanmayıb, mənim özümü qurd hesab eləyəsiniz. Xəlil gözlərini döyə-döyə: 
· Bu nazik mətləb oldu, başa düşə bilmədim. 
Rüstəmbəy qəti surətdə:.

· Xəlil, Qulunun cəmiyyət işlərində yürütdüyü siyasət xoşuma gəlmir. Aramızda fəsad toxumu salmaq intriqa törətmək... bir o qədər də mədh olunası hərəkətlərdən deyil, zənnindəyəm. İdarəmizi ümumi məclis seçdi. Layiq olmasaydı, seçməzdi. Daha fıtnə və fəsada nə lüzum var... Burada bir tələbə ənənəsi var, ildə bir dəfə idarənin bir hissəsini yeni gəlmə gənclərlə doldururuq. Təcrübəli yoldaşlar yeniləri xalq işinə alışdırır. Təşkilatımızda müvəffəqiyyət bundan irəli gəlir. Bu gün cəmiyyətimizin pulu, kitabxanası, türkcə gecə kursu, nəşriyyat heyəti, məruzə heyəti və asariətiqə heyəti vardır. Türkcə kitab basdırmışıq və yenə də basdıracağıq. Rusiyanın darülfünun olan hansı şəhərində türk tələbələrinin belə təşkilatı var?

Xəlil qəti:

· Heç yerdə!

· Bu gözəl təşkilatı yıxmaq istəyirlər... - Rüstəmbəy son sözlərini qeyzlə deyib susdu.

Bir az getdilər, sonra həlim bir səslə əlavə etdi:

· Balam, otaq axtarıram. Ora səs-küylüdür, dərs oxuya bilmirəm. 
Rüstəmbəy əsil fikrini gizlətdi, otaq dəyişməkdə Sofya xanımdan uzaqlaşmaq istəyirdi və öz yalanından qızardı. Birdən gözünə sağ tərəfdə yapışdırılmış kiçik bir kağız sataşdı. Onu oxumağa başladı. 
· Xəlil, gəl bir bu otağa baxaq. 
Döndülər. Qapını açdılar. Dar koridorla gedib sol tərəfdəki zəngi vurdular. Qapıya iri gövdəli bir arvad gəldi. Girdilər.

· Otaq hansıdır? - dedilər.

Xanım yoğun səslə dodaqlarında nə dedisə, tələbələr onun dalınca getdilər. Ağır havalı yemək otağından keçdilər. Balaca və qaranlıq bir koridora girdilər. Xanım bir qapının qabağında durub tıqqıldatdı: 
· Otağa baxmağa gəlmişlər, olarmı? - dedi.

Tələbələr bir-birinin üzünə baxdılar, gülümsündülər. Bir azdan sonra içəridən səs gəldi:

· Olar.

Girdilər. Gözlərinə ilk sataşan balaca bir çarpayı oldu. Biri yorğana bürünüb uzanmışdı, başını da gizləmişdi.

Xanım otağı göstərdi və gülümsünərək əlini çarpayıya uzatdı:

·  Qız evlərinə getdiyinə görə otaq boşalır. Yoxsa otaqdan çox məmnundur.

Tələbələr ətrafı dürüst nəzərdən keçirirdilər, otaqdan ağılları bir şey kəsmədi: qaranlıq idi. Xəlil yavaşcadan soruşdu: 
· Xala, bu qız kimdir?

· Talibədir, - deyə xanım gülümsündü.

· Gözəldirmi?

Xanım Xəlilin üzünə baxdıqda daha da gülməyə başladı və sağ əlini çırpıb otaqdan çıxdı. Tələbələr də onun ardınca getdilər. Birdən Xəlil geri döndü, qapının arasından içəri baxıb dedi: 
· Kolleqa, salamat qalın!

Yorğan tərpəndi, pərişan saçlar arasından dilbər bir çöhrə göründü.

· Sağ olun, - deyə başını gizlətdi.
· Sizin kimi bir dilbəri olmayanın sağlığından nə çıxar ki?!. 
Qız yenə başını yorğanın arasından çıxartdı, gözlərini qıyaraq, xoş bir əda ilə Xəlili süzdü. Xəlil coşdu: 
· Nə vaxt gedirsiniz?

· Sabah axşam saat yeddidə.

· Müsaidə edin, vağzala gəlib sizi ötürüm. 
Sükut. Qız yenə gözlərini qıydı. Xəlil qəti səslə:

· Sabah axşama mütləq gələcəyəm, - deyib getdi. 
Ocaqverdiyə rast gəldilər, bir qoltuğunda kitab, o birində bır xoruz gedirdi. Çox düşüncəli idi, Xəlil gülə-gülə onun qolundan dartdı:

· Ədə, o qədər fikirlisən ki, biz yekəlikdə adamları da görmürsən. Hələ de görüm bu xoruz nə əhvalatdır?

Ocaqverdi yuxudan ayılan kimi səksəndi:

·  Ya Allah! Ya Allah! Bilirsən, gedə-gedə sabahın dərdini çəkirəm, sabah qurban bayramıdır, qoyuna gücüm çatmır, dedim heç olmasa bir xoruz kəsim, ha-ha-ha!.. Axı bir dədə-baba adətimiz var, yaddan çıxarmaq olmaz ki...

Gülüşdülər. Xəlil maraqla: 
· Yaxşı, xoruzu nə bişirəcəksən?

· Plov, sən öləsən, Bakıdan zəfəran da gətirmişəm.

· Bəs plovu tək yeyəcəksən?

· Yox! İş var... Sizi çağırmamağımın səbəbi var: özün arifsən, bilirsən. Bizim ev xanımımızın yanına əyalətdən bir qonaq gəlmişdir. Bilirsən, kefın istəyən bir qızdır, pərvərdigar haqqı, çıraq kimi yanır. Bir yanaqları var ki, bax, lalə.

· Deməli, bu qurban onun yolunda kəsilir? 
Ocaqverdi məsum bir halda boynunu əydi və kitab olan əlini qaldırıb, çənəsinə söykədi:

· Axı dərd əhlisən, bilirsən, pərvərdigar haqqı, xoruz deyil, özümü də qurban verrəm! - Sonra səsini dəyişərək yavaşcadan:  amma belə mülayim adamdır...

· Mərhəmətlidir! 
· Ah nə mərhəmətli, nə mehriban!.. Özü də aranı sazlamışıq.

Xəlil zarafatla:

· Yəni ara sazdırmı? 
Ocaqverdi müzəffər bir səslə:

·  Əşi, rəhmətliyin oğlu, saz nədir, pərvərdigar haqqı, iş-işdən çoxdan keçib, - deyib yoluna davam etdi və bir-iki dəfədə arxa tərəfə çönüb, gülə-gülə başını tərpətdi.

Rüstəmbəylə Xəlil bir xeyli dolandılar: otaqlara baxdılar, xoşlarına gələn olmadı, bəzisi qaranlıq idi, bəzisi rütubətli. Xülasə, Rüstəmbəyə layiqli bir otaq tapılmadı. Sonra yenidən axtarmağı qərarlaşdırdılar və hələlik aşxanaya tərəf getdilər. Birdən Xəlilin yadına düşdü ki, təvəllüd günü münasibətilə verəcəyi ziyafətə Rüstəmbəyi cağırmamışdır.

·  Bilirsən, Rüstəm, ürəyimdə bir şey var, elə ha istəyirəm sənə deyim, yadımdan çıxır... Şənbə günü anadan olan günümdür.

Rüstəmbəy güldü: "Mən olüm?" - deyə şən bir halda soruşdu. Xəlil:

· Hə, doğrudan! 
· Yaxsı, pulun var?

Xəlil bir az düşüncəli və səmimi bir tonla:

· Balam, pulum yoxdur. Ancaq hərə bir şey gətirəcək, - dedi. 
· Çox yaxşı, mən də şərab gətirərəm.

Xəlil Rüstəmbəydən belə iş baş verməsinə inanmayaraq, heyrətlə baxdı və qəhqəhə çəkib güldü:

· Sənə, - dedi, - ayrı cür yaraşar. Budur, görəcəyik əlində dəsmala bağlı bir neçə şüşə çaxır gətirirsən. Xa-xa-xa!..

·  Sən öl, Xəlil, "anadan olmaqda" savab iş görürsən, çoxdan bəridir içməmişəm, gərək bir "lül-qənbər" olam. Daha Tövrat oxumaqdan, Allah axtarmaqdan, xalq yolunda çalışıb söyüş qazanmaqdan yorulmuşam. Qoy bir az içim, bəlkə dərdlərim yadımdan çıxa.

Altı üzvdən ibarət bir siyasi heyət əmələ gəlmişdi. Fatma xanım, Əhməd və tələbələr məhkəməsində bəraət qazanmış Mircəlal da buraya daxil idi. Səlman sədr olmuşdu. Beşinci iclasda proqram düzəldilmiş, dəvətnamələr isə ikinci iclasdan sonra göndərilmişdi. Çağırılan qurultayda Səlman məruzəçi sifəti ilə "Ümumi siyasət", Əhməd "Türklər və çar idarəsi", Mircəlal "Rusiyada sol fırqələrlə rabitə", Fatma xanım "Türk qadınlarının vəziyyəti", Xəlil "Çar hökuməti və ona qarşı mübarizə yolları" haqqında məruzədə bulunacaqdılar. Beşinci iclas bu məruzələrin tezisləri ilə aşna olub təsvib etmişdi. Qurultaya gələnlərin yatacaq yerləri müəyyən oldu. Qət olunmuşdu ki, qurultay qərar çıxarıb bitənə qədər üzvlər şəhərə çıxmasınlar və bütün hərəkət və fəaliyyətlərini gizli saxlasınlar. Tələbələr cəmiyyəti "zemlyaçestvo" təbiidir ki, qurultaydan xəbərdar idi. Hətta buna uzun bir iclas da həsr etmişdi və nəticədə qurultayın xərci üçün 200 manat da ayırmısdı. "Siyasi heyət" də cəmiyyət idarəsi sədri Çingizi fəxri üzv sifəti ilə qurultaya seçmişdi. İlk iclası Çingiz açmalı idi.

Səlmanın təklifınə görə, hər ehtimala qarşı tədbirlər görülmüşdü. Qət olunmuşdu ki, məclislərə zahirən ziyafət şəkli verilsin və yığıncaq otağında musiqi alətləri saxlanılsın. Küçə qapısına polislərə qarşı gözətçilər təyin olunmuşdu. Xülasə, həbs olunmamaq və gizli vəsiqələri ələ keçirməmək üçün mümkün qədər tədbir görülmüşdü.

Qurultay məsələsi ilk meydana çıxanda "zemlyaçestvo" ətrafına toplananlar arasında uzun-uzadı müzakirələr olmuşdu. Əvvəl yalnız maarif məsələləri irəli sürülmüşdü, qurultay siyasətlə məsğul olmamalı idi. Səlman "siyasi məsələlər həll olunmasa, maarif məsələsi həll oluna bilməz", - deyə qəti bir xətti-hərəkət yürüdürdü. Rüstəmbəy isə əksini iddia edirdi. Mədəni qüvvəmizin azlığından şikayət edərək, olanların da təhlükəli yolla getməsini məsləhət görmürdü. Tələbələr tutular, təşkilatımız ləğv olunar, nəticədə də zərərdan başqa bir şey olmaz. Maarif yoluna yenicə ayaq basmış bir xalqa siyasət yaramaz. Fərqi yoxdur, irtica getdikcə qüvvətlənir, başını qaldıranı Sibirə sürürlər. Belə bir qorxulu zamanda meydana. çıxmaqda nə məna var? Xəlil Rüstəmbəyin mülahizələrini onun qorxaqlığına yozurdu: 
· Ay Rüstəmbəy, - deyirdi, - sən kölgəndən qorxursan, deyirsən, vay, tutularam, Tövratım kimə qalar?! Canım, bu zaman Tövrat zamanı deyil, mübaribə zamanıdır, inqilab aşıb-daşır, çarlığa qarşı şiddətlə davam edən mübarizəyə biz də qoşulmalıyıq! Həbsdən niyə qorxursan ki? Nə olar-olar!..

Rüstəmbəy fıkrini anlatmağa çalışırdı: 
· Canım, - deyirdi, - mən qorxmuram. Deyirəm, camaatımıza rəhbər lazımdır, rəhbər olacaq adamları da həbsə aldıqdan sonra camaat rəhbərsiz qala bilər. Mənim qorxduğum budur! Bir də bir dəstə həbs olundumu, atalarının gözləri qorxacaq, bir daha buralara tələbə göndərməyəcəklər.

Rüstəmbəy fikrinə tərəfdar tapa bilmədi, çünki inqilab hərəkatı zahirən məğlub da olsa, için-için alovlanıb, ətrafı qaplamada idi, buna qarşı laqeyd bir vəziyyət almaq qabil deyildi.

Xəlil ev xanımı ilə yemək masasını düzəldirdi. Rüstəmbəy əlində kağıza bükülü çaxır şüşələri ilə girdi. Xəlil:

· Mənim otağıma apar, - dedi.

Rüstəmbəy qonaq otağından keçib, Xəlilin mənzilinə daxil oldu. Burada yazı masası ortaya çəkilmiş, Qulamrza duzlu xiyar doğrayırdı. Bir tərəfdə də Pərviz istiot və badımcan turşularının qutusunu açırdı. Rüstəmbəy salam verdi. Salamı aldılar.

· Nə gətirmisən? 
· Çaxır.

Qulamrza gülümsündü və əlini uzatdı:

· Dəysin, - dedi, - o bu hərəkəti ilə "şərab gətirməklə ürəyimdən xəbər verdin" demək istəyirdi.

Rüstəmbəy onun əlinə vurdu.

Pərviz çox səliqəli bir adamdı. Təmiz geyinməkdə tay və bərabəri yox idi. Bu dəfə də gözəl geyinmişdi. Üzünü qırxdırmış və başını elə daramışdı ki, tük-tükdən aralanmışdı. Rüstəmbəyi görən kimi onu başdan-ayağa süzdü və birdən əlini qutudan çəkib sildi, yudu və irəli yeridi:

· Boyunbağın düz durmur, - dedi və düzəldə-düzəldə, - bədənini niyə əyri tutursan, döşünü qabağa ver, özünü də düz tut.

· Döşümü irəli vermək mənim harama yaraşır? Əlində işini gör!

· Niyə yaraşmır? Gözəl, göyçək oğlansan, ancaq bir azca pintisən. Üzünü qırxmısan, kirşan vurmamısan, belə eləməzlər, onda üz göy görükər. Buraya gəl!

Pərviz Rüstəmbəyi masaya tərəf çəkdi və qutudan kirşan çıxarıb onu kirşanladı. Sonra bığlarını və başının tüklərini qaydaya saldı.

· İndi düzəldin, - dedi, - gedə bilərsən.

Rüstəmbəy Qulamrza ilə şeyləri yemək otagına daşımağa başladı. Şərab və pivə şüşələrini düzdülər, pamidor, xiyar və qeyri məzələri qoydular, boşqab, çəngəl, bıçaq, dəsmal və qeyrilərini səliqə və səhmana saldılar, çörək doğradılar, qədəhləri hazırladılar.
Qonaqlar yavaş-yavaş gəlirdi. Bir rus talibəsi salonda Pərvizlə oturmuşdu. Çingiz Fatma xanımla söhbətə məşğul idi. Zəng vuruldu, Cəfər gəldi, hamı ilə görüşdü. Özünü yemək otağına tərəf verdi, qapıdan baxdı:

· Uşaqların hərəsi həftədə bir anadan olsa kefdir ki... - dedi.

Qulamrza cavabında:

· Gələn həftə də mən anadan oluram.

· Onun altdakı həftə də xeyir işinin qonaqlığını verərsən. 
Qulamrza gülümsündü və Cəfəri qucaqladı.

· Teymurbəy, xoş gəlmisiniz! - deyə arxadan səs gəldi. Cəfər irəli yeridi.

· Salamməleyküm.

Teymurbəy onun əlini sıxdı. Çingiz və Pərviz ayağa qalxdılar, Teymurbəyə yer göstərdilər.

Onun dalınca qapıda Qulunun uca boyu görünməyə başladı. Seyrək tüklərini darayıb, geniş alnına tökmüşdü, nazik qaşlarının altından baxan xırda gözləri hiylə saçırdı. Uzun burnu yoğun bığlarının ortasına çökmüsdü.

Qulunu da içəri dəvət etdilər. Əlində bir kağız torba tutmuşdu:

· Anadan olan uşaq hanı? - deyə dodaqlarında süni bir təbəssüm oynatdı, burnu bir az da uzandı.

Xəlil irəli yeridi:

· Mənəm! - dedi.

Torbadakı şirnini verdi.

Xəlil uşaq kimi tullandı və sonra gedib Fatma xanımın qabağında diz üstə çökdü, şirni təklif elədi.

Fatma xanım güldü, qızardı və əlini torbaya saldı.

Bu qayda ilə Xəlil o biri qıza da şirni verdi. Sonra Quluya təklif elədi və Qulu təmkin və vüqarla əlini torbaya salmaq istədikdə Xəlil durub qaçdı. Hamı gülüşdü. Qulu isə bir az pərt oldu.

Yenə qonaqlar gəlməkdə idi. Bir-iki qız və oğlan da gəldi. Xəlil onları hamı ilə tanış elədi. Hərə qızın biri ilə otağın bir guşəsinə çəkildi.

Bir də, Qulamrza əlində qaval içəri daxil oldu.

· Anadan olan gərək bir oynasın, - dedi. 

Hamı bir səslə onun rəyini təsdiq elədi.

Xəlil dinmədi, fıkirli-fikirli qonaqların üzünə baxdı və birdən sükutu pozdu.

· Kaspar, - dedi, - balam, tarı köklə, əlac yoxdur, gərək oynayam!

Hamı güldü.

Kaspar "Uzundərə" çaldı, Qulamrza qavalı dınqıldatdı. Xəlil ortalığa sıçradı və elə bir nəzakətlə oynadı ki, ümumun heyrətinə səbəb oldu.

Çörək masasının ətrafında xüsusi bir mehribançılıq müsahidə olunurdu. Hamı şad bir halda yeyib-içmədə idi. Cəfəri tamada seçmişdilər, dəqiqədə bir lətifə söyləyib hamını güldürürdü. Xəlilin təvəllüdü münasibətilə o məzəli bir nitq dedi və axırda da:

· Allahdan diləyim budur, nə məni studentlikdən ayırsın, nə stuılentliyi məndən! - dedi. Bir az duruxdu və Xəlilin üzünə baxa-baxa, - əlbəttə, Xəlil də mənim kimi səbirli adamdır, altı ildir ki, studentdir. Ümidim budur ki, bir neçə il də sabitqədəm olar, yenə bu axşamkı kimi bir yerdə bir neçə təvəllüd gününü də xoş keçirərik, - dedi.

Qədəhlər qalxdı, çaqqaşdılar. "Allah sizi arzunuza çatdırsın", - deyə Xəlilin və Cəfərin sağlığına içdilər.

Bir balaca sakitlik düşdü, qonaqların başı yeməyə qarışdı. Səlman başını qaldırdı, tamadanın üzünə baxdı. Tamada onun diləyini duydu və işarə ilə izin verdi.

Səlman ayaq üstə durdu. iztirabdan titrəyən əli ilə qədəhini qaldırdı və bu halla bir neçə saniyə dayandı, flkirli baxışı ilə hamını dərin bir sükuta məcbur etdi. Sonra yavasca qədəhini endirdi, masanın üstə qoydu və bir də ətrafı ciddi bir nəzərdən keçirərək başladı:

· Qaranlıq bir gecə idi. Xalq tamam yatmışdı. Təkcə bir gənc yuxudan oyanıb səhəri gözləyirdi. O tez-tez yatağından qalxır, intizarlı gözlərini şərq tərəfə döndərib, sübhün əlaməti olan dan ulduzunu axtarırdı. Lakin ulduzdan bir əsər görməyərək məyus bir halda yatağında uzanırdı. Yenə gözlərinə yuxu gəlmirdi. Yatmaqdan usanmışdı, iztirab içində çırpınaraq işıq arayırdı... Münəvvərlərimizin halı yuxudan bıqan bu gəncin halını andırmırmı? Zülmət içində çarpınaraq yenə umidlərini qaib etmir və Şərq tərəfdə əlamət arayırlar. Ey münəvvərlər, qaranlıq hökmranlığı artıq bitmişdir. Dan ulduzunu görürsünüzmü? (Əlini Fatma xanıma uzatdı). Sübh yaxınlaşır, günəş çıxacaq və həyatverici şüası yeni aləmi tənvir edəcək. Ey xalqın ümidi! Ey sevgili bacımız! Mubarək qədəmləriniz xeyirli olsun!..
Səlmanın nitqindən hamı mütəssir olaraq dik ayağa qalxdı. Fatma xanıma səmimi xeyirlər diləndi, "ura" çığıraraq, təntənəli bir surətdə badənuş oldular.

Bir az sükutdan sonra yenə məclis əvvəlki vəziyyətini aldı. Hamı yeyib-içməkdə, hamı şadlıqda idi. Tamada tez- tez əmr verir, qədəhlər dolur, nitqlər söylənirdi. Lətifələrlə xanımları güldürürdülər.

Qulu ayağa qalxdı. Nitqə başladı. Məzmunu yenə haman "bədbəxt millət"in halına həsr olundu. Qulu camaatın dərdinə "ağladı", cavanlarımızın laqeydliyindən dəm vurdu və axırda "millətin ümidi bizlərdədir, cəhd eləməliyik ümidi puça çıxmasın. Yaşasın millət!" deyə sözlərini qurtardı.

Qədəhlər qalxdı. Amma səmimiyyət görünmədi. Rüstəmbəy isə, etina belə eləmədi. Hələ qaşqabağını da salladı, qələyana gəldi, öz-özünə "utanmır", - dedi, - "millətçilik iddiasına düşür".

Rüstəmbəyin yanında oturan qız onun halını duydu: 
· Niyə bikefsiniz? - dedi.

· Qulaq yalan eşidərkən, şad olmaq mümkün deyil, çünki bir adam o birinə yalan dedikdə onu qanmaz hesab edir. Bu da mənim ürəyimi sıxır.

Qız Rüstəmbəyin sözlərini lazımınca anlamadı, onun halını kefliliyə yozdu.

Yenə şərab içilirdi. Məclisdə iştirak edənlərin adları bir-bir yad olunurdu. Çoxları bir-biri ilə "bruderşaft" içirdi. Onların içində Rüstəmbəyin nəzərini cəlb edən Qulu ilə Çingiz oldu. Bunların üz-üzə içib öpüşmələri Rüstəmbəyi tamam dilxor elədi. Ürəyində qalan az-çox şadlıq əsəri büsbütün itdi. O baxdı, gördü vəziyyəti dəniz ortasında qalmış bir xırda adaya bənzəyir, ətrafını qaplayan yalançılıq, ikiüzlülük dalğaları onu da qərq eləmək istəyir.

· Tamada, mənə izin ver, danışımaq istəyirəm. - deyə Rüstəmbəy ayağa qalxdı. Simasından zəhər yağırdı, hirsli gözlərində ildırım parlayırdı. Rəngi tamamilə qaçmışdı.

·  Əfəndilər, dedi, - nitq nə üçün söylənər - bilirsinizmi? Bir adamın fikir və əqidəsini ətrafdakılara nəqş etməkdən ötrü. Ona görə nitq natiqin iztirab və həyəcanının tərcümanı olar. Onu dinləyənlər də natiq kimi ürəklərində bir yanğı duyarlar. Bizim aramızda isə nitq bu məqsədi daşımır, sözümüz əqidəmizə tərcüman olmaqdan, pərdə olub əqidəsizliyimizi gizləyir. Hər kəsin nə xəyanət və tərbiyəsizliyi varsa, nitqlə yola verir. Ona görə, gəlin, millət və insaniyyəti kənara qoyaq, onların sağlığına badənuş olmaq bizim kimi sözü ilə feli bir olmayanların işi deyildir. Belə olduqda nitqimizin təsirsizliyi saxta qəlbimizi büruzə verir. Yaxşısı budur, qədəhlərimizi götürək və islah olmamızı diləmək şərəfinə içək. Şəxsiyyətimiz islah olunmasa, doğruluğu dərk eləməyə müqtədir olmaz və millət qeydinə də qala bilmərik. Yaşasın islah olunmuş şəxslər! Sağ olsun qəlblərində həqiqət atəşi yananlar! Yox olsun saxtakarlar!

Rüstəmbəyin nitqi məclisə ağır bir təsir bağışladı. Hamı heyrət içində bir-birinin üzünə baxdı. Tamada nitqin nə qədər yersiz olduğunu işarə ilə Rüstəmbəyə bildirdi. Qulu incidi. Nitqin Qulu ilə Teymurbəyə işarə olduğu hamıya bəlli idi. Bununla belə Rüstəmbəyə həmrəy tapıldı: Səlman, Pərviz, Xəlil, İsgəndər, Kaspar və rus qızı qədəhlərini qaldırıb, Rüstəmbəylə çaqqaşdılar. Rüstəmbəy oturdu. Rus qızı onun əlini sıxdı:

· Yoldaş, - dedi. - fikrinizə şərikəm, sağ olun! Təşəbbüsün əsası islah olunmuş şəxsiyyətdir.

Qızın sözləri Rüstəmbəyin ürəyinə su səpirdi. Yaraları təzələndi. Məclisi bilmərrə yaddan çıxardaraq, onunla şirin müsahibəyə girişdi:

· Görursünüz, nitq söyləməklə özlərini insaniyyət dostu kimi göstərirlər. Bunların hamısı yalançıdır. məktəbi ikmal edən kimi tamam bir ayrı dona girəcəklər. Məvacibləri xatirəsinə ağaları nə təhər çalsa, bunlar da elə oynayacaqlar.

Rüstəmbəy bu sözlərdən sonra başını aşağı salıb, daha dinmədi.

Hamı ayağa durdu. Yavaş-yavaş salona keçdilər. Yemək otağı tamam boşaldı. Rüstəmbəy başını üsulluca qaldırdı. Qorxunc gözlərini ətrafa gəzdirdi, durdu. Salonun qapısına yavıqlaşdı, tar şirin çalınırdı. Tamadanın əmri ilə əl çalırdılar, Pərviz "Tərəkəmə" oynayırdı. Keflər duru idi.

Rüstəmbəy bu büsata bir azca tamaşa elədi. "Mən niyə şad ola bilmirəm?" - deyə öz-özündən sordu. Ürəyi sıxıldı. Vücudu təklik hissi ilə doldu. "Hamı məndən uzaqlaşır, - dedi. - məni anlayan yoxdur!.. Mən təkəm! Mən yazığam...'".

Rüstəmbəyin könlü ağlamaq istədi. Birdən geri döndü, çöl qapıya tərəf getdi Səssızcə. heç kəsə bildirmədən. paltosunu gotürüb yola düşdü.

Ziyafət gecə saat dördə qədər çəkdi. Qonaqlar Xəlildən razılıq edib getdilər. Cəfər Qulamrza ilə sözləşmişdi, küçəyə bərabər çıxdılar. Sonra Kasparı və İsgəndəri də kənara çəkdilər. Kefləri bir az duru idi. Qulamrza Kasparın şapkasını çıxarıb əyri qoydu:

· Kaspar, - dedi və əlini uzatdı, - dəysin!

Kaspar gülümsündü, lakin Qulamrzanın əlinə vurmadı. Qulamrza Kasparın bu hərəkətindən inciyən kimi:

· Kaspar, sən əgər ömründə kabab yeyib kef eləmisənsə dəysin! Kaspar Qulamrzanın əlinə şəstlə vurdu və dedi;

· Məzhəb haqqı, sənnən dostam, nə desən elərəm. 
Qulamrza Kasparı qucaqlaytb öpdü.

· Kaspar, bu gecə sabaha qədər kef eləyirik. Denən, sən öl, eləyəcəyəm.

· Sən öləsən ki, eləyəcəyəm.

· Di gəl. Cəfərlə İsgəndər necə oldu?

· Odu, orada.

· Di gəlin fayton tapaq.

Cəfərlə İsgəndərə yanaşdılar. Qulamrza İsgəndərə tərəf yönələrək:

· Allah, - dedi, - atam-anam sənə fəda olsun. Ömrü bir tərəfdən dadlı, o biri tərəfdən də çox gödək yaratmısan. O gödək həyatın yarısı da yuxuda keçir. Müsaidə el də, bu gecə yatmayıb, sabaha qədər kef eləyək.

İsgəndər vüqarla:

·  Hazıram! Yaratdığım gödək həyatdan özüm də razı deyiləm. 
Cəfər:

· Uzatmalı, - deyə bağırdı.

· Uzatmalı! - deyə səs-səsə verdilər.

Qulamrza başa kecib Kasparın qoluna girdi. İsgəndər də o biri tərəfdən Kaspara yanaşdı. Cəfər də ondan yapışdı. Qaldırımın eni qədər yayıldılar. Qulamrza əmr verdi:

· Bir, iki, üç - yürü!

İntizamlı əsgər kimi yürüməyə başladılar. Dalandar qaldırımın qarını təmizləyirdi, ona rast gəlib dayandılar, yavaş-yavaş onu qavramağa başladılar. Dalandar hiddətlənib, süpürgəni yuxarı qaldırdı.

Qulamrza:

· Atın, tutun! - deyə əmr verdi,

Tələbələr bir dəqiqədə dalandarı əllərinə alıb qaldırdılar:

· Məhv olsun qar, yağış, zibil! - deyə bağırışdılar. Gənclərin nəşəsi dalandara da təsir etdi, atılıb-tutulduqca qəhqəhə ilə gülürdü.

Küçənin başında bir fayton durmuşdu, tələbələr yanaşdılar:

· Müştərin yoxdur ki? 
Faytonçu diksinib mürgüdən ayıldı:

· Yox, - deyə cilovlan topladı. 
· Bizi apar!

· Hara? 
Kaspar:

· Qulamrza, cavabını ver, - dedi. Qulamrza:

· Yamaya
 gedəcəyik. Bu Kasparı evləndirmək istəyirik. 
Faytonçu gülümsündü:

· Yaxşı, minin!

Qiymət danışıldı. Tələbələr oturdular. Qulamrza qozlaya çıxdı: 
· Sür! - dedi.

Atlar götürüldü. Gecənin sükutunda atların ayaq səsləri evlərə düşürdü. Yama şəhərin kənarında idi. On beş dəqiqə sonra palçıqlı bir küçəyə girdilər, nəhayət, fayton artırmasından iri qaz lampası asılmış bir evin qarşısında dayandı. Qapıçı təzim etdi, koridordan keçib, böyük bir salona girdilər. Vals çalınırdı. Qızlar və oğlanlar rəqs edirdi. Ucuz ətir və tər qoxusu damağa çökürdü. Tələbələr divarların dibində düzülmüş qırmızı məxmərli sandalyalarda yerləşdilər. Qulamrza paltosunu və şapkasını çıxarıb, bir tərəfə atdı və salonu gözdən keçirdi, boş qız yox idi. Sonra gözləri qapının ağzında oturan yoğun vücudlu, çopur sifət və süni qaşlı ekonomkaya sataşdı. Gedib onu rəqsə çağırdı.

Ekonomka gülümsündü və papirosunun külünü kənara töküb, xırıltılı səslə:

· Olmaz, - dedi, - qızlardan götürün.

· Boşu yoxdur.

· İndi olar: ya kabinələrdən çıxarlar, ya buradakılar boşalar. 
Qulamrza:

· Mən səni istəyirəm, - deyə təklifsiz bir halda ekonomkanın qolundan yapışıb qaldırdı. Yoldaşları əl çaldı.
Vals qurtardı, oynayanlar oturdular. Salonun baş tərəfində qambur bir məmur məktəbli qız paltarı geymiş bir qadına tam mənasilə qur yapırdı: bir dəstə çiçək gətirmiş, arabir şokolad təklif edir, lətif söhbətlərlə onu əyləndirirdi. O biri tərəfdə matros geyimli bir qız bir gənclə oturmuşdu. Qarşılarında bir ayrısı saçlarını darayıb, çiyinlərinə tökmüşdü. Bunun da yanında bir pirkeşik var idi.
Ekonomka papirosu tüstülədə-tüstülədə ayağa durdu.
·  Oturmaqdan fayda çıxmaz, qız götürün! - deyə salondakılara müraciət etdi. Tələbələrə yanaşdıqda Cəfər dedi:
· Kimi götürək? Burada qız azdır.
· Əfəndilər, gec gəlmişsiniz, qızların çoxunu götürmüşlər. Bir az gözləyin, kabinələrdən çıxacaqlar.
Qambur məmur pul verib musiqi çaldırdı. Rəqs başlandı. Bu əsnada yan qapıdan salona gözəl bir qızla bir tələbə girdi. Oğlan qızın belini qucub, rəqsə başladı.
Qızı görcək tələbələrin içinə vəlvələ düşdü, hər biri ona müştəri çıxdı. Cəfər sakit bir səslə:
·  Yoldaşlar, atalar "yol böyüyündür" demiş. Böyüyə hörmət lazımdır.
· Təbii, təbii, - deyə hər kəs onunla razılaşdı. Qulamrza əlini qulağına qoyub, segah deyə-deyə ekonomkaya yanaşdı:
· Bu gələn yaxşıdır. Ancaq o tələbə işi əngəl edir. 
Ekonomka sakit səslə:
· Əngəl olmaz. O hər axsam burada olur: aralarında eşq məsələsi var... Bir az sonra gedər.

Qulamrza heyrət edərək ekonomkanın yanında oturdu və əlini əlinə qoyub dedi:

· Eşq nədir, canım? Burada eşq olurmu?
· Bu qızın tarixi başqadır! 
· Necə?
· Bu qız yüksək bir ailəyə mənsubdur. Çox ərköyün saxlanılmış, özü də nəcib qızlar institutundan məzundur. Atasına darılmış, acığa düşmüş... axırda buraya iltica etmişdir.
· Bu tələbə buradamı tanış olmuş?
· Yox, köhnədən evlərinə gedib-gələnlərdən imiş... 
Qulamrza qalxıb, məsələni yoldaşlarına anlatdı. Qıza qarşı olan maraq bir qat daha artdı.

Rəqs qurtardı. Hər kəs yenə oturdu. Tələbə isə qızla qol-qola qapıya doğru getdi. Qapının yanında durdular, əl-ələ verdilər, qucaqlaşdılar, öpüşdülər. Aralandılar, bir də öpüşdülər. Sonra oğlan qapıdan çıxdı, qız da həyəcanla dönüb, salondan keçdi; yan qapıda qaib oldu Tələbələr məyus bir halda bir-birinin üzünə baxdı. Cəfər kədərlə:

· Balam, Qulamrza, biz ki, damaq qaldıq. 
Kaspar:

· Sən öləsən ki, elədir, - deyə əlavə etdi. 
Buraya yalnız maraq üçün gəlmiş İsgəndər belə təəssüf duydu. Qulamrza:

· Durun görüm, - deyə yenə ekonomkaya yanaşdı:

· Bəs qız necə oldu? - dedi. 
· Otağındadır.

· Nə vaxt gələcək?

· Bəlkə gəlmədi. Bir az keçsin, sizdən biriniz oraya gedər. 
· Yaxşı, o, birimizin, yerdə qalanlarına qız olmayacaqmı?

· Olar. Hələ biriniz oraya getsin görək.

Bir az sonra Qulamrza qızın yanına gedilə biləcəyini xəbər aldı.

· Cəfər əmi, buyur! - deyə təklif olundu.

Cəfər qalxdı. Qulamrza onun əlini iki ovcunun içinə aldı: 
· İltimasi-dua! - deyə əlindən öpdü.

Kaspar Cəfərə tamaşa edərək gərnəşdi. İsgəndər yerindən qalxıb, bir də oturdu, Qulamrza yüyürüb, ekonomkanın belini qucaqladı. Ekonomka Cəfəri salondakı qızlardan birinə qoşub, yola saldı.

Pilləkənlə ikinci qata çıxdılar, koridorda dörd-beş qapı var idi. Cəfəri təşyi edən qız birini: Nelli!" - deyə döydü. Qapı açıldı, Nelli göründü.

· Buyurun! - dedi.

Cəfər və qız içəri girdilər. Nellinin kiçik otağının bütün müxəlləfatı bir çarpayı, komod, ləyən, su qabı və bir güzgüdən ibarət idi. Çarpayısının arxasına bir fabrik xalçası salınmışdı. Komodun üstündə süni çiçək, pudra və ətir şüşələri var idi. Divarlardan avampəsənd şəkillər asılmıışdı. Otaqda ucuz ətir, adi pudra və rütubət qoxuları bir-birinə qarışmısdı. İçəri girər-girməz, Cəfəri təşyi edən qız haman təkliflərdə bulundu:

· Şərab söyləyimmi?

· Pivə!
· ?

· Limonad! Nelli limonad istəyir.

Bu sözlərin hamısını rədd edən Cəfərə Nelli süst bir sima ilə baxdi və ağızucu:

· Bir limonad al, susuzam, - dedi.

Belə təkliflərin daima olduğunu bilən Cəfər qızların sözlərinə əhəmiyyət verməyərək, soyunmağa başladı. Cəfəri təşyi edən qız sonra bir sual da verdi:

· Bir vizitmi olacaq, yoxsa sabaha qədər qalacaqsan? 
Cəfər:

· Bir, - deyə barmağı ilə işarə etdi. 
· Di vizit pulunu ver!

Cəfər cibindən bir gümüş manat çıxarıb qıza verdi. Qız getdi, Nelli otağının qapısını bağladı.

Salondakılardan bircə qambur qalmışdı. Matros geyimli və saçları çiyninə tökülmüş qızlar salondakı bədənnüma güzgülərin qarşısında özlərini süsləyirdilər. Kaspar Qulamrzaya müraciət edərək:

· Mən də bunların birini götürmək istəyirəm. 
Qulamrza:

· Dur seçək, - dedi.

Durdular, Kaspar qızlara yanaşıb, əhli-xibrə kimi onları gözdən keçirməyə başladı:

·  Qulamrza, bu matroska deyəsən pis deyil?- dedi. Qulamrza qızın çənəsini əlləşdirdi, yanaqlarını oxşadı, sonra belini qucub, onu özünə tərəf çəkdi.

· Kaspar, - dedi, - yağlı, yumşaqdır, gotür apar, atayın payı olsun!

· Denən, sən öl.

· Sən ölmə, atan ölsün!

· Ö biri necədir?

· O çox arıqdır. Bu, yan-yancaqlıdır. Apar, Allah xeyir versin! 
Kaspar qızı təkrar süzdü, ehtiyatlı müştəri kimi, hər tərəfinə diqqətlə baxdı, sonra qızın qoluna girdi və salondan çıxdı.

İsgəndər bu evə ilk dəfə gəlirdi. O, düşmüş qadınlar haqqında çox oxumuşdu, onların düşməsinin qadın hüquqsuzluğundan, iqtisadi vəziyyətdən irəli gəldiyini bilirdi. Lakin məsələnin bu qədər acı və iyrənc olduğunu təsəvvür etməzdi. Onda bu həyata qarşı bir ikrah əmələ gəldi və qonaqlıqdan gətirdiyi nəşə qara buluda güc gətirə bilməyən ulduz sayrışması kimi itib getdi. "Qadın həyası, insan şərəfı, ana ülviyyəti... yalnız bir manat! Hər kəs istərsə!.." deyə düşündü və daldığı aləmi acı bir qəhqəhə titrətdi... Sonra ayılan kimi oldu, gördüklərinə inanmamaq istədi. Özünü qane etmək üçün Qulamrzaya yönələrək:

· Qulamrza, - dedi, - yoldaşlar gələnə kimi, gəl bu qızı danışdıraq. 
Qulamrza çiyninə saçlarını tökmüş qızı çağırıb, dizinin üstdə oturtdu, ona papiros verdi:

· Çoxdanmı çəkirsən? - deyə sordu. 
· Bu evə girəndən sonra alışdım. 
· Neçə ildir?

· Iki il oldu.

· Ondan əvvəl harada idin?

· Kənddə.

· Necə oldu da buraya gəldin?

· Gedək mənim otağıma, orada söylərəm. 
· Gedərik, söylə.

Qız papirosun tüstüsünü havaya buraxaraq:

· Gəldim, - dedi.

İsgəndər başını maraqla qıza yaxınlaşdırdı:

· Kənddə ərə gedə bilmirdinmi? - dedi.

· Gedəcəkdim. Bir kiçik zabit, "evlənəcəyəm" deyə məni aldatdı. Çocuğum qaldı. Saldırmaq üçün şəhərə gəldim.

Saldırdım. İş aradım, bir evə xidmətçiliyə girdim. Ev sahibi məni rahat buraxmadı... Təkrar aldandım. Oranı tərk etdim...

Qız sözünü kəsdi. Yapma təbəssümlə Qulamrzanı qucdu, üzündən opdü.

· Gedək otağıma? - dedi.

· Yorulmadınmı? 
Qız:

· Yorulmaram, - deyə laübali hərəkətlə Qulamrzanı çimdiklədi. 
· Nə kişisən, - dedi, - qucağında qız oturmuş da hərəkətə gəlmirsən! 
Qız Qulamrzadan umidini kəsib, İsgəndərin qucağma keçmək istədi. İsgəndər:

· Yanımda otur! - deyə qızdan diksindi. 
Qız bu hərəkətdən incidi, hiddətlə:

· Xəstəmi zənn etdin? Hərifin iddiasma bax, özün xəstəsən! İsgəndər qızardı, qəhqəhə ilə güldü:
· Nə həyasızdır! - dedi, sonra sakit olub qızdan üzr istədi.

Qız bundan cürətlənərək bu dəfə İsgəndəri otağına çağırmağa başladı. İsgəndər:

· Mən xəstəyəm, getməyəcəyəm, - dedi, - gəl yanımda otur, sənə dadlı bir nağıl deyim.

Bu əsnada Cəfər geri döndü, Qulamrza onu görcək yerindən dik qalxdı:

· Ay pir olmuş, gəl də, mən səni gözləyirəm.

· Nellinin yanınamı getmək istəyirsən?

· Bəs bilmirsən?

Qulamrza durub ekonomkanın qulağına bir söz pıcıldayıb, Nellinin otağına getdi.

Rüstəmbəy açarını uzatdı, qapıya sürtdü. Neçə dəqiqə taqqıltı saldı, açar yerini tapa bilmədi. Dalğın-dalğın qapının dalında durdu. Fikrə getdi və sonra yenə açar yerini axtarmağa başladı. Axırda tapdı. Açarı uzatdı. Bu dəfə açar girmədi. Yenə taqqıltı saldı. Yenə sükuta getdi. Yenidən açarla qapını taqqıldatmağa başladı, zəngi vurmaq ağlına gəlmədi.

· Kimdir? - deyə qapının dalından tutqun bir səs gəldi. Rüstəmbəyin dodaqlarında mənasız bir təbəssüm bəlirdi:

· Mənəm,- dedi və mətanətsiz səsi dalanda çingildədi. Qapı açıldı. Rüstəmbəy kömür döymüş kimi səyəklənə-səyəklənə içəri girdi. Sofya xanım yataq otağının qapısını bağlayıb yox oldu.

· Qapını bağlayın və koridordakı çırağı keçirin - deyə içəridən xanımın səsi gəldi.

Rüstəmbəy irəli yeridi. Əlini dəstəyə atıb dartdı - qapı kilidli idi, açılmadı.

· Sofya Sergeyevna! Sofya Sergeyevna! 
Rüstəmbəyin səsinə cavab gəlmədi. Bir də zarıltı ilə çağırdı:

· Sofya Sergeyevna! Ay Sofya Sergeyevna!

· Nə deyirsiniz? 
· Bircə qapını açın.

· Ərim indicə klubdan qayıdacaq, gedin yatın. Rüstəmbəy qapıya söykəndi. Ürəyi bulanır, başı gicəllənirdi. Halı olduqca pəjmürdə idi. Yenə fəqanedici səslə:

· Rica edirəm, yarım dəqiqəliyə qapını açın, sizə bircə söz deyəcəyəm.

Sofya xanım təkidlə və bəlkə bir az acıqlı:

· Allah xatirinə, gedin yatın, məni bəlaya salarsınız! 
· Bircə dəqiqəliyə açın, sonra gedim.

Xanımın əlacı kəsildi:

· Hələ gəlməyin, çılpağam, - dedi və qapını açdı, sonra tez çarpayısında uzanıb, yorğana büründü.

Rüstəmbəy bir az gözləyib girdi. İsanın şəklinin önündə yanan lampacıqdan otağa bir azca işıq düsmüşdü. Sükut və yarımişıq buraları bir zaviyə guşəsinə döndərmişdi. Rüstəmbəyin təhqir olunmuş izzəti-nəfsi bu yarımişıq sükuta qarşı susdu. Doluxsunmuş Rüstəmbəy dizi üstə xanımın çarpayısının qabağında çökərək, günahkar bir bəndə məbəd qarşısında duran kimi mat qaldı:

· Həmişə təkliyimi hiss edirdim,- dedi, səsində sızıltı və nalə eşidildi, - bu axşam onun bir əmri-vaqe olduğunu bildim. Hamı məndən üz döndərmiş, meydanda təkcə qalmışam. Bircə həqiqi dostum da yoxdur ki, əlini mənə uzatsın... Mənim ümidim sizədir, ürəyimin dərdini sizə açdıqca, halım yüngülləşir...

Sofya xanım acıqlandı və Rüstəmbəyin sözlərini kəsdi:

· Nə demək istəyirsiniz?.. Siz keflisiniz, yaman da keflisiniz. Allah xatirinə, durun, gedin yatın.

Rüstəmbəy başını çarpayıya söykəyib, xar və zəlil bir halda sükuta getdi, gözləri yaşardı, bir də başını qaldırdı:

· Göz yaşlarımı görürsünüzmü? - dedi.

·  Görürəm!.. Gedin yatın, sabah danışarıq! Tez olun, odur, ərim gəlir.

Rüstəmbəy ayağa qalxdı:

· Əlvida, - dedi, - sizin də vəfasızlığınız mənə məlum deyilmiş. Bunun da bu axşam aşkara çıxmağı müqəddər imiş.

Rüstəmbəy otaqdan çıxıb, məyus bir halda getdi. Öz aləmində Sofya xanımdan mehribanlıq və təsəlli gözləyirdi. Bunun əvəzində cəfa gördü. Qəlbi ondan da sındı. İndi daha ümid bağlamalı bir yeri yox idi. Çox qəmgin və peşman bir halda öz otağına gəldi. Oz-özünə "hamıdan zəhləm gedir, - dedi, - çünki hamının məndən zəhləsi gedir. Yaxşısı budur ki, hamıdan uzaqlaşım..."

Xalı mağazasında Bəhrama bir xalça göstərirdilər. Ortasında bir ləkəsi var idi, kənarı da bir az cırıq idi: 
· Neçə verir? - dedi. 
Mağazaçı:

· Üç manat. Yarı-yarıya.

· Yarısına razı deyiləm. Məndən ip gedir, səndən nə gedir? - deyə Bəhram bir az darıldı.

Mağazaçı gülə-gülə əlini Bəhramın çiyninə qoydu:

· Yaxşı, ikisi sənin. 
Bəhram xalçanı buraxdı:

· Gəlirəm, deyə çıxdı və bir az keçməmiş əlində bir gələm içəri girdi.

Mağazanın arxa tərəfınə keçdi, xırda bir otaqda paltarını dəyişdi, sonra xalçanı yerə döşəyib dizlərini yerə qoydu və kələmlə xalçanın ləkəsini sürtdü. Bir az sonra ovulub tökülmüş kələm qırıqlarını təmizləyib, ləkəyə baxdı, bir əsər görünmədi.

Xalçanı başdan-başa sürtdü, çırpdı və kənarlarından tutub, diqqətlə süzdü, təzə kimi idi.

Otağın bir tərəfində, yayları meşini cırıb kənara çıxmış bir köhnə taxt var idi. Bəhram bu taxtda oturub, xalçanı dizinin üstə aldı, xalçanın cırıq yerini gözdən keçirdi. Ərişləri uc-uca gətirərək düyün tutan yerləri düyünlədi. Baxdı, bir çox ilmələr tökülmüşdü. İp torbasını açdı, ipləri xalçanin cırıq yerləri ilə tutuşdurdu. Uyğun boyalarını seçdi, cırığını yamamağa başladı.

Yamaq qurtardıqdan sonra Bəhram qayçı ilə hamarladı və təzə iplər gözə sıçramasın deyə, bir kağız yandırıb, yamaq yerini alovda ütdü.

Xalça hazır idi. Bəhram təhvil verdi, pulu alıb getdi.

Həyətin qərarına görə müsamirədə Katya odalıq
 rolu oynayacaq idi. Lakin şərq qadınına bənzəmək üçün saçları boyanmalı idi. Katyanın başına həna qoymaq Bəhrama həvalə olunmuşdu.

Bəhram xalı dükanından çıxar-çıxmaz tramvaya minib, Teymurbəygilə getdt. Katya Bəhramın gələcəyini bilirdi. Bəhram irəliki gün oraya bir kisə həna və rəng aparmışdı. Zəng vurular-vurulmaz qapı aralandı və açılmış saçları çiyinlərinin iki tərəfıni qaplamış Katya göründü:

· Siz olduğunuzu bildim, - deyə təbəssümlə parlayan mərcan dodaqları aralandı və ağ inci dişləri parladı.

Bəhram vaxta qiymət verən karkün adamlar kimi qətiyyətlə dedi: 
· Su hazırdırmı?

· Bu saat hazır olar.

Bəhram cəld içəri girdi. Yemək odasında tələbə tujurkasını çıxartdı, qollarını çırmadı və mətbəxə getdi. Samovar qoyulmuşdu. Xidmətçi qıza bəzi təlimat verib döndü.

Yemək otağında ləyən hazırlandı. Bəhram həna torbasını açdı. Katya maraqla torbaya baxırdı:

· Çoxmu qara olacaq? - deyə sordu.

· Bu qızardacaq, üzərindən rəng qoyulduqda qapqara olacaq.

· Tüklərim xarab olmaz ki?

· Əsla! Təbii şəkil alacaq. Həm də elə parıldayacaq ki, tam şərqli bir qız olacaqsınız.

· Aman, nə gözəl !..

Bəhram əlinə qayış əlcəkləri geyə-geyə:

· Müsamirədə birinci gözələ mükafat veriləcək. Sizin qazanacağınıza əminəm.

· Nə söyləyirsiniz?

· Elə!.. Su hazırdır, zənn edirəm, çox isti olmamalı. Xidmətci qız suyu gətirdi. Bəhram hənanı ləyənə töküb islatdı.

· Katya, gəlin oturun! 
Katya şən bir halda masaya yaxın bir yerdə oturdu. Bəhram əlcəkli əli ilə hənadan götürüb Katyanın başına yaxdı.

Həna yaxıldıqda Katya diksindi, üzünü qırışdırdı və qayğılı bir səslə:

· Bəhram, həna saçlarımı tökməz ki? - deyə sordu. Bəhram işinə davam edərək:

· Biləks, tüklərin diblərini bərkidir. Şərq qadınları bunsuz dolana bilməzlər. Hənanı buralarda hələ tanımırlar, amma tanıyacaqlar. Mən buraya gələn ili bir neçə kisə gətirmişdim. Tanıdığım xanımlara payladım. Bilirsiniz, müftə verirdim, götürmək istəmirdilər. Axırda ki, öyrətdim. Bu il iki yüz kisə satmışam.

Katya altdan-altdan baxaraq:

· Bravo, - dedi, - qoçaqsınız.

· Başqa çarə varmı? Oxuyub bitirmək lazımdır. Bu zamanlarda ya pul olmalı, ya enerji... Pul da ki, bizdə yoxdur.
· O günü Teymurbəylə sizdən bəhs edirdik - sizə aşiqdir, deyir əlindən hər bir iş gəlir...

· Həyat, həyat öyrətmişdir... Həna deyəsən bir az soyuqdur; başınızı üşütmür ki?

· Bir az. Bəhram hənaya isti su qatdı və bir daha danışmadı, bütün fıkri sabahkı imtahana həsr olunmuşdu: Teymurbəyin əvəzinə getməli idi.

"Dvoryanskoye sobraniye" teatrının qapısı dopdolu idi: "Müsəlman müsamirəsi"nə bilet alırdılar. Gözəl afışalar, qəzet elanları və keçən ilki müsamirənin xatirəsi kiyevliləri buraya cəlb etmişdi. Bəhram ləzgi libası geymiş, Teymurbəyə bilet satmağa kömək edirdi.

Rüstəmbəy, Sofya xanım və əri adamları aralayaraq keçdilər. Paltar soyunulan yerdə üst libaslarını çıxartdılar. Sofya xanım Rüstəmbəyi fəxrlə süzdü. Anadolu qiyafəsində idi. Qırmızı fəs, qırmızı ipək qurşaq; sırmalı arxalıq Rüstəmbəyə çox yaraşırdı.

Foye Sofya xanımın heyrətinə mucib oldu, burası bir Şərq aləmi mənzərəsi almışdı. Bir tərəfdə ərəb üslubunda yapılmış xırda bir köşk, ötəki tərəfdə Şərq bazarı, qarşısında uzun saçlı dərviş qəsidə oxuyur. Türk tələbələri. hərəsi bir libasda, avropalı tamaşaçıların arasında qərib bir mənzərə təşkil edirdilər.

Bir də "bazar"dan xalqı aralayaraq Şirin çıxdı, ağ ərəb geyimi, uzun burnus, əyri qılınc buğdayı simasına çox yaraşırdı. Rüstəmbəyə təsadüf edərək həyəcanla dedi:

· Rüstəmbəy, bəs yelpiklərin üzərində niyə yazı yoxdur?

· Onu siz bilirsiniz. Nə yazı?

· "Müsəlman müsamirəsini unutmayın" - deyə möhür ismarlanmışdı. Bəs hanı?

· Yelpiklərin yanında olacaq.

· Di gəl sən onları möhürlə, müştərilər var. Rüstəmbəy izdihama qarışaraq Sofya xanımdan ayrıldı.

Şirin burnusun ətəklərini toplayaraq qarşı tərəfdəki bufetə getdi.

Gözəl bəzənmiş növbənöv yeməli və içməli şeylərlə dolu bufet piştaxtasının arxasında Qulu durmuşdu. Uzun qəzil
 papaq, astarı mavi qara və qollu çuxa, uzun arxalıq və qumızı qurşaq Qulunu tam bir "Təbriz uşağı" şəklinə salmışdı. Barmağındakı iri əqiq qaşlı üzük Qulunun iranlılığını tamamlayırdı.

Şirin Quluya müraciət edərək:

· Qulu, balam, bəs "bazar"a şərab və su lazım deyilmi? Qulu zarafatla:

· Balam, siz təsbeh satırsınız, yelpik satırsınız, daha şərab nəyə lazımdır?

Şirinin çöhrəsində dəyişiklik görməyən Qulu haman zarafatı tərk etdi və ciddi olaraq:

· Gülüm, dedi, - bu saat xidmətçi gəlsin, şərab, istərsən, bir az da dadlı göndərərəm.

Şirin:

· Yaxşi, - dedi, "bazar"a döndü. 
Sofya xanım foyeni gəzdikdən sonra proqramda göstərilən "hərəm dairəsi"ni görmək istədi. Özbək geyimli Əhmədə müracıət etdi:

·  Bağışlayın.-dedi,-paşanın hərəm dairəsini göstərə bilərmisiniz? 
Əhməd çapanın uzun qollarını tez-tez çirmələyərək, onları hərəmə təşyi etdi.

Məxsusi bir otaqda ipək taxt üstündə iri sarıqlı, enli qurşaqlı Cəfər oturub, ipək yastıqlara söykənmişdi. Nargilə damağında idi. Taxtın önündə, ipək döşək üzərində Katya uzanaraq əlvan püştələrə söykənmişdi. Katya qırmızı ipək şalvar geymişdi, incə qursağının saçaqlı ucları yanına düşmüşdü. Başındakı ağ xutuz qara saçlarına uyğun idi.

Şərq qiyafəli bir neçə qız da oturmuşdu. Ocaqverdi hərəm ağası qiyafəsində, qəhvə paylayırdı.

Tamaşaçılar otağı doldurduqda paşanın əmri ilə musiqi çalınır, qızlardan biri rəqs edirdi.

Sofya xanım Katyanın "Ceyranı" oynamasına məftun oldu. Yenidən oynamasını gözləmək istədi. Bir də fərraş qiyafəli Qulamrza yanaşdı:

· Əfəndilər, - dedi, - yerimiz balaca olduğu üçün hərəmi görməyə başqa tamaşaçılara da imkan verməliyik. Lütfən hərəm dairəsini tərk edin! Paşamızın əmri budur.

Sofya xanım əri ilə çıxdı.

· Proqramda daha nələr var? - deyə zövcü sordu. 
Sofya xanım:

·  Əvvəl konsert olacaq. Sonra səhnədə Şərq toyu göstəriləcək. Şərqin yuxusu təmsil olunacaq. Axırda da rəqslər.
Sofya xanım əri ilə tamaşa salonuna girib, yerlərində oturdular.

Rüstəmbəy yelpikləri möhürlədikdən sonra durub getmək istədi. Lakin izdihamı yarıb çıxmaq mümkün deyildi; dərviş qiyafəli Niyazi təbərini çiyninə qoyub qəsidə deyərək tamaşaçıları buraya toplamışdı. Onun sırmalı taqyəsi, uzun cübbəsi, arxasındakı ceyran dərisi və qolundakı koşkülü, bunların hamısından da artıq heybətli səsi diqqətləri cəlb etmişdi.

Şirin bır qızla bərabər tamaşaçılara təsbeh, yelpik, Şərq ətri və başqa şeylər təklif edirdi...

Rüstəmbəy çətinliklə kənara çıxdı. Ətrafı gəzib, Sofya xanımı axtardı. Nəhayət, onu tamaşa salonunda görüb geri qayıtdı. Fərəməzlə Xəlil köşklərin birində çiçəklə kruşon
 satırdılar. Yanlarında Kiyev zadəganlarına mənsub iki dilbər oturmuşdu. Rüstəmbəy onlara yanaşdı, Xəlil Rüstəmbəyi qızlara təqdim etdi:

· Əsmərlərin ən parlaq nümayəndəsi! - dedi.

Qızlar qızararaq Rüstəmbəyin əlini sıxdılar və biri çəkinərək dedi:

·  Doğrudan da baxdıqda insanı bir az da dəhsət götürür. 
Rüstəmbəy gülə-gülə:

· Çoxmu dəhşətliyəm? - deyə sordu. 
Qız onu süzərək:

· Çox, - dedi,- lakin ədasından əsmərlərə məftun olduğunu deyə bilmədi, qıpqırmızı kəsilib totuq əlləri ilə üzünü qapadı.

Xəlil bir az qısqandı, yavaş səslə:

·  Qırışmal, sənin kimi qaraqaş, qaragözü görəndə daha mənə məhəl qoymayacaq ki... Mən ölüm, ötüş, əngəl eləmə.

Rüstəmbəy də eyni səslə: 
· Bir gül ver, gedim.

· Ala ikisini verim, - deyə Rüstəmbəyə iki gül verdi. Rüstəmbəy qara gözləri ilə qızı başdan ayağa oxşayaraq çəkildi.

Bir-iki addım getməmiş tühaf bir mənzərəyə təsadüf etdi, sadə geyinmiş bir xanım kənarda durub çicək satılan köşkdən gözlərini çəkmirdi. Əllərini tez-tez daraqlayır, açır, barmaqlarını əzişdirir, köksü enib qalxırdı. Rəngi qaçmısdı, gözlərindən kin yağırdı. Rüstəmbəy ona baxa-baxa keçdikdə bir də xanım "Fərəməz!" deyə qışqırıb, yerə yıxıldı. Rüstəmbəy köməyə qoşdu, haradansa Mircəlalla Səlman da çıxdı. Xanımı qaldırıb, boş otaqlardan birinə apardılar. Teatr xidmətçilərindən bir-iki qız çağırdılar, su gətirildi, xanımı ayıltmağa başladılar. Qızların birisi xanımı tanıdı:

· Tosya, - dedi, - nə oldu? İstidənmi oldu?

Tosyanın rəngsiz dodaqları qımıldadı: 
· Yox, məni evə apar! - dedi.

Rüstəmbəy xanımı apararkən Xəlildən aldığı gülləri dişində saxlamışdı. Özünü itirdiyindən onları büsbütün unutmuşdu. Bir də gülləri nə məqsədlə aldığını xatırlayaraq, salona qoşdu.

Səhnədə şərq yuxusu göstərirdilər; canlı bir şəkil idi... Qürub, göyün bir tərəfi sumağı qırmızıya boyanmış, sərvlər qoynunda yüksələn minarənin sivri təpəsi atəş saçır. Xülyapərvər bir sis üfüqləri qaplamış. Sərin fəvvarəli hovuzun kənarındakı paşa da ipək yastığa söykənərək bayğın xəyallara dalmış. Bir də onun məst gözləri böyüyür, o yavaş-yavaş qalxır və həyəcan içində çırpınır... Sərvlərin arasından bir qız çıxır, bu, Şərqin gözəli, xəyalların süsüdür! Bu o qədər incədir ki, hind şalı kimi üzükdən keçər!

Paşa yavaş-yavas yerindən qalxır. Bir də həzin səslə: "Gəl, gəl, gözəlim!" - deyə bayılır...

Pərdə düşdü. Alqış salonu titrətdi. İndiyə qədər qapıda duran Rüstəmbəy tənəffüsdən istifadə edərək cəld içəri girdi və gülləri Sofya xanıma təqdim edib döndü.

Dışarı qapıdan şıqqıltı gəldi, Rüstəmbəy maraqlandı, koridora çixdı. Sofya xanım orada idi.

· Xoş gördük.

· Xoş gördük, Rüstəmbəy!

· Gedən kim idi? 
· Ərim idi!

· Bəs niyə tez getdi?

· Bazarda işi var.

Rüstəmbəy bir az duruxdu. Sofya xanım:

· Nə qayırırsınız? - dedi.

Rüstəmbəy cavab olaraq qapısını açdı və yazı masasını nişan verdi. Xanım başa düşmədi və otağa girib, masaya tərəf getdi. Rüstəmbəy barmağı ilə kitabı göstərdi. Oxumaq meylindəyəm demək istəyirdi.

· Ahhh!.. Mən də deyirəm nəyə işarə eləyirsiniz.
Rüstəmbəy güldü.

Sükut düşdü. Rüstəmbəy söz demək istədi, ürək döyünməsi qoymadı. Axırda başladı:

· Sofya Sergeyevna! Sizə bir xəbər verəcəyəm... Köcürəm.

Sofya xanım döyükdü, guya damarlanna elektrik qüvvəsi buraxdılar. Nə danışdığını anlamadan:

· Köçürsünüz? Çox yaxşı - dedi.

Ağrısı sonradan duyulan yaralar kimi, Sofya xanım da xəbərin kəskinliyinin əsərini yavaş-yavaş duymağa başladı. Sızıltı ürəyinə yayıldı.

· Hara köcürsünüz? - deyə elə bir halla soruşdu ki, bu sualların arxasında bir xeyli sual gizlənmiş kimi göründü.

Xanım titrək səsi ilə: "Nə üçün köçürsünüz? Məndənmi incimisiniz?" - demək istəyirdi. Lakin cəsarət edə bilmirdi.

Rüstəmbəy onun halını duydu, yazığı gəldi.

· Sofya Sergeyevna, - dedi və iztirabını sezdirməməyə çalışdı. - İlk dəfə sizə köçdükdə özümlə də sizin cavan ailəyə çoxlu hörmət gətirmişdim. Ərinizlə sizi görəndə ürəyimdə sizə qarşı saf hisslər doğurdu. Lakin bu hisslər uzun müddət ömür sürmədi. Bunların əvəzində başıma qara fikirlər girdi, saflıq itdi. Yaxşı ki, vicdanım tez oyandı. Mənə gecə-gündüz rahatlıq vermədi. Nəfsimlə mübarizəyə girişdim, qalib gəldim. Sonra sizinlə üz-üzə gəldikdə təkrar ehtiras toruna düşdüyümü hiss etdim. Yenə vicdan divanı quruldu. Yenə rahatlığım pozuldu. Ruhum əzilib sıxılmağa başladı. Bu da məni nicat yoluna çıxarda bilmədi, sizi "bacı" deyə adlandırdım-bacıya baxan nəzərlə baxa bilmədim... Axırda mübarizədən yoruldum. Bircə əlacım qalmışdı ki, onu da bu günlərdə əmələ gətirəcəyəm - köçürəm...

Sofya xanım böyük şövqlə qulaq verirdi. Birdən ürəyində əsrarəngiz bir sevinc doğdu, bədəni elə bil ağır bir yükdən xilas olub yüngülləşdi. Həlim bir təbəssüm qırmızı dodaqlarını işiqlandırmağa başladı. Sofya xanım istədi yerisin Rüstəmbəyi qucaqlasın, bacı sevgisi ilə öpsün - cəsarətsizliyi yol vermədi. Əllərini yaşlı gözlərinin üstünə qoyub, otaqdan çıxdı.

Sabah erkən Bəhram Rüstəmbəyi yuxudan oyatdı və qəti səslə dedi:

· Uşaqları tutdular!

Rüstəmbəy yuxudan bir az aralanıb, yatağında çevrildi:

· Necə yəni tutdular? - dedi.

· Qurultay daha birinci iclasdan ələ keçdi.

· O biri şəhərlərdən də mi gəlmişdilər?

· Gəlmişdilər.

· Bəs nə tez? Nə vaxta təyin olunmuşdu?

· Bu qədər tez gələcəkləri təsəvvür olunmurdu. Nə isə oldu.

· Neçə adam tutulmuşdur? 
· On üç, ikisi qızdır.

Rüstəmbəy tez geyinməyə başlarkən Bəhram sözünə davam edirdi: 
· Gizləməliləri gizləmək lazım, "hava buluddur". 
Getməyə tələsən Bəhrama Rüstəmbəy:

· Dayan, cay iç, dedisə də Bəhram o biri yoldaşlara da xəbər vermək üçün yola düşmüş, Rüstəmbəyin çay təklifınə ancaq "sağ ol" deyə bilmişdi.

Fayton qapıda idi. Rüstəmbəy çamadanlarını və yatağını xidmətçi qıza verdi:

· Faytona qoy. Sonra kitab səbətini götür, faytonçu ayağının altına qoysun.

Xidmətçi qız getdi. Rüstəmbəy Sofya xanımla vidalaşmaq istədi. Orta qapını örtdü:

· Sofya Sergeyevna! Gəlmək olarmı?

Sofya xanım qapının ağzında gözləyirmiş kimi haman:

· Buyurun! - dedi. 
Rüstəmbəy daxil oldu.

Sofya xanımın yanaqları qızarmışdı, gözlərini tühaf bir hüzn sarmışdı.

· Ehtimal köçürsünüz, - dedi.

· Elə.

· Yaxşı yol! - deyə Sofya xanım başını asağı saldı. Rüstəmbəy qəti səslə:

· Salamat qalın! - deyə əlini uzatdı. 
Sofya xanım gözlərini qaldırmayaraq əl verdi. Ayrıldılar. 
Rüstəmbəy faytona oturarkən yuxarı baxdı: Sofya xanım pəncərəyə söykənib ağlayırdı.
EPİLOQ
O vaxtdan iyirmi il keçir, iyirmi təcrübə və sınaq ili. Bu iyirmi il müddətində yuxarıda göstərdiyim qəhrəmanlarım bir çox mühüm sıyasi hadisələr şahidi olmuşlar, kimi axıra qədər şahidliyində davam etmiş, kimi isə hadisələrə qarışıb mübarizə etmişdir. Siyasət yolu ilə gedənlərlə, təbiidir ki, təkrar-təkrar görüşəcəyik, lakin bir sıra "şahidlər''in aqibətindən burada da bəhs edə bilərik, çünki bunlarla görüşmək imkanı bir daha olmayacaqdır. Təəssüflə deyə bilərəm ki, Əli hələ tələbə ikən özünü asıb öldürdü.

Yerdə qalanları həyatlarını öz ixtisaslarına həsr edərək yaşayır və başqa-başqa mühit və intereslər təsirində bir-biri ilə görüşməyə belə lüzum duymurlar. Fərəməz evlənmiş, lakin yenə əvvəlki flirt aləmindən çəkilməmişdir. Tosyadan olan qız arabir Kiyevdən ona qonaq gəlir, lakin daimi olaraq anasının yanında yaşamağı tərcih edir. Pərviz pambıq sahəsində mühüm bir şura işçisidir, əksər vaxtı qəzalarda keçər. Şəhərə gəldikdə təsadüfən sabiq yoldaşlarının məclisinə düşərsə, Kiyevi həsrətlə xatırlar və çox sevdiyi "Əcəb asudə idim, gəldi düçar oldu mənə" mahnısını oxuyar. İsgəndər çallamıs, onda Allahlıq əlamətlərindən əsər belə qalmamışdır. Niyazinin mülkü milliləşdirildikdən sonra Bakıya gəlmiş və kitabxanaçılıq edir. Məcidlə Həsənin harada olduqları bəlli deyil. Vartan Şura Ermənistanında çalışır, Kaspar isə daşnaqlara qoşulub xaricə getmiş. Ocaqverdi, deyirlər, yenə dindarlığında davam edir.

Bəhram doktordur, bir neçə yerdə vəzifəsi olduğu üçün daima qoşduğuna təsadüf edilir. Evdə olarkən belə rahat durmur, düyü arıtlamaqda, bişmiş bişirməkdə həmişə arvadına kömək edər.

Cəfərlə Cəlal isə qəza şəhərlərində yaşayırlar.

BİRİNCİ KİTABIN SONU

Firuzə-Aşqabad, 1914 
Bakı, 1935
� Ey qardaş bu dünya heç kəsə qalmayacaq.


� Evə


� Balda qaynadılmış yumru xəmir


� Yama - fahişəxanaların olduğu yer


� Osmanlı sarayında şahzadələrə təxsis olunmuş qızlara "odalıq" və ya "gözdə" deyərdilər.


� Süni quzu dərisi.


� İçki

